
IĊ-CHAIRPERSON (Onor. Beppe Fenech Adami): Insellmilkom u nawguralkom għal din is-sena l-ġdida li nispera tkun waħda ta’ ħidma għal dan il-Kumitat.

 
MINUTI

Il-Minuti tal-Laqgħat Nri 9 u 10 li saru fit-28 ta’ Novembru u fid-19 ta’ Diċembru 2017 rispettivament, ġew ikkonfermati. 

IĊ-CHAIRPERSON: Nibda billi ninfurmakom li din il-laqgħa qed tiġi mxandra live fuq l-istazzjon tat-televiżjoni tal-Parlament. Infurmat ukoll li hawn cameraman ta’ stazzjon tat-televiżjoni li jixtieq li jiġbed filmati tal-ewwel ftit minuti tal-laqgħa u għalhekk qed nistaqsi jekk hawnx permess. 

ONOR. JULIA FARRUGIA PORTELLI (Segretarju Parlamentari għar-Riformi, Ċittadinanza u Simplifikazzjoni tal-Proċessi Amministrattivi): Fil-verità qiegħda tiġi mxandra live, jiġifieri l-ġurnalisti, minflok joqogħdu d-dar jew fin-newsroom jistgħu joqogħdu hawnhekk, m’għandniex problema. 

IĊ-CHAIRPERSON: Però l-prassi hi li jingħataw permess mill-Kumitat biex jiffilmjaw l-ewwel parti, imbagħad jitilqu. Milli nista’ nifhem hawn permess.

Il-permess ingħata u l-camerman daħal fil-Kamra tal-Kumitat. 

ONOR. JULIA FARRUGIA PORTELLI: Sur President, rigward il-Minuti, jistgħu dawn jibdew jiġu ċċirkolati qabel il-laqgħa sabiex nilħqu narawhom? 

IĊ-CHAIRPERSON: Mhijiex problema; jibdew jintbagħtu qabel.  Ngħaddu għall-korrispondenza.


KORRISPONDENZA

IĊ-CHAIRPERSON:  Nerġa’ nagħmel riferenza għall-ittra li kienet ġiet ippreżentata quddiem dan il-Kumitat fil-laqgħa tal-21 ta’ Novembru 2017, ittra mibgħuta minn Martin Baron u ndirizzata lili bħala Chairperson ta’ dan il-Kumitat. Din l-ittra kienet ġiet iċċirkolata lill-Membri tal-Kumitat u ntlaħaq qbil mill-Kumitat li l-materja li tittratta din l-ittra ma taqax fir-remit tal-Public Accounts Committee (PAC) u għaldaqstant il-materja tieqaf hawnhekk. Ġejna nfurmati wkoll li l-Awditur Ġenerali kien irċieva kopja bl-istess allegazzjonijiet li hemm f’din l-ittra u min-naħa tiegħu ħa l-passi li deherlu li kellu jieħu. In vista tal-fatt li fil-fehma ta’ dan il-Kumitat din l-ittra ma taqax fir-remit tal-PAC, hemm qbil li m’għandhiex tiġi mtella’ fuq il-website tal-Parlament. 

Korrispondenza oħra li għandi hija ittra datata 8 ta’ Jannar 2018 mibgħuta mill-Membri tal-Oppożizzjoni ta’ dan il-Kumitat lill-Awditur Ġenerali rigward it-trasferiment irregolari tat-tmexxija tal-isptarijiet pubbliċi. Kopja ta’ din l-ittra ġiet mibgħuta lili kif ukoll lill-iSpeaker tal-Kamra u jien qed ngħaddi kopja ta’ din l-ittra lill-iskrivana tal-Kumitat sabiex tkun tista’ ttellagħha fuq il-website tal-Parlament. 


INFORMAZZJONI LILL-KUMITAT

IĊ-CHAIRPERSON: Nixtieq nirrapporta li bejn l-4 u s-7 ta’ Diċembru 2017 jien u l-Onor. Robert Abela attendejna għal Westminster Workshop u l-First Commonwealth Association of Public Accounts Committee (CAPAC) Conference. Dan kien workshop organizzat mill-PAC tar-Renju Unit u sussegwentement kien hemm ukoll il-Laqgħa Ġenerali tal-CAPAC, f’liema laqgħa, li kienet ippreseduta minni, saret l-elezzjoni għall-Kumitat Eżekuttiv ta’ din l-Assoċjazzjoni. Fil-fatt ġew eletti 11-il Membru li huma ġejjin mill-Awstralja, mill-Bahamas, mill-Kanada, minn Fiji, mill-Ghana, minn Malta, mill-Pakistan, minn Papua New Guinea, mir-Renju Unit, mis-Seychelles u miż-Zambia. Ngħid ukoll li l-istess Kumitat Eżekuttiv eleġġa t-tliet karigi statutorji ta’ din l-Assoċjazzjoni, ċioè l-kariga ta’ chairperson, viċi chairperson u teżorier.  Fil-kariga ta’ chairperson inħatret l-Onor. Meg Hilier mir-Renju Unit, l-Onor. James Klutse Avedzi mill-Ghana ġie elett bħala viċi chairperson u l-Onor. David Christopherson mill-Kanada ġie elett bħala teżorier. Ngħid ukoll li fit-18 ta’ Diċembru 2017 tpoġġa rapport dettaljat ta’ din il-konferenza fuq il-Mejda tal-Kamra li kopja tiegħu ġie mgħoddi lill-Membri ta’ dan il-Kumitat. 

Ngħaddu issa għall-item li jmiss fuq l-aġenda.


DISKUSSJONI DWAR IR-RAPPORT TAL-AWDITUR INTITOLAT AN INVESTIGATION OF PROPERTY TRANSFERS BETWEEN 2006 AND 2013: THE TRANSFER OF THE PROPERTY AT 83 SPINOLA ROAD, ST JULIAN’S (KONT.)

IĊ-CHAIRPERSON:  Il-Membri tal-Gvern tal-Kumitat talbu li għal-laqgħa tal-lum jiġi mħarrek l-Onor. Jason Azzopardi, li jinsab quddiemna u għalhekk nistgħu ngħaddu biex nisimgħu x-xhieda tiegħu. 

ONOR. ROBERT ABELA: Sur President, għandna wkoll imħarrek lis-Sur Carlo Mifsud u xtaqna nibdew bih għax ma tantx għandna domandi għalih. 

IĊ-CHAIRPERSON:  Mela nitlob lill-Onor. Azzopardi sabiex joħroġ jistenna barra u nsejjaħ fil-Kamra lis-Sur Mifsud.

Is-Sur Mifsud daħal fil-Kamra tal-Kumitat.

IĊ-CHAIRPERSON:  Sur Mifsud, illum m’intix se tingħata ġurament għax kont diġà ingħatajt il-ġurament l-aħħar darba li tlajt tixhed u għalhekk infakkrek li għadek taħt ġurament u obbligat twieġeb għall-mistoqsijiet li se jsirulek. 

L-Onor. Farrugia Portelli. 

ONOR. JULIA FARRUGIA PORTELLI: Sur Mifsud, tista’ terġa’ tikkonferma x’kien ir-rwol tiegħek fiż-żmien li sar it-trasferiment ta’ din l-art? 

IS-SUR CARLO MIFSUD: Dak iż-żmien jien ma kontx naħdem l-Awtorità; illum għandi l-kariga ta’ Chief Executive Officer (CEO) fl-Awtorità tal-Artijiet. 

ONOR. JULIA FARRUGIA PORTELLI: Sur Mifsud, fix-xhieda ġuramentata li tajtna xahar u nofs ilu kont semmejt numru ta’ miżuri li skatta d-dipartiment li tmexxi int u ndikajt ukoll li qegħdin isiru tentattivi sabiex proċessi li forsi ma kenux magħluqa, jiġu rikuperati. Xtaqtek tgħidilna pass pass x’sar minn dakinhar ‘il hawn u jekk kienx hemm żviluppi. 

IS-SUR CARLO MIFSUD: Jien kont għedt li konna se nagħtu ċans lix-xerrej sal-aħħar tas-sena sabiex iħallas, u llum nixtieq nirrapporta li l-flus inġabru.  Fil-fatt ġew iħallsu lbieraħ u ġbarna s-somma kollha dovuta, inkluż l-interessi. 

ONOR. JULIA FARRUGIA PORTELLI:  Tista’ tgħidilna x’kien l-ammont dovut, l-ammont li ġbartu u l-ammont ta’ interessi dovuti? 

IS-SUR CARLO MIFSUD:  L-aħħar żewġ pagamenti li kien għad fadal x’jitħallsu kienu jammontaw għal €210,000; żewġ pagamenti ta’ €105,000-il wieħed. Peress li kważi kull pagament daħal tard, skattat il-klawsola fil-kuntratt li tgħid li minflok bil-5% niċċarġjaw bit-8% interessi, u sal-bieraħ meta ġew iħallsu, l-interessi telgħu għal €84,877.40.  Jiġifieri b’kollox ġbarna €294,877.40. 

ONOR. JULIA FARRUGIA PORTELLI: Iċ-cekkijiet issarfru? 

IS-SUR CARLO MIFSUD: Ġew iddepożitati dalgħodu. 

ONOR. JULIA FARRUGIA PORTELLI: U għadek ma tafx jekk għaddewx or if they bounced. 

IS-SUR CARLO MIFSUD: Dejjem trid tagħti ċans ta’ three working days. 

ONOR. JULIA FARRUGIA PORTELLI: Tista’, jekk jogħġbok, tgħaddi kopja ta’ dan id-dokument li għandek lill-Kumitat? Nixtieq li jitniżżel fil-Minuti li għandek tinforma mill-ewwel, permezz ta’ email lis-Segretarja ta’ dan il-Kumitat, malli ċ-ċekkijiet jiġu cleared mill-banek. Huma kollha maħruġa mill-istess bank, jew inkella minn banek differenti? 

IS-SUR CARLO MIFSUD: Ċekk wieħed huwa tal-Bank of Valletta u tnejn tal-HSBC. 

ONOR. JULIA FARRUGIA PORTELLI: Bħala proċess, dan huwa l-massimu li stajtu tagħmlu bħala dipartiment, jew għad hemm punti oħra li tistgħu tissalvagwardjaw? Qed nistaqsi dan għax minkejja li fl-aħħar il-pajjiż irkupra dawn il-flus – dejjem jekk jissarfu ċ-ċekkijiet – finalment, fil-kaxxa ta’ Malta se jmorru €35 għax il-kumplament se jmorru f’sorsi differenti skont kif kien stipulat fil-kuntratt ta’ dak iż-żmien. Jiġifieri issa se nieqfu hemm, jew id-dipartiment iħoss li jistgħu jiġi kkorreġuti żbalji li setgħu saru fl-imgħoddi? 

IS-SUR CARLO MIFSUD: Kif kont spjegajt l-aħħar darba, parti mill-art li kienet inbiegħet kienet tal-Gvern. Aħna identifikajna liema hi din il-parti u issa se nibdew il-proċess biex nagħmlu valuation ta’ din il-parti tal-art u l-valur, skont il-valuation li jagħtuna l-periti, jiġi mnaqqas minn dak li jgħaddi għand il-Knisja. Dan, kif spjegajt l-aħħar darba, isir ladarba jkollna l-valuation tal-periti. 

ONOR. JULIA FARRUGIA PORTELLI: Skattajtuh il-mekkaniżmu? Appuntajtuhom il-periti? 

IS-SUR CARLO MIFSUD: Le, għadna m’appuntajnihomx, imma se nappuntawhom. Dawn il-flus issa jiġu mħallsa lill-Knisja s-sena d-dieħla għax aħna noħorġu l-bonds fl-aħħar tas-sena, jiġifieri fi ftit ġimgħat oħra nappuntaw il-periti u nkunu nistgħu mmexxu bil-valuation. 

ONOR. CLAUDIO GRECH: Kemm se jkun ħallas b’kollox ix-xerrej? 

IS-SUR CARLO MIFSUD: €525,000 plus l-interessi.

ONOR. CLAUDIO GRECH: Kemm jiġu b’kollox?

IS-SUR CARLO MIFSUD: €609,877. 

ONOR. CLAUDIO GRECH: Biex nerġgħu nikkjarifikaw il-punt għal min qed jismagħna llum, il-€35 huma riżultat ta’ ftehim li hemm bejn il-Gvern u l-Kurja, jiġifieri huwa kompletament irrilevanti mit-termini ta’ dan l-agreement. Naqblu? 

IS-SUR CARLO MIFSUD: Iva, huwa riżultat tal-fatt li kien hemm outright sale. Kieku sar mod ieħor...  Ovvjament illum ma nistgħux niddeċiedu x’sar, imma dak iż-żmien kien ġie deċiż li jsir outright sale u mhux… 

ONOR. CLAUDIO GRECH: U dawn is-€600,000 fejn se jmorru? 

ONOR. ROBERT ABELA: Agħtih ċans jispiċċa r-risposta! 

ONOR. CLAUDIO GRECH: Kollox sew, kompli. 

IS-SUR CARLO MIFSUD: Li kont se ngħid huwa li f’diversi każi li kellna kien hemm fejn minflok sar outright sale sar dak li ngħidulu sale ta’ ċens temporanju li jinfeda wara 35 sena, jiġifieri wara li jgħaddi t-terminu tal-konkordat, il-Gvern ikun daħħal il-flus kollha. 

ONOR. CLAUDIO GRECH: Però l-persuna li xtrat il-post se tkun ħallset €600,000 u l-parti l-kbira tal-flus se jmorru fil-bonds tal-iskejjel tal-Knisja. 

IS-SUR CARLO MIFSUD: Ma nistax ngħidlek il-figura eżatt. 

ONOR. CLAUDIO GRECH: Kważi kollha. 

IS-SUR CARLO MIFSUD: Ladarba jkollna l-valuation ta’ dik il-biċċa tal-art inkunu nafu kemm. 

ONOR. CLAUDIO GRECH: Forsi tispjegalna ftit il-proċess li sar biex inġabru dawn il-flus, jiġifieri x’sar mill-aħħar laqgħa li kellna hawnhekk, fejn int kont għedtilna li se tieħdu xi forma ta’ azzjoni, sal-lum. Forsi tgħidilna jekk intbagħtux ittri u/jew jekk sarux telefonati. 

IS-SUR CARLO MIFSUD: Bqajna b’komunikazzjoni diretta kemm mal-accountant tas-Sur Farrugia kif ukoll mas-Sur Farrugia nnifsu kemm b’emails kif ukoll bit-telephone.  Aħna tajnih terminu sal-31 ta’ Diċembru u għalhekk, jekk m’iniex sejjer żball, nhar il-Ħamis li għadda bgħatt email fejn għedtilhom biex jiġu bil-pagamenti. Fil-fatt ilbieraħ ġew bil-pagament u l-flus li kienu dovuti nġabru kollha. 

ONOR. JULIA FARRUGIA PORTELLI:  Tista’, għall-benefiċċju ta’ min qed isegwi mid-dar u anke biex aħna nifhmu eżattament il-kronoloġija tal-fatti, tgħidilna l-imgħax, li inti qed tgħid li tela’ għall-€384,877.40, liema perjodu jkopri. 

IS-SUR CARLO MIFSUD: Il-kuntratt kien jistipula interessi ta’ 8% imma jekk il-pagamenti jitħallsu fil-ħin jinżlu għal 5%, jiġifieri kull pagament li kien hemm kellu interessi stipulati. Aħna ħdimna l-ammont tal-interessi day-by-day u ħdimniha mill-ewwel ġurnata, jiġifieri morna lura għat-13 ta’ April 2013 meta suppost kellu jitħallas l-ewwel pagament imma li fil-fatt tħallas fil-11 ta’ Lulju 2013, u allura minn hemmhekk  bdejna niċċarġjaw interessi bit-8%. 

IĊ-CHAIRPERSON: Ngħid sew li l-pagamenti waqgħu lura wara l-2013? 

IS-SUR CARLO MIFSUD: Iva. 

IĊ-CHAIRPERSON: Mela sal-2013 kienu qegħdin jitħallsu l-pagamenti… 

IS-SUR CARLO MIFSUD: Sal-2012.

IĊ-CHAIRPERSON: Fl-2013 il-pagamenti waqfu jitħallsu u waqgħu lura. 

IS-SUR CARLO MIFSUD: Iva, pereżempju, ta’ April 2013 tħallas f’Lulju 2013. 

IĊ-CHAIRPERSON: Imbagħad wara Lulju 2013? 

IS-SUR CARLO MIFSUD: Tat-13 ta’ April 2014 tħallas f’Lulju 2014 u l-aħħar tnejn tħallsu issa. 

IĊ-CHAIRPERSON: Jiġifieri bejn l-2014 u lbieraħ ma sarux pagamenti. 

IS-SUR CARLO MIFSUD: Bejn Lulju 2014 u lbieraħ ġbarna l-ammonti dovuti kollha. 

IĊ-CHAIRPERSON: U bejn Lulju 2014 u lbieraħ? 

IS-SUR CARLO MIFSUD: Ma sarux pagamenti. 

IĊ-CHAIRPERSON:  Inti semmejt li din il-ġimgħa ntbagħtu xi emails minħabba li ma sarux pagamenti. Minbarra dawn l-emails kien hemm ittri bl-avukat, jew emails, jew telefonati oħra jitolbu l-ħlas? 

IS-SUR CARLO MIFSUD: Jekk niftakar sew kien hemm ittri mibgħuta minn uffiċjali, mhux bl-avukat, emails u anke telefonati.

IĊ-CHAIRPERSON: Qabel il-komunikazzjoni tal-aħħar ġranet taf tgħidilna meta kien hemm l-aħħar komunikazzjoni fejn saret talba għall-ħlas, jekk jogħġbok? 
IS-SUR CARLO MIFSUD: Meta ġejt hawnhekk jien, jiġifieri f’Novembru jew f’Diċembru, kien hemm ukoll. 

IĊ-CHAIRPERSON: U qabel kont ġejt imsejjaħ biex tiġi hawn? 

IS-SUR CARLO MIFSUD: Min kien qed jieħu ħsieb kien qed jibgħatlu, però mhux kull email tidħol kopja tagħha fil-file, jiġifieri jista’ jkun li kien hemm emails oħra apparti komunikazzjonijiet. Ma jidhirlix li rajt xi… 

ONOR. CLAUDIO GRECH: Però nhar il-Ħamis intbagħtet email.  Hux hekk? 

IS-SUR CARLO MIFSUD: Iva, nhar il-Ħamis li għadda nbtagħtet email. 

ONOR. CLAUDIO GRECH: Forsi qiegħda fil-file? 

IS-SUR CARLO MIFSUD: Le, m’hawnx kopja tagħha fil-file. 

ONOR. CLAUDIO GRECH: Forsi tkun tista’ tibgħathielna? 

IS-SUR CARLO MIFSUD: Pereżempju, fid-9 ta’ Settembru kien hemm komunikazzjoni, u fil-21 ta’ April kien hemm oħra wkoll. 

ONOR. JULIA FARRUGIA PORTELLI: Iċ-Chairperson semmielek punt importanti ħafna għax qallek li suppost kien sar pagament fit-13 ta’ April 2013. Minn fejn oriġinat din id-data? Meta kien sar dan l-arranġament bid-dati elenkati ta’ meta għandhom isiru l-pagamenti? 

IS-SUR CARLO MIFSUD: Mal-kuntratt ta’ bejgħ. 

ONOR. JULIA FARRUGIA PORTELLI: Meta kien? 

IS-SUR CARLO MIFSUD: Fit-13 ta’ April 2012. Dakinhar kien sar il-kuntratt ta’ bejgħ u kien ġie maqbul li l-ammont għandu jitħallas f’pagamenti. 

IĊ-CHAIRPERSON: Jiġifieri sal-2014 kien hemm dewmien ta’ ftit xhur, u wara l-2014 kien hemm dewmien ta’ erba’ snin.  Hux hekk? 

IS-SUR CARLO MIFSUD: Hekk hu. 

ONOR.ROBERT ABELA: Sur Mifsud, rigward il-kwestjoni tal-repayment plan, jew nuqqas ta’ repayment plan li kien hemm, naqblu li l-benefiċċju li ngħata lill-kumpanija li akkwistat il-proprjetà bit-tender, jiġifieri li tħallas tul medda ta’ snin, ma kienx dritt li joħroġ mit-tender? 

IS-SUR CARLO MIFSUD: Meta ħareġ it-tender imkien ma kien jgħid li… Fil-fatt kienet saret rikjesta, imbagħad kien hemm qbil biex il-pagamenti jsiru in installments.

ONOR. ROBERT ABELA: Allura naqblu li din ir-rikjesta u l-approval biex il-kumpanija tħallas in installments kienet talba u benefiċċju li ġie approvat mid-Dipartiment tal-Artijiet ta’ dak iż-żmien u mill-Ministru Jason Azzopardi għax huwa benefiċċju li joħroġ mill-kuntratt finali? 

IS-SUR CARLO MIFSUD: Mid-Dipartiment. 

ONOR. ROBERT ABELA: Però l-Minuta biex jiġi ffirmat dak il-kuntratt kienet iffirmata mill-Ministru wkoll. Tiftakru dan il-fatt? 

IS-SUR CARLO MIFSUD: Jiġifieri dwar jekk għandhomx isiru pagamenti? 

ONOR. ROBERT ABELA: Jekk il-pagament setax ma jitħallasx kollu mal-kuntratt imma jitħallas fuq medda ta’ snin. Jekk niftakar tajjeb, il-Ministru awtorizza l-pubblikazzjoni tal-kuntratt partikolari. 

IS-SUR CARLO MIFSUD: Iva, hekk hu. 

ONOR. ROBERT ABELA: U l-benefiċċju li wieħed iħallas in installments kien joħroġ minn dak il-kuntratt. 

IS-SUR CARLO MIFSUD: Hekk hu. 

ONOR. ROBERT ABELA: Mela allura l-Ministru ġie li approva l-kuntratt u l-benefiċċju li wieħed iħallas in installments  minkejja li dak il-benefiċċju ma kienx joħroġ mit-tender. Dik hija l-pożizzjoni.  Hux hekk? 

IS-SUR CARLO MIFSUD: It-tender ma kienx jistipula li l-ammont dovut jitħallas in installments. 

ONOR. ROBERT ABELA: Sur Mifsud, rigward il-kwestjoni tal-€35 li ħa l-Gvern minn dan is-sale li staqsik dwarha l-Onor. Claudio Grech, inti tifhem li funzjoni ta’ dan il-Kumitat hija li naraw li l-fondi li ġejjin minn proprjetà tal-Gvern imorru fil-karus tal-Gvern u mhux fil-karus ta’ terzi, ikun min ikun dan it-terz. F’dan il-każ partikolari, naqblu li kieku t-transfer sar permezz ta’ ċens temporanju, id-dħul li kien ikollu l-Gvern kien ikun ħafna iżjed minn dak ta’ bejgħ? 

IS-SUR CARLO MIFSUD: Kien ikun l-ammont kollu li kien ikun maqbul li jiġi għand il-Gvern. 

ONOR. ROBERT ABELA: Aktar kmieni inti spjegajt li intom se tħaddmu mekkaniżmu li bis-saħħa tiegħu l-Gvern se jkun qed jirċievi share aktar minn dak li kien ħa way back meta sar il-kuntratt. Naqblu li xorta l-Gvern se jkollu shortcoming fid-dħul tiegħu minħabba l-fatt li d-deċiżjoni ttieħdet li l-proprjetà titlaq b’bejgħ u mhux b’ċens? Dak li se jirnexxilkom tirranġaw intom huwa biss li l-proprjetà kollha kienet ġiet indikata bħala tal-Knisja meta parti kienet tal-Gvern. 

IS-SUR CARLO MIFSUD: Hekk hu, se niġbru biss il-flus fuq dik l-art li hija tal-Gvern. 

ONOR. ROBERT ABELA: Jiġifieri x-shortfall fil-fondi tal-Gvern konsegwenza tad-deċiżjoni approvata mill-Ministru Azzopardi li l-proprjetà titlaq b’bejgħ u mhux b’ċens mhux se jirnexxilkom tirkuprawha.  Hux hekk? 

IS-SUR CARLO MIFSUD: Le, ma nistgħux. (Interruzzjonijiet) 

ONOR. ROBERT ABELA: Jiġifieri se teħodhom il-Knisja meta seta’ ħadhom il-Gvern. 

IĊ-CHAIRPERSON: Sur Mifsud, b’li qed jissuġġerixxilek l-Onor. Abela li kellu jagħmel il-Gvern huwa li he hoodwinks lill-Knisja, jiġifieri jilgħab lill-Knisja, biex minflok tieħu dak l-ammont il-Knisja jeħodhom il-Gvern. 

ONOR. ROBERT ABELA: Le, mhux nilgħab lill-Knisija! Inti ċ-Chairperson tal-PAC, mhux l-Arċisqof! 

IĊ-CHAIRPERSON: Inti qed tgħid li l-Gvern kellu juża mekkaniżmu biex lill-Knisja jilgħabha ħalli ma teħux il-flus hi u jeħodhom il-Gvern. 

ONOR. ROBERT ABELA: Le, mhu minnu xejn; m’għedtx hekk jien.

ONOR. JULIA FARRUGIA PORTELLI: Fil-kas nerġgħu nisimgħu r-recording. 
IĊ-CHAIRPERSON: Totalment mhux fl-ispirtu tal-kuntratt. 

ONOR. ROBERT ABELA: Huwa l-parir li kellu l-Ministru biex jimxu b’enfitewsi u mhux b’bejgħ, parir li l-Ministru qabel miegħu. 

ONOR. CLAUDIO GRECH: Il-proprjetà ta’ min kienet oriġinarjament?  Tal-Gvern jew tal-Knisja? 

IS-SUR CARLO MIFSUD: Il-biċċa fejn kienet tal-Joint Office hija tal-Knisja, jiġifieri hija parti mill-konkordat. 

ONOR. CLAUDIO GRECH: Mela tajjeb li ngħidu li hija parti mill-konkordat għax hawnhekk qegħdin nippruvaw inpoġġu l-affarijiet b’mod li xi ħadd iffavorixxa lil xi ħaddieħor. Jiġifieri hemm konkordat bejn il-Gvern u l-Knisja, li jien nifhem li kulħadd jirrispetta l-ispirtu tiegħu, u allura d-Dipartiment m’għamel xejn irregolari.  Hux hekk? 

IS-SUR CARLO MIFSUD: Hekk hu. Dak huwa mekkaniżmu, imma anke l-mekkaniżmu ta’ ċens temporanju huwa mekkaniżmu li jintuża ħafna drabi u ilu jintuża s-snin. 

ONOR. CLAUDIO GRECH: Però l-mistoqsija tiegħi mhux dik kienet. Jien staqsejtek jekk saritx xi ħaġa irregolari bil-fatt li ġie rispettat il-konkordat. 

IS-SUR CARLO MIFSUD:  Irregolari ma naħsibx li sar, dak huwa mekkaniżmu li ntuża over a number of years li minflok toħroġ sale… 

ONOR. JULIA FARRUGIA PORTELLI: Imma l-formula setgħet kienet differenti biex minflok il-Gvern – il-pajjiż attwalment mhux il-Gvern għax il-Gvern ma jieħu xejn – jieħu €35 jieħu aktar? X’kienu l-options? 

IS-SUR CARLO MIFSUD: L-option hija kif spjegajt, u ċioè li minflok tagħmel outright sale tagħmel ċens temporanju, jiġi rivedibbli wara li jagħlaq il-konkordat, imbagħad iżżomm… 

IĊ-CHAIRPERSON: U l-Knisja tibqa’ ma tieħu xejn ta’ art li kienet tagħha. 

ONOR. ROBERT ABELA: Le, mhux tibqa’ b’xejn; il-Gvern jieħu dak li hu ġust li huwa tiegħu. Dik hi d-differenza. 

IĊ-CHAIRPERSON: Sur Mifsud, kieku l-Gvern għamel dak li qed jissuġġerixxi l-Onor. Abela, il-Knisja kienet tibqa’ b’xejn għax tkun inbiegħet art li kienet tal-Knisja. Hux hekk?

IS-SUR CARLO MIFSUD: Il-Knisja tkun ħadet dak li ġie trasferit mal-konkordat, jiġifieri dak li ġie maqbul… 

IĊ-CHAIRPERSON: Hekk hu, però naturalment il-konkordat fih klawsoli biex il-Knisja… 

ONOR. ROBERT ABELA: Kulħadd jieħu dak li ħaqqu, imma f’dan il-każ ħadet kollox il-Knisja. 

IĊ-CHAIRPERSON: U l-ispirtu tal-konkordat huwa li meta jkollok art li kienet tal-Knisja u tinbigħ mill-Gvern, parti sostanzjali minn dawk il-flus imorru għand il-Knisja, mhux biex jeħodhom l-Isqof imma biex jintużaw fl-iskejjel, fl-istituti u fid-djar tal-anzjani. Qegħdin naqblu? 

IS-SUR CARLO MIFSUD: Iva, dawk il-flus imorru kif qed tispjega inti. 

IĊ-CHAIRPERSON: U allura kieku ma sarx hekk u sar kif qed jissuġġerixxu, il-Knisja kienet tibqa’ mingħajr dawn il-flus li hi tuża biex tkun tista’ tagħmel l-operat tagħha. 

ONOR. ALEX MUSCAT: Sur Mifsud, qegħdin nitkellmu fuq biċċa art li huwa evidenti li hija parti mill-foreshore. Xtaqt nistaqsi, biex anke jien nifhem, jekk hijiex prassi normali li l-Awtorità tal-Artijiet toħroġ il-foreshore għall-bejgħ. 

IS-SUR CARLO MIFSUD: Kemm ili hemm jien, le. Illum dan huwa regolat bil-Public Domain Act. Aħna, anke f’xi ħaġa sempliċi bħal tables and chairs encroachment, nidħlu fid-dettall biex naraw li mal-foreshore… 

ONOR. ALEX MUSCAT: Jekk qed nifhem sew, wara r-riforma jew almenu kemm ilek inti CEO, mhijiex il-prassi li l-Awtorità tbigħ by outright sale il-foreshore lill-iżviluppaturi tal-art. 

IS-SUR CARLO MIFSUD: Kemm ili hemmhekk jien ma kelli l-ebda każ fejn ikkunsidrajna li jiġi mibjugħ. Ovvjament, jekk tidħol applikazzjoni ta’ dak it-tip hemm il-Bord tal-Gvernaturi li jara kif jipproċessa dik l-applikazzjoni imma s’issa la kellna u naħseb li… 

ONOR. ALEX MUSCAT: Mhijiex in-norma li l-Awtorità toħroġ it-tenders fuq il-foreshore lil min jiżviluppa l-art. 

IS-SUR CARLO MIFSUD: Naħseb li at this point din hija xi ħaġa impossibbli li ssir. 

ONOR. ALEX MUSCAT: Fil-prattika tiegħek tiġġudika dan il-każ bħala każ eċċezzjonali? 

IS-SUR CARLO MIFSUD: Jien ili hemm 10 xhur u dan il-każ dortu biex ippreparajt sabiex niġi hawnhekk, u nista’ ngħid li laqatni għax fih affarijiet li forsi jistgħu jdoqqu...  Nirriferi b’mod speċjali meta nbidlu deċiżjonijiet, pereżempju meta ħarġet tender b’ammont ta’ €900,000 li kien sealed, imbagħad wara li għalqet it-tender saru trattattivi ma’ min tefa’ offerta. Hemm ukoll il-fatt li għal darba, darbtejn dak li rebaħ it-tender kiteb lid-Dipartiment, u d-Dipartiment biddel id-deċiżjoni speċjalment fuq il-valuation. Kien hemm ukoll li fuq suġġeriment tal-applikant, permezz tal-avukat tiegħu, inħoloq team u saret valuation ġdida. Jekk illum, fil-pożizzjoni tiegħi, jiġi file bħal dan quddiemi, inkun irrid nidħol fih fid-dettall, u kif taħdem is-sistema llum, irid ikun is-CEO li jipproponi lill-Bord. 

ONOR. ALEX MUSCAT: Jien qed nifhem, anke bil-mod kif qed tiffunzjona l-Awtorità llum il-ġurnata, li mhijiex in-norma li l-Awtorità toħroġ tender biex tbigħ by outright sale il-foreshore għall-iżvilupp. 

IS-SUR CARLO MIFSUD: Bħala Awtorità m’għandniex direzzjoni li nagħmlu xi ħaġa hekk. 
ONOR. ROBERT ABELA: Partikolarment meta jkollok sentenza ta’ qorti li tkun ordnat it-twaqqigħ ta’ proprjetà mibnija fuq il-foreshore! 

IS-SUR CARLO MIFSUD: Illum il-prassi hi li meta nirċievu li jkun hemm kawża nibqgħu nsegwuha, speċjalment fejn jidħlu ħlasijiet. 

ONOR. ROBERT ABELA: U wieħed jirrispetta d-deċiżjonijiet tal-qorti. 

IĊ-CHAIRPERSON: Sur Mifsud, inti għedt li f’dawn l-aħħar għaxar xhur dħalt fid-dettall ta’ dan il-file. Kemm ilek f’din il-kariga dħalt fid-dettall fuq xi file ieħor fejn kien hemm żvilupp fuq il-foreshore? 

IS-SUR CARLO MIFSUD: Ma ġiex immarkat file ieħor lili… 

IĊ-CHAIRPERSON: Jiġifieri dak il-każ ma qabbiltu ma’ xejn; mhux għandek benchmark u qabbiltu ma’ xi ħaġa. 

IS-SUR CARLO MIFSUD: Le, mhuwiex imqabbel ma’ ieħor imma huwa mqabbel mal-proċeduri li qed nużaw illum. 

ONOR. ROBERT ABELA: Fil-fatt kont se ngħidlek li għandek ieħor ma’ xiex tqabblu, tal-Fekruna, imma dak huwa każ ieħor li għad irid jiġi diskuss minn dan il-Kumitat. 

IĊ-CHAIRPERSON: Imma llum hemm il-liġi tal-public domain li tbiddel ix-xenarju legali kollu. Naqblu? 

IS-SUR CARLO MIFSUD: Dik hija xi ħaġa li rridu nidħlu fiha wkoll. 

ONOR. ROBERT ABELA: Tajjeb wieħed jgħid li dik kienet liġi li għaddiet fil-leġiżlatura preċedenti. 

IĊ-CHAIRPERSON: Fuq Private Members Bill tal-Oppożizzjoni. 

ONOR. ROBERT ABELA: L-istess Oppożizzjoni li dejjem żammet l-abbozz fil-kexxun meta kienet fil-gvern! 

IĊ-CHAIRPERSON: Hawn aktar domandi għax-xhud? 

ONOR. ROBERT ABELA: Le, daqshekk. 
IĊ-CHAIRPERSON: Sur Mifsud, tista’ toħroġ, però nitolbok tibqa’ tistenna barra, jekk jogħġbok. 

IS-SUR CARLO MIFSUD: Jien irrid nibgħat kopja tal-email li talabni l-Onor. Grech? 

ONOR. JULIA FARRUGIA PORTELLI: U tinfurmana, permezz ta’ email lis-Segretarja tal-Kumitat, appena ċ-ċekkijiet jiġu cleared mill-banek. 

IĊ-CHAIRPERSON: Insejjaħ issa fil-Kamra lit-tieni xhud li għandna għal-laqgħa tal-lum li huwa l-Onor. Jason Azzopardi.

L-Onor. Jason Azzopardi daħal fil-Kamra tal-Kumitat.

IĊ-CHAIRPERSON:  Onor. Azzopardi, inti ntlabt titla’ jixhed mill-Membri tal-Gvern fuq dan il-Kumitat, u se tingħata l-ġurament. 

ONOR. JASON AZZOPARDI: Jiena, Jason Azzopardi, naħlef li ngħid is-sewwa, is-sewwa kollu u xejn ħlief is-sewwa, hekk Alla jgħinni. 

Sur President, għandi dikjarazzjoni – li għamilt kopji tagħha għall-Membri kollha tal-Kumitat – li xtaqt naqraha fil-bidu tad-depożizzjoni tiegħi. 

ONOR. ROBERT ABELA: Sur President, ippermettili ftit ħalli nagħmel osservazzjoni qabel jitqassmu xi dikjarazzjonijiet. Aħna, bħala Kumitat tlabna… 

ONOR. JASON AZZOPARDI: Hija prassi li x-xhud jibda b’dikjarazzjoni. Għandi dritt. 

ONOR. ROBERT ABELA: Onor. Azzopardi, m’iniex  qed nindirizza lilek, qed nindirizza liċ-Chairperson. 

ONOR. JASON AZZOPARDI: Jien għamilt sentejn f’dik is-Sedja, naħseb li naf x’inhi l-proċedura. 

ONOR. ROBERT ABELA: Ħu paċenzja, Onor. Azzopardi, qed nindirizza liċ-Chairperson għax il-Kumitat irid jieħu deċiżjoni dwar dan il-punt. Jien rajt l-Ordnijiet Permanenti li jirregolaw lil dan il-Kumitat. Ix-xhud li għandna llum – li mhuwiex xi xhud privileġġat mix-xhieda l-oħrajn preċedenti – ġie mitlub minn din in-naħa biex iwieġeb għall-mistoqsijiet li se jsiru u allura l-proċedura normali hija li wieħed jagħmel il-mistoqsijiet, ikun hemm ir-risposti, imbagħad jekk ix-xhud iħoss li għandu jżid jew jaqra xi ħaġa wara li jisirulu l-mistoqsijiet, huwa liberu li jagħmel dan, però l-proċedura hija li nibdew bid-domandi u jiġu mwieġba. 

ONOR. JASON AZZOPARDI: Dak il-qorti jsir mhux hawnhekk. 

ONOR. ROBERT ABELA: Le, jien rajt l-Ordnijiet Permanenti … Sur President, ix-xhud hawnhekk f’dan il-punt ma jistax jintervjeni. Qed nindirizza lilek, Sur President, ħalli tkun tista’ tidderiġina. Jien rajt l-Ordnijiet Permanenti li jirregolaw lil dan il-Kumitat u mkien m’hemm li jitmexxa bil-proċedura li qed jissuġġerixxi li jitmexxa biha x-xhud. 

IĊ-CHAIRPERSON: Onor. Abela, nista’ nassigurak li l-proċedura li ntużat f’dan il-Kumitat f’diversi laqgħat tiegħu fil-ħames snin li għamilt bħala Membru tal-istess Kumitat kienet li xhud – u hemm ukoll rulings tal-iSpeaker li jgħidu li dan mhuwiex qorti tal-ġustizzja imma huwa Parlament – li jkun imħarrek quddiem dan il-Kumitat – u kien hawn għexieren ta’ xhieda mħarrka quddiem dan il-Kumitat – u jiġi bi statement, jagħmel l-istatement tiegħu, imbagħad isirulu l-mistoqsijiet. Din hija l-prassi li ġiet addottata minn dan il-Kumitat għal diversi drabi, u jekk tirriċerka ftit tara li prattikament ix-xhieda kollha li telgħu jixhdu… 

ONOR. ROBERT ABELA: M’iniex qed neskludi li ġara hekk fil-passat, imma jien qed ngħid il-proċedura korretta kif inhi. 

IĊ-CHAIRPERSON: Onor. Abela, din hija prassi li ġiet aċċettata f’dan il-Kumitat u ma naħsibx li f’dan l-istadju… 

ONOR. ROBERT ABELA: Aħna se nagħmlu l-mistoqsijiet li konna beħsiebna nagħmlu, imbagħad wara li naqraw dik l-istqarrija nirriżervaw li nagħmlu mistoqsijiet dwarha f’seduta oħra għax ovvjament irid ikollna żmien biżżejjed biex naqrawha, però l-mistoqsijiet li kellhom isiru llum aħna nixtiequ li nkunu f’pożizzjoni li nagħmluhom. 

IĊ-CHAIRPERSON: Jien m’għandi l-ebda problema li jsiru l-mistoqsijiet kollha, anzi nesiġi li jkollkom il-ħin kollu neċessarju biex isiru l-mistoqsijiet kollha li għandkom, ovvjament f’livell prattiku għax jekk tgħidli li għandek bżonn sitt seduti biex tagħmel il-mistoqsijiet lill-Onor. Azzopardi ngħidlek le. Illum għandna x-xorti li m’għandniex seduta fil-Plenarja fis-6:00 p.m. u allura m’għandniex pressjoni biex nitilqu minn hawn bħalma jkollna s-soltu. Jien naħseb li għandna nimxu kif dejjem imxejna, jiġifieri li x-xhud jippreżenta l-istatement li għandu... 

ONOR. ROBERT ABELA: U nirriżervaw li nagħmlu l-mistoqsijiet wara. 

IĊ-CHAIRPERSON: ...jinqara, isiru l-mistoqsijiet li għandom isiru, imbagħad we take it up from there. 

ONOR. ROBERT ABELA: Jiġi ppreżentat biss l-istatement, imbagħad nagħmlu l-mistoqsijiet. 

IĊ-CHAIRPERSON: Le, jaqrah ukoll. 

ONOR. ROBERT ABELA: Il-“Guide for Witnesses appearing before the Public Accounts Committee of the House of Representatives, Parliament of Malta” jgħidu ċar li: 

“The Committee can decide that a written brief be read out in its entirety...”, 

allura d-deċiżjoni jrid jeħodha l-Kumitat. Hawnhekk ix-xhud għandu dritt jippreżenta written statement, imma jekk jinqarax jew le hija deċiżjoni li jrid jeħodha l-Kumitat. Jien qed nissuġġerixxi li jiġi ppreżentat l-istatement, ikollna żmien biżżejjed biex naqrawh u nagħmlu l-mistoqsijiet dwaru, u sadanittant, illum isiru l-mistoqsijiet li għandhom isiru. Ma naħsibx li għandna niġu mċaħħda milli llum nagħmlu l-mistoqsijiet li kien beħsiebna nagħmlu. 

IĊ-CHAIRPERSON: Jien m’għandi ebda problema li tagħmlu l-mistoqsijiet kollha li tridu tagħmlu llum – nistgħu ndumu hawnhekk sa nofsilejl jekk tridu – imma l-prassi f’dan il-Kumitat dejjem kienet li xhud li jkun  irid jagħmel dikjarazzjoni, jiġi hawnhekk, jagħmilha u jaqraha. 

ONOR. ROBERT ABELA: Le, mhux hekk jgħidu l-linji gwida. 

IĊ-CHAIRPERSON: Ħu paċenzja, Onor. Abela, jien qed ngħidlek …

ONOR. ROBERT ABELA: Jien qed ngħid x’jgħidu l-linji gwida. 

IĊ-CHAIRPERSON: U jien qed ngħidlek x’kienet il-prassi f’dan il-Kumitat għal diversi snin f’diversi leġiżlaturi f’każijiet bħal dawn. 

ONOR. ROBERT ABELA: Jien għandi t-text quddiemi ta’ x’jgħidu l-linji gwida u se nikkwota: 

“Witnesses can make an oral presentation and/or present a written statement to the Committee concerning the subject being debated by the Committee. The Committee can decide…”, 

jiġifieri mhijiex ir-regola imma hija l-eċċezzjoni. 

“…that a written brief be read out in its entirety...”. 

Li qed ngħid jien huwa li jekk illum ix-xhud jixtieq jippreżenta a written statement, jippreżentah, m’hemmx oġġezzjoni għal dan minn din in-naħa, però mbagħad isiru l-mistoqsijiet, għax inkella x-xhud se jmur fejn irid hu u aħna nixtiequ li l-mistoqsijiet isiru, anke in linja mar-rapport tal-Awditur, fid-direzzjoni li nixtiequ aħna. 

IĊ-CHAIRPERSON: Onor. Abela, jien m’għandix dubju li x-xhud segwa l-proċediment quddiem il-Kumitat u ġie hawnhekk biex iwieġeb il-mistoqsijiet tiegħek u jwieġeb ukoll fuq affarijiet li ntqalu u ma ntqalux f’dan il-PAC, li żgur li għandu dritt jagħmel. Naqblu? 

ONOR. ROBERT ABELA: Nimmaġina li anke intom se tagħmlulu d-domandi. 

IĊ-CHAIRPERSON: Onor. Abela, il-prassi f’dan il-Kumitat dejjem kienet – u meta ngħidlek “dejjem” jiġifieri dejjem u qatt ma kien hemm oġġezzjonijiet frivoli bħal dawn –… 

ONOR. ROBERT ABELA: Le, inti qed tgħid li huma frivoli. Il-linji gwida jgħidu li “the Committee can decide”. Naħseb li naf naqra x’hawn miktub, m’għandux għalfejn jaqrahuli x-xhud! 

IĊ-CHAIRPERSON: Jien qed ngħidlek li l-prassi dejjem kienet dik. Issa jekk inti llum trid tibdel il-prassi li ilu għaddej biha dan il-Kumitat għal diversi snin, allura nieħdu vot. 

ONOR. JULIA FARRUGIA PORTELLI: Mela nieħdu vot. Hawnhekk qegħdin f’Kumitat differenti minn tal-Leġiżlatura l-oħra. 

ONOR. ROBERT ABELA: Jien qed nimxi ad litteram ma’ dak li hawn miktub fil-Guide for Witnesses appearing before the Public Accounts Committee, October 2011, mhux ma’ x’sar fil-passat. Qiegħed naqra x’hawn miktub f’dawn il-linji gwida li hawn quddiemi. 

ONOR. CLAUDIO GRECH: Onor. Abela, xi mkien jeskludu li x-xhud jagħmel dikjarazzjoni? 

ONOR. ROBERT ABELA: M’iniex qed ngħid li jeskludi, qed ngħid x’hawn, jiġifieri li jista’ jesibixxiha. 

ONOR. CLAUDIO GRECH: Imma x’inhi l-problema kbira tiegħek… 

ONOR. JULIA FARRUGIA PORTELLI: Il-metodoloġija ta’ kif se tinstema’ x-xhieda. 

ONOR. ROBERT ABELA: Il-mod ta’ kif se nimxu. 

ONOR. CLAUDIO GRECH: X’inhi l-problema kbira tiegħek li għandek ix-xhud qiegħed hawn, lest u ppreparat biex jagħmel dikjarazzjoni...? X’inhi l-problema tiegħek? 

ONOR. ROBERT ABELA: Il-problema tiegħi hi li jien naf naqra u m’għandix bżonn lix-xhud jaqrali d-dikjarazzjoni. Jista’ jesibixxiha u jkollna żmien naqrawha, però llum nixtiequ nagħmlu l-mistoqsijiet tagħna. 

ONOR. JULIA FARRUGIA PORTELLI: Sur President, nissuġġerixxi li nieħdu vot, jekk jogħġbok. 

ONOR. ROBERT ABELA: Hekk se jkollna nagħmlu u nimxu mal-linji gwida. Jekk il-linji gwida ġew applikati ħażin fil-passat ma nafx, imma aħna rridu nimxu mal-linji gwida li għandna quddiemna u ibqa’ ċert u żgur li se nistaqsu dwar id-dikjarazzjoni, imma l-ewwel irid ikollna żmien biżżejjed biex naqrawha. Inkella, l-inqas li seta’ jagħmel ix-xhud, jekk kien jaf li beħsiebu jippreżenta dikjarazzjoni, kien li jibagħthielna qabel ħalli jkollna żmien naqrawha. 

ONOR. JASON AZZOPARDI:  Jien qed nimxi kif dejjem mexa dan il-Kumitat ma’ kull xhud għax ma rridx trattament privileġġjat, ma rridx preferenzi, irrid inkun stmat bħal kull xhud li ġabet kull naħa tal-Gvern u tal-Oppożizzjoni għal dawn l-aħħar 15-il sena f’dan il-Kumitat, inkluż sentejn u nofs seduti fuq ir-rapport tal-fuel procurement li ppresedejt jien, fejn tajna l-fakultà lil kull xhud, kien min kien, ġej mil-liema naħa ġej, kemm jekk kien ministru, jew ex ministru, jew ex prim ministru, li jibda b’dikjarazzjoni, imbagħad jiġi mistoqsi l-mistoqsijiet kollha. Ħa nkun on the record ngħid li ma rrid l-ebda preferenzi u ma rrid l-ebda privileġġ. 

ONOR. ROBERT ABELA: Hekk se nagħmlu. Esibixxiha u nimxu. 

ONOR. JASON AZZOPARDI: Le, mhux nesibixxiha, imma naqraha bil-ġurament.
 
ONOR. ROBERT ABELA: Sur President, nitlob li nieħdu vot. 

ONOR. JASON AZZOPARDI: Irrid naqraha bil-ġurament, imbagħad ninfetaħ għal kull mistoqsija li se jkun hemm. Jien m’iniex se nwieġeb mistoqsijiet qabel ma naqra din id-dikjarazzjoni. Qed nagħmilha ċara. 

ONOR. ROBERT ABELA: Sur President, hawnhekk ix-xhud ma jiddeċidix il-proċedura li nimxu biha. 

ONOR. JASON AZZOPARDI: Issa tara! 

ONOR. ROBERT ABELA: Le, mhux issa nara! 

ONOR. JULIA FARRUGIA PORTELLI: Onor. Azzopardi, ħadd mhu qed jgħidlek biex ma tagħmilx dak li qed tgħid li tixtieq tagħmel, li qed ngħidu huwa li għandna dritt li nagħmlu l-mistoqsijiet, imbagħad... 

ONOR. JASON AZZOPARDI: Onorevoli, jien ma rridx preferenzi. Agħmilli jumejn mistoqsijiet jekk trid, mhijiex problema. 

ONOR. JULIA FARRUGIA PORTELLI: Sur President, irridu nieħdu vot. 

ONOR. ROBERT ABELA: U jumejn se jkun hemm, mhux inqas! 

ONOR. JULIA FARRUGIA PORTELLI: Noqogħdu hawn jekk hemm bżonn. 

ONOR. JASON AZZOPARDI: Onor. Abela, m’intix se timpressjonani.  Jien irrid nimxi l-istess kif mexa dan il-Kumitat ma’ kull xhud inkluż ma’ ex Ministri, ex Segretarji Parlamentari u ex Prim Ministri. 

ONOR. ROBERT ABELA: Sur President, din l-attitudni tax-xhud lejn il-Kumitat, li wara kollox qed jagħmel xogħlu, ma naħsibx li hija aċċettabbli. 

IĊ-CHAIRPERSON: Onor. Abela, jien irrid li dan ix-xhud jiġi trattat kif ġie trattat kull xhud, nerġa’ ngħid kull xhud, għal diversi snin f’diversi leġiżlaturi. Li tiġi inti hawnhekk illum u tibdel dak kollu li kien il-prassi f’dan il-Kumitat fl-aħħar tliet leġiżlaturi...

ONOR. ROBERT ABELA: Jien qed nimxi mal-linji gwida. 

IĊ-CHAIRPESON: Ħu paċenzja, jien qed ngħidlek li dan il-Kumitat għandu l-modus operandi tiegħu u għandu l-prassi tiegħu ta’ kif jimxi… 

ONOR. ROBERT ABELA: Jiġifieri l-linji gwida ninjorawhom? 

IĊ-CHAIRPERSON: Għax huma proprju dak, linji gwida.  Dan il-Kumitat għandu mbagħad the custom u the custom f’dan il-Parlament… 

ONOR. ROBERT ABELA: Jiġifieri inti qed tgħid li the custom supersedes dak li hemm miktub? 

IĊ-CHAIRPERSON: It has been parliamentary custom li quddiem il-PAC jitla’ xhud bi statement, jaqrah bil-ġurament, imbagħad isiru l-mistoqsijiet.

ONOR. ROBERT ABELA: Sur President, dak li jipprevalixxi huwa li hawn bil-miktub, u mhux il-custom li qed issemmi inti. Jien nixtieq li nimxu fuq dak li hawn bil-miktub.

IĊ-CHAIRPERSON: Linji gwida jisimhom magħhom!

ONOR. JULIA FARRUGIA PORTELLI: To guide you.

ONOR. ROBERT ABELA: Allura inti qed tgħidli li din il-prassi, li wara kollox ma nafx ġietx segwita f’kull każ jew le, supersedes il-linji gwida tal-Kumitat innifsu?

ONOR. JULIA FARRUGIA PORTELLI: Sur President, hawnhekk ħadd m’hu qed jgħid li m’għandniex nisimgħu lill-kollega Jason Azzopardi, almenu jien personali m’għandi xejn kontra li nisimgħu, anzi kull wieħed u waħda minnha fid-dmir li nisimgħu l-verżjoni tiegħu.  Kif qed nifhem jien is-sitwazzjoni, il-diffikultà qiegħda fuq il-kronoloġija ta’ kif se tinstema’. Li qed jiġi ssuġġerit huwa li jsir il-line of questioning, imbagħad jekk għandu statement li jixtieq jaqrah, nisimgħuh. Jiġifieri ħadd m’hu qed iċaħħad xejn lil ħadd, u jkun ħażin ħafna li kieku xi ħadd jipprova jagħmel hekk, anzi aħna napprezzaw li l-Onor. Azzopardi qiegħed hawnhekk. Li qed jiġi mistoqsi huwa l-kronoloġija ta’ kif jinqara l-istatement.

ONOR. CLAUDIO GRECH: Il-kronoloġija s’issa dejjem kienet, ukoll in line mal-linji gwida, għax imkien ma jipprekludu lil xhud milli jagħmel u jippreżenta d-dikjarazzjoni tiegħu...

ONOR. ROBERT ABELA: S’hemm naqblu.

ONOR. CLAUDIO GRECH: ...li x-xhud, jekk jagħżel hu, jagħmel id-dikjarazzjoni tiegħu bħala l-ewwel ħaġa f’dan il-proċess. 

ONOR. ROBERT ABELA: Iva, hekk qed ngħidu, li jippreżentaha.

ONOR. CLAUDIO GRECH:  Agħtini ftit ċans, Onor. Abela, għax inti biss trid titkellem! 

ONOR. ROBERT ABELA: Le, mhux jien biss irrid nitkellem!

ONOR. CLAUDIO GRECH: Agħti ftit ċans lil ħaddieħor! L-unika ħaġa li qed ngħidu hija li għandna nimxu bl-istess mod li dan il-Kumitat, mhux f’din il-Leġiżlatura, imma kemm ilu mwaqqaf, dejjem mexa bih, u ċioè, li jekk ikun hawn xhud li jixtieq jagħmel dikjarazzjoni, jagħmilha, imbagħad isiru d-domandi kollha li hemm bżonn. Onor. Abela, jien ma nistax nifhem x’inhi l-oġġezzjoni kbira li għandek biex tħalli lix-xhud jaqra d-dikjarazzjoni tiegħu u li trid tbiddel prassi li ilha tintuża kemm ilu mwaqqaf dan il-Kumitat. Ma nistax nifhem x’inhi din id-diffikultà kbira li għandek biex tħallih jaqra dikjarazzjoni u lanqas nista’ nifhem il-loġika tagħha.  Għalhekk jien nappellalek sabiex nimxu ‘l quddiem – naħseb li s’issa avvanzajna u mxejna tajjeb ma’ kull xhud li kellna – nisimgħuh, imbagħad tkun tista’ tagħmel il-mistoqsijiet li kellek ippjanati, u jekk hemm bżonn, nerġgħu niltaqgħu u nibqgħu niltaqgħu sakemm teżawrixxi l-mistoqsijiet li għandek. 

ONOR. ROBERT ABELA: Li għandi jien mhijiex oġġezzjoni. Jien qed ngħid li bħala Kumitat għandna nimxu ma’ dak li jgħidu l-linji gwida li jirregolawh u li jgħidu ċar li x-xhud “may present a written statement”. Mela dak huwa d-dritt li għandu x-xhud, u mhux dak li qed tgħid inti. Imbagħad il-linji gwida jkomplu jgħidu li l-Kumitat jista’ jiddeċiedi – u mhux għażla tax-xhud kif qed tgħid inti – li dak li huwa miktub jinqara biex ikun parti mir-records tas-seduta. U allura dak li qed ngħid jien huwa biex nimxu mar-regolamenti u mal-linji gwida li għandna, għax meta wieħed jibda jinjora l-linji gwida biex imur naħa jew oħra u jibda jinjora dak li huwa miktub biex dan il-Kumitat ikollu direzzjoni aħjar u jkun dixxiplinat fil-ħidma tiegħu, jibdew isiru l-indixxiplinatajiet kollha li jeżistu. Jien qed ngħid li għandna nimxu b’mod dixxiplinat u b’mod li huwa konformi mar-regolamenti. Dak hu li nixtieq jien. Allura bħala Kumitat se ngħidu li ma nimxux mar-regolamenti tagħna wkoll issa!? Fil-kas nieħdu deċiżjoni dwaru dan il-punt. M’għandix diffikultà.

ONOR. CLAUDIO GRECH: Huwa evidenti li ma tridx li x-xhud jaqra d-dikjarazzjoni tiegħu.

ONOR. ROBERT ABELA: Mhux ma rridx! Jien nixtieq li nagħmel id-domandi llum.

ONOR. CLAUDIO GRECH: Tant kemm qed tipprova twaqqfu milli jaqraha...

ONOR. ROBERT ABELA: Lanqas xejn!

ONOR. CLAUDIO GRECH: ...li qed tgħid li għandu sempliċement jippreżentaha u ma jaqrahiex! Nerġa’ nfakkrek li dik hija l-prassi li dejjem intużat, kemm ma’ Membri min-naħa tal-Gvern, kif ukoll ma’ Membri min-naħa tal-Oppożizzjoni. Jien ma naqbilx li dan il-Kumitat jibda jiddiskrimina u jagħżel li jimxi ma’ xhud mod u ma’ xhud mod ieħor. Din m’hi xejn ħlief diskriminazzjoni!

ONOR. JULIA FARRUGIA PORTELLI: Jien onestament ma kellix idea x’kienu jgħidu l-linji gwida; din hija l-ewwel darba li qed nismagħhom. Bħala ċittadina – u hemm barra n-nies tinteressahom biss il-verità u xejn iktar – inħoss li għandna nsibu soluzzjoni li tgħaqqad mhux li tifred. Ma nafx il-kollegi x’jaħsbu, imma jien personalment nemmen li biex żgur ma jkunx hemm xi tip ta’ ħsieb f’din il-linja li għadu kif semma l-Onor. Grech, u li żgur m’għandix jien personalment u lanqas nimmaġina li għandha ebda persuna fuq din il-mejda, jiġifieri li b’xi mod jew ieħor niddiskriminaw mal-Onor. Jason Azzopardi, nissuġġerixxi li għal din is-seduta nimxu skont dak li qed jitlob l-Onor. Azzopardi, però Sur President, nixtieqek tirreġistra l-punt li b’effett mis-seduta li jmiss inpoġġu bil-qiegħda, naraw dawn il-linji gwida fl-intier tagħhom, u naraw fejn hemm bżonn nemendaw. Jien m’iniex komda li nerġgħu niġu f’sitwazzjoni fejn jitqajjem dan il-punt u jkun hemm kunflitt bejnietna. Ejjew nipproċedu kif jixtieq l-Onor. Azzopardi, però nitolbok tieħu nota, Sur President, ħalli nkunu nistgħu npoġġu bil-qiegħda u jekk dawn il-linji gwida huma tajbin għall-bonfire u mhux biex aħna nimxu magħhom, allura naraw x’nistgħu nagħmlu biex nemendawhom.  Jekk illum hemm bżonn nibqgħu hawnhekk sal-5:00 a.m. – jien ma nafx kemm hija twila d-dikjarazzjoni tal-Onor. Azzopardi –  allura ma jimpurtax, jien ngħid lill-familjari jiġbru lit-tifla minn fejn għandhom jiġrubha, u l-istess il-kollegi, u nibqgħu hawnhekk nagħmlu l-mistoqsijiet.

ONOR. ROBERT ABELA: Jekk aħna se nitilqu mill-pożizzjoni li ngħidu li nibdew inwarrbu r-regolamenti għax hekk sar fil-passat, naħseb li nkunu qegħdin nidħlu f’territorju perikoluż. Jien id-dixxiplina proċedurali togħoġbni għax tassigura li kulħadd jiġi trattat b’mod ugwali. Issa jekk għall-futur se niġu, kif qalet l-Onor. Farrugia Portelli, u nibdew daqqa napplikaw dawn ir-regolamenti u daqqa le, daqqa xhud jippreżenta written declaration, daqqa xhud jippreżenta written declaration u jaqraha, u daqqa xhud ieħor ngħidulu li jrid jixhed... Ir-regolamenti qegħdin hemm biex jipprovdu a uniform and level playing field u allura rridu niddeċiedu x’se nagħmlu b’dawn ir-regolamenti.

ONOR. JULIA FARRUGIA PORTELLI: Sur President, jekk se jittieħed vot kif tlabt jien, niddikjara li se nivvota favur kif qed jitlob l-Onor. Azzopardi, imma mis-seduta li jmiss irridu niddiskutu dawn il-linji gwida.

IĊ-CHAIRPERSON: Jien m’għandix problema li npoġġu bil-qiegħda u naraw jekk hemmx xi ħaġa li rridu nbiddlu fil-linji gwida.

ONOR. JULIA FARRUGIA PORTELLI: Iva, hemm jekk qed tgħid li ma taqbilx magħhom!

IĊ-CHAIRPERSON: M’għandna l-ebda problema, però naturalment dan il-każ żgur li għandna nispiċċawh bil-prassi li ntużat s’issa. Naħseb li m’hemm ebda oġġezzjoni minn ebda naħa li jekk nistgħu ntejbu l-affarijiet biex dan il-Kumitat ikun jista’ jopera aħjar – iktar u iktar wara li jien u l-Onor. Abela attendejna l-konferenza ġewwa Londra, u fhimna wkoll kemm għandna ħafna x’nitgħallmu dwar kif għandu jimxi aħjar dan il-Kumitat – allura dan isir. Jiġifieri qegħdin naqblu li l-Onor. Azzopardi jaqra l-istqarrija.

ONOR. ROBERT ABELA: Però naturalment nirriżervaw id-dritt li nagħmlu iktar domandi f’seduta oħra għax aħna qegħdin niġu nfaċċati b’dokument li ma rajniex qabel. 

IĊ-CHAIRPERSON: Naqblu. Onor. Azzopardi, tikkonferma li dak li hemm fl-istqarrija huwa bil-ġurament?

ONOR. JASON AZZOPARDI:  Iva, huwa bil-ġurament.

IĊ-CHAIRPERSON:  Tista’ tibda.

ONOR. JASON AZZOPARDI:  Onor. Membri, in vista li din hija l-ewwel darba li ser inkun qed nikkummenta fil­pubbliku fuq dan ir-rapport fuq dan is-suġġett, huwa dover tiegħi, apparti li nħoss li hu fl-interess pubbliku, li nagħmel is-segwenti rimarki għax in-numru ta' tgħawwig ta' veritajiet, gideb, ħabi ta' fatti fuq dak li sab in-National Audit Office (NAO) u insinwazzjonijiet u konġetturi li ntqalu fuq dan il-każ minn sezzjoni waħdanija ta' media u politiċi, ta' tfigħ ta' tajn, huma kbar wisq biex ma nikkoreġihomx.

Jien ingħatajt il-ħatra ta' Segretarju Parlamentari f’Marzu 2008, responsabbli fost oħrajn għall-Artijiet fil-Ministeru tal-Finanzi. Iktar tard, f’Jannar 2012 inħtart Ministru b'diversi responsabilitajiet, inkluz l-artijiet.

Matul il-ħatra tiegħi, kont nirċievi medja ta' 150 email kuljum relatati max-xogħol tiegħi. L-emails li kont nirċievi jew nibgħat kienu kollha fuq l-uniku email li jien qatt kelli matul dawk il-ħames snin, ċioè dak tal-Gvern. Email privat la qatt kelli u lanqas kelli għalfejn ikolli għax qatt ma kelli xejn x'naħbi jew x'nistħi minn xogħli u għalhekk hu minn ewl id-dinja li politiku juza l-email governattiv biex żgur ikun hemm traċċa ta' għemilu. Min hu fdat bl-amministrazzjoni pubblika u juża email privat jagħmel dan biss għax għandu x'jaħbi u ma jridx li jkun hemm traċċi ta' għemilu, kif hemm illum ministri u ogħla li dan għadhom jagħmluh.

It-tieni punt.  Kien ikolli għexieren kbar ta' laqgħat fil-gimgħa fil­Ministeru u niltaqa' fil-kostitwenza ma' medja ta' 60 persuna fil­gimgħa. Għal kull laqgħa li kelli, nenfasizza li għal kull laqgħa, kienet ma' min kienet, dejjem kelli miegħi, għax hekk ridt sa mill-ewwel ġurnata, uffiċjali oħra tal­Ministeru jew tas-Segretarjat biex ikunu xhieda. Naħseb hu ovvju ħafna li hu perikoluż u mhux aċċettabbli li Ministru u l-Prim Ministru stess responsabbli mill-Artijiet, kif ġara wara Marzu 20l3, jiltaqa' waħdu ma' individwi fuq xogħol relatat mal-artijiet.

Fuq dan il-każ, apparti l-Minuti li jirriżultaw mill-file tal-Government Property Department (GPD), jien qatt ma rċevejt emails jew ittri jew komunikazzjoni b'ebda mod bejn Marzu 2008 u Marzu 2013 matul l-inkarigu tiegħi mingħand ħadd, u dwar dan il-każ jien qatt ma kelli ebda laqgħa, formali jew informali, ma' ħadd ħlief dik li l-Awditur Ġenerali jagħmel riferenza għaliha fir-rapport tiegħu u li dwarha nikkummenta dalwaqt. Nista' ngħid li matul it-tenure tiegħi kien hemm min ħa għalih ħafna u ħassu offiż għax jien irrifjutajt li niltaqa' miegħu meta kien hemm proċeduri legali pendenti jew viċin li jittieħdu u li kienu jinvolvu d-Dipartiment tal­Artijiet. Ħalli nkompli fuq is-suġġett mertu quddiem dan il-Kumitat.

Sar ħafna song and dance b'ċerti intenzjonijiet ħżiena minn uħud mill­Membri ta' dan il-Kumitat fuq il-famuż "meeting" li jien kont sejjaħt. Ingħatat l-impressjoni bil-qerq li din kienet xi laqgħa msejħa apposta għal dan il-każ biss.

Il-fatti huma  dawn.  Minn meta nħtart Segretarju Parlamentari f'Marzu 2008 sa Jannar 2013, meta bdiet il-kampanja elettorali, jien kont inżomm weekly meetings fil-Ministeru mal-uffiċjali għolja tal­GPD.

Kien ikun hemm diversi items fuq l-aġenda, jew biex ninfurmahom b'deċiżjoni li l-Kabinett ikun ħa li tkun tinvolvi l-GPD, inkella biex jitolbu d-direzzjoni jew awtorizzazzjoni tiegħi fuq diversi problemi li jkun hemm relatati mad-dipartimenti konċernati, inkella biex naraw kif ser naġixxu biex nindirizzaw issues kumplessi, bħal pereżempju, l-eluf ta' familji li sa mill-1981 kienu qed jirrisjedu fi djar taħt konvenju. Jien kburi li fi żmieni għall-ewwel darba bdew jiġu indirizzati dawn il-każijiet sa mill-1981 u mijiet ta' familji saru sidien ta' djarhom. Jew bħal meta sirna nafu li mijiet ta' familji f'ċerti postijiet irriżulta li kienu bnew fuq art li mhijiex tagħhom minħabba żbalji notarili li saru fis-snin sebgħin f'San Pawl il-Baħar, jew biex nibdew il-proċess massiv ta' digitisation tal-għexieren ta' eluf ta' files tal-GPD u li twaqqaf wara l-2013, jew biex inkun aġġornat dwar statistika, jew biex inniedu skemi, eċċ, eċċ.

Għal dawn il-laqgħat ġieli kien ikun hemm id-Direttur Ġenerali flimkien mad-Diretturi l-oħra kollha, ġieli kien ikun hemm ukoll il-Kap tas­Segretarjat tiegħi għall-follow-ups li jkun hemm bżonn, u minn meta nħtart Ministru f’Jannar 2012 u allura għall-ewwel darba kelli Segretarju Permanenti miegħi, kont nitolbu jattendi huwa wkoll jekk ikun hemm items li jkunu ser jinvolvuh. Sfortunatament, sakemm sirt Ministru fl-2012, ma kienx ikun possibbli li s-Segretarju Permanenti tal-Ministeru tal-Finanzi – dak li għadu fil-kariga sal-lum – jattendi, minħabba l-impenji tiegħu, iżda kien attenda għal laqgħat li tgħoddhom fuq subgħajk ta' id waħda fejn kien tassew essenzjali li jkun preżenti.

Il-famuża laqgħa li għaliha saret riferenza għaliha fir-Rapport u minn uħud mill-Membri hawnhekk kienet waħda minn dawn il-laqgħat, u l-item imsemmi kien wieħed biss minn ħafna items oħra, kif kien jiġri kważi f’kull weekly meeting. M’hemmx għalfejn ngħid li ebda individwu li mhuwiex uffiċjal pubbliku qatt ma kien preżenti għal xi waħda minn dawn il-laqgħat, ebda individwu, ebda avukat, ebda perit, ebda rappreżentant ta' individwu. Dawn kienu jkunu laqgħat ta' kull gimgħa, u jekk kont inkun, pereżempju msiefer, kienet issir il-gimgħa ta' wara, fejn issues amministrattivi li jikkonċernaw il-GPD kienu jiġu diskussi.

F'dik il-laqgħa msemmija u waħdanija tiegħi fuq dan is-suġġett mal­GPD jien kont infurmat għall-ewwel darba mill-uffiċjali tal-GPD bl-issue mertu ta' dan il-każ. Dan kif jirriżulta wkoll mill-Minuti li hemm fil-file tal-GPD u mill-emails li l-NAO seta' jara, għax peress li kont nuża l-email tal-Gvern, mhux xi email privat, hemm audit trail li ma tistax teżisti jekk politiku, kif jagħmel pereżempju il-Prim Ministru preżenti, juża' email privat għal xogħol uffiċjali.
Jien, la f’dik l-laqgħa u lanqas wara ma kont infurmat li kien hemm kawzi fil-qorti fuq din l-art. Nerġa’ nirrepeti li jien, la f’dik il-laqgħa u lanqas wara ma kont infurmat li kien hemm kawżi fil-qorti fuq dik l-art.  L-ewwel darba li sirt naf li kien hemm tali kawża kien meta ltqajt mal-NAO biex jintervistawni wara li bdew jaħdmu fuq dan ir-rapport. Kemm dan hu veru jirriżulta mir-rapport tal-NAO li f’paġna 96 jgħid li kien hemm żewġ files differenti fuq il-proprjetà ta' 83 Spinola Road; wieħed tal-Joint Office u ieħor dwar il-kawżi fil-qorti dwar il-foreshore li kien file tal-Land Department "with no reference to both issues made in any of the files".

Fil-fatt, fuq domanda tal-Onor. Abela fis-Seduta tal-10 t'Ottubru li għadda, l-NAO għamilha ċara li mhux veru li kieku l-Ministru – jiġifieri jien – qara l-file kien ser jara dik is-sentenza għax “il-file tal­qorti u l-file ta' 83 Spinola Road huma żewġ files separati, jigifieri meta xi ħadd jurik il-file biex jirriferilek il-problema taċ-ċens li skada u din il-problema kollha li qegħdin niddiskutu, m'intix ser tkun taf li hemm każ il-qorti dwar il-foreshore".

Jekk tistaqsini jekk kellix inkun infurmat mill-GPD li kien hemm kawża fil-qorti dwar din il-proprjetà, inwieġeb:  Dażgur li kelli nkun infurmat. Jekk tistaqsini jekk kellix inkun infurmat mill-GPD li b'riżultat tal­ftehim bejn il-Knisja u l-Istat Malti tal-1992 l-introjtu għall-Gvern mill-bejgħ ta' din il-proprjetà kien ser ikun €35, li issa rriżulta li fil-fatt kien iktar bil-kumplament tal-prezz ta' €525,000 imur għall-Fondazzjoni tal-Iskejjel tal-Knisja, inwieġeb: Dażgur li kelli nkun infurmat.

Imma  l-fatt hu li ma kontx.  U allura minn meta ’l hawn politiku jsir responsabbli u ħati u nsulentat għal dak li ma kienx jaf għax ma qalulux?!

Issa hawn niftaħ parentesi żgħira fuq il-ħafna song and dance li sar dwar l-introjtu lill-Gvern ta' €35, li mix-xhieda tas-CEO tal-Lands Authority rriżulta li huma ħafna iktar, imma dan mhux importanti għal dan l-argument li gej, ammont li daħal għand il-Gvern minn transaction ta' €525,000.  Apparti li kien diżonest min fl-aħħar ġimgħat welled il-gidba u ta spin qarrieqi li l-prezz tal-art kien ta' €35 biss, meta fil-fatt kien ta' €525,000, nagħmilha ċara li ministru li jimxi, kif imxejt jien, mal-ftehim tal-Knisja u l-Istat Malti tal-1992, ikun qed jimxi mal-ligi għax il-ftehim huwa parti mil-Liġi ta’ Malta. Minn meta ’l hawn ministru jew politiku li jimxi mal-liġi, mhux li jikser il-ligi, imma li jimxi magħha, jiġi nsulentat, denigrat, mgħajjar u mżeblaħ? Din x'razza ta' politika hi?

Minn meta ’l hawn nikkritikaw ministru, kif kont jien f'dan il-każ, li anke jekk tassew ma kellux l-informazzjoni kollha mogħtija lilu kif fil-fatt jgħid ir-rapport tal-NAO, u dan nikkundannah għax lili u lill­Ministru Fenech misshom qalulna u infurmawna b'kollox, mid­deċizjoni li jkun approva, kif għamilt jien, ikun fil-fatt għen lit-tfal u studenti tagħna li jattendu l-iskejjel tal-Knisja, kif xi darba kont nattendi jien, għax il-flus mill-bejgħ ta' din il-proprjetà marru għall-Fondazzjoni tal-Iskejjel tal-Knisja skond il-liġi?!

X'interess għandu u kellu min, inkluż Membri Parlamentari, meta jaf li l-flus mill-prezz tal-bejgħ (€525,000) marru għall-iskejjel tal-Knisja, jaħbi dan il-fatt u jimplika u jinsinwa li l-flus marru fil-but ta’ xi ħadd privat u terz?

Nistaqsi: L-Onor. Membri Parlamentari ta' dan il-Kumitat huma jew m'humiex kollha favur li l-Istat Malti jgħin lill-iskejjel tal-Knisja? Hemm xi ħadd minnhom illi kieku jista', din l-għajnuna ma' tingħatax? Hemm xi ħadd minnhom li jisħet is-siegħa u l-mument li l-Gvern Malti jagħti flus għall-iskejjel tal-Knisja? Se nibdew ngħidu li l-flus li l-Gvern jagħti għall-iskejjel tal-Knisja permezz tal-Ftehim bejn is-Santa Sede u l-Gvern Malti għandhom jonqsu jew jieqfu?

Dikjarat dan, ninnota li tlift il-kont tad-drabi li fir-rapport tiegħu l-NAO jgħid li kien imħasseb ferm, mhux biss għax il-Ministru tiegħi dak iż­żmien, il-Ministru Fenech, u jien, ma konniex infurmati bil-fatti kollha pertinenti li influwenzaw id-deċizjoni meħuda għall-bejgħ, iżda li saħansitra l-Kummissarju tal-Artijiet lill-NAO qalilhom li “there existed no obligation to inform the Minister MFEI or the PS Revenues and Lands of the full details of the case" (para 2.5.39, paġna 47). Mhux biss, iżda f'paġna 49 tar-rapport (para 2.6.2) jintqal li l-Kummissarju tal-Artijiet lanqas lit-Tender Committee tal-GPD ma kien tah l-informazzjoni sħiħa u kompluta, liema fatt inċida fuq x'ġara wara. M'hemmx għalfejn ngħid li l-uffiċjali tal-GPD in kwestjoni ma kenux maħtura minni, ma kenux positions of trust, ma kenux maħtura minn ebda politiku, iżda kienu ilhom snin kbar uffiċjali tas-Servizz Pubbliku.

Onor. Membri, ninnota li dan hu l-ewwel u l-uniku rapport tal-NAO maħruġ mill-2013 ‘il hawn, ħalli b'hekk nindirizza l-kummenti sarkastiċi li tlissnu mill-Onor. Abela biex mingħalih ipoġġini fl-istess keffa ta' Ministri Laburisti li ġew ikkastigati mill-NAO mill-2013 ’l hawn, li jgħid li l-Ministru kkonċernat, anzi jien u l-Ministru Fenech, it-tnejn li aħna konna “misled”. L-Awditur Ġenerali qal li jien u l-Ministru Fenech, u t­Tender Committee u ċ-Ċhairperson tal-Arbitraġġ informali li tqabbad, ġejna żgwidati peress li ma ngħatatx l-informazzjoni kollha pertinenti.

Onor. Membri, minn minnkom, bir-rispett dovut lejkom, iħoss u jemmen li politiku li jkun gie żgwidat bil-ħabi minn uħud fis-Servizz Pubbliku ta' informazzjoni li kellha tingħatalu, għandu jġorr responsabilità daqs u l-istess bħal dak il-politiku li jkun aġixxa konsapevolment, bi pjan, bi ħsieb, pereżempju, billi juża emails privati ħalli ma jinqabadx xi jkun kiteb jew billi jiltaqa' u jinnegozja deal ta' €4.2 miljuni mal-privat waħdu waħdu, jew billi jkun hemm “kollużjoni” bejnu u l-privat ħalli l-privat jistgħana minn fuq dahar il-Gvem, jew billi jkun ordna lil ta' taħtu biex jinxtara prodott mingħand Tizju minflok mingħand Sempronju biex il-Gvern jispiċċa jitlef €l4-il miljun?  Taħsbu tassew li l-każijiet huma l-istess?

Fil-ftit punti li rrid nagħmel qabel nikkonkludi nixtieq ngħid li nieħu nota li r-rapport tal-NAO u x-xhieda quddiem dan il-Kumitat:

1. Juru li l-għeruq u r-raġuni tal-kumplessità – fi kliem l-istess NAO – ta' dan il-każ huma żball f'kuntratt pubbliku li sar fl-1975, fejn minflok enfitewsi ta' 99 sena li beda fl-1897, ikkwotaw ħażin enfitewsi ta' 150 sena, żball li ġie ripetutut imbagħad f’kuntratti pubbliċi tal-1975, 1981, 1986, u 1998;

2. Juru li jien qatt, nirrepeti qatt, ma qlibt la deċiżjonijiet u lanqas Minuti magħmula lili, iżda mxejt dejjem skond il-Minuta li saritli;

3. Juru li kienet prassi (u nista' ngħid li ilha prassi għal dawn l-aħħar 35 sena żgur) li l-Land Department jirregolarizza żvilupp fuq proprjetà tiegħu permezz ta' bejgħ tas-sit purchè u sakemm, ikun hemm il-permessi tal-ippjanar. Sija jien u anke l-Ministru Fenech hekk konna gejna nfurmati dejjem mil-Land Department u ninnota li hekk ikkonstata l-NAO fir­rapport tiegħu mix-xhieda li huwa kellem. Jiġini f’rasi eżempju ta' każ – ovvjament mhux imsemmi fir-rapprot – f'San Pawl tat-Tarġa qabel l-2008 fejn xi nies li kienu bnew mhux skond il-linja tat-triq u ngħataw l-art b'bejgħ wara tender ma tkeċċewx u ma kienx hemm twaqqigħ, iżda stante li kien hemm permessi tal-Malta Environment and Planning Authority (MEPA), ġiet regolarizzata l-problema permezz ta' tender. Jiġini f'rasi każ ieħor f'Għajnsielem, viċin il-Belvedere, fejn intużat l-istess proċedura. Magħdud ma' dan inżid li bejn  l-2008 u l-2013, sakemm jien kont responsabbli għall-Artijiet, saru numru rekord ta' azzjonijiet ta' infurzar mil-Land Department. Biżżejjed ngħid li minn tweġibiet tal-Onor. Prim Ministru fl-aħħar legiżlatura għall­mistoqsijiet parlamentari jirriżulta li l-medja tan-numru ta' azzjonijiet ta' infurzar mil-Land Department illum li jsiru f'sitt xhur huwa daqs kemm kienu jsiru f'gimgħa waħda bejn l-2008 u l-2013.

4. Juru li kienet prassi, u żgur prassi sa minn meta twaqqaf id­Dipartiment tal-Artijiet fl-1965, li kull meta jkun hemm diżgwid fuq valur ta' art jew proprjetà bejn il-Land Department u l-privat, dejjem tqabbad arbitraġġ informali fejn kull naħa tinnomina perit tagħha u ċ­Ċhairperson ikun nominat mil-Land Department. lnteressanti li sal-lum fil­Malta Arbitration Centre (MAC) ma daħal ebda każ minħabba nuqqas ta' qbil fuq stima ta' proprjetà tal-Gvern. Jiġifieri mill-2013 ‘il hawn il­Land Department qatt ma rrikorra għand il-MAC fuq stima ta' proprjetà, fuq diżgwid ta’ stima ta’ proprjetà. Tajjeb jingħad ukoll li, fi kliem l-NAO quddiemkom “il-fatt jibqa' li qatt ma saret mistoqsija lill-Ministru jekk humiex se jmorru through the Malta Arbitration Centre jew inkella through informal arbitration”. Anzi, l-NAO jagħmilha ċara li d-deċiżjoni li jmorru għal arbitraġġ informali ttieħdet mit-Tender Committee tal-GPD. Fl-aħħarnett, fil-Minuta 133 lili mill-Kummissarju tal-Artijiet (2010) fejn qed tintalab awtorizzazzjoni lill-Ministru Fenech biex isir arbitraġġ informali, u hija Minuta dettaljata, ma hemm imkien riferenza għal dak li kien qal it-tender dwar l-MAC. Imkien! Jiġifieri altru li la jien u lanqas il-Ministru Fenech ma stajna qatt inkunu nafu x'hemm fit-tender conditions.

5. Juru li jien dejjem imxejt l-istess, b'mod konsistenti mal-uffiċjali tal-Land Department, mingħajr ebda pressjoni biex ninfluwenza b'xi mod xi deċizjoni. ls-Segretarju Permanenti, Paul Zahra – li għadu Segretarju Permanenti sal-lum, wieħed mill-uniċi tnejn li nżammu wara l-2013 – xehed li matul dik is-sena li kien Segretarju Permanenti miegħi huwa qatt ma esperjenza xi pressjoni politika jew biex isir dak li mhux suppost. U dik hija l-verità għax hekk dejjem imxejt fil-ħames snin fl-Eżekuttiv; fejn għandi nagħti ordni, nagħtiha bil-miktub u nħalli spazju u nirrispetta d-diskrezzjoni tas­Servizz Pubbliku. Fi kliem il-Permanent Secretary, Paul Zahra, fix­xhieda tiegħu “jien ma kellix pressjoni fuq dan il-każ jew fuq xi każ ieħor fil-ħidma tiegħi matul dik is-sena". Is-Sur Zahra, wieħed mill­iktar uffiċjali tas-Servizz Pubbliku ta' esperjenza li għad għandna għax għadu permanent secretary, qal li min-naħa tiegħi dejjem ra l-atteġġjament li kien jistenna minn Ministru, xejn inqas u xejn iktar, b'ebda indħil politiku. Wieġeb kategorikament “le, never", għad­domanda li saritlu jekk ħassx xi pressjoni min-naħa tiegħi biex il­każ ikun deċiz mod u mhux ieħor. Anzi, spjega li l-iskop tal-uniku meeting li jien attendejt fuq dan il-każ kien li “kien hemm diskussjoni li kienet ilha għaddejja snin dwar dan il-każ u l-objettiv ta' dak il-meeting kien to try and reach a closure”. Iktar tard qal “Le ma naħsibx li xi ħadd ħa xi linja partikolari f’dik il-laqgħa, fis-sens li kien hemm options on the table, a big discussion fuq liema huma l-options, iżda mhux li din jew din. Iman u n-nies tiegħu kellhom imorru lura biex jiġu bi proposti fattibbli”.

6. Juru li dejjem imxejt skond ir-rakkmandazzjoni li tkun saritli, inkluż meta jien approvajt Minuta għall-bejgħ, liema Minuta għaddiet mingħand il-Permanent Secretary Paul Zahra lili.

7. Il-Minuta li jien iffirmajt giet għandi through the Permanent Secretary, Paul Zahra. Fi kliemu stess “Il-Minuta żgur li kienet qed tirrifletti d-diskussjoni li kien hemm f'dak il-meeting għax kieku ma kontx ngħaddih il-file”.  Dik hija ċ-chain of command fis-Servizz Pubbliku, u li jien irrispettajt; rakkmandazzjoni tiġi mid-Dipartiment, tgħaddi għand il-permanent secretary, li imbagħad jgħaddiha lill-Ministru. U jgħaddiha mhux bħala formalità, imma għax ikun qed jaqbel magħha, għax kieku ma jkunx qed jaqbel magħha ma jgħaddix il-file għand il-Ministru inkella jiktiblu li huwa mhux qed jaqbel.

8. Ninnota li mix-xhieda tal-NAO quddiem dan il-Kumitat fl-10 t'Ottubru li għadda, l-NAO qal li minkejja li s-sentenza tat lill­Gvern id-dritt li jimponi li jwaqqa' l-proprjetà, il-Gvern kellu d-dritt li jagħżel li “jsolvi” dan il-każ. Tant kemm hu hekk li fl-istess seduta, l-NAO qal “kien parti minn binja ikbar. Allura ma kienx jagħmel sens li l-Gvern jimponi li titwaqqa' parti minn binja ikbar. Evidenti li ma kenitx tagħmel sens, kemm għall-GPD, kemm għall­Gvern, kif ukoll għall-kumpanija. Is-soluzzjoni li jidħlu f'negozjati kienet tagħmel sens għaż-żewġ partijiet, kienet win-win”.

9. Ninnota li l-NAO stess jgħid, fis-seduta tal-10 ta’ Ottubru li għadda, li l-uffiċjali tal-GPD lili ma qalulix speċifikament li “kienu se jdaħħlu €35”. U fi kliem l-istess Awditur “biex ngħidu kollox, ir-responsabilità li jiggwida lill-Ministru hija tal-uffiċjal pubbliku”.

l0. Ninnota li fuq domanda li saritlu, l-ex Kummissarju tal-Artijiet, Albert Mamo, xehed li qatt ma kien hemm istanza fejn jien jew il-Ministru Fenech biddilna Minuta, jew bagħtniha lura għax ma naqblux magħha fuq dan il-każ. Jien dejjem imxejt fuq il-parir tal-uffiċjal pubbliku.

11. Ninnota li ma kenitx l-ewwel darba li l-Land Department, wara li  tkun inħarġet acceptance letter li tikkonferma l-figura, ma jibqax fuqha u jinfetaħ mekkaniżmu differenti. Dan ikkonfermah  l-ex Kummissarju tal-Artijiet fuq domanda li saritlu.

12. Ma nistax ma nagħmilx paragun biex nifhmu ftit eżattament dak li ntqal fuq il-valur tas-sit in kwestjoni. Dan hu każ fuq art footprint ta’ 165 m2 biss li fl-2012 inbiegħet mil-Land Department għall-€525,000, ċioè €3,181 għal kull m2. Is-sena li għaddiet, bl-ekonomija tajba u prezzijiet tal-bini għoljin sew, art footprint ta’ 24,000 m2 inbiegħet  mill-Gvern għal €15-il miljun biss, fejn kien hemm I­Institute for Tourism Studies (ITS) f'San Ġiljan. Jiġifieri inbiegħet b’€625 biss għal kull metru kwadru, biex jinbnew torrijiet bi prezzijiet m'għola s-sema. Xi Onor. Membri ta'  dan il-Kumitat għamlu ħafna u ħafna  plejtu fuq il-prezz ta' €525,000 għal art footprint ta' 165 m2. X'ser jgħidu mela fuq l-art tal-ex ITS li bil-prezz tal-2010 (nirrepeti, tal-2010) kienet tiswa miżerjament €138 miljun. Anzi, jekk irridu  nużaw  ir-riga  tal­valutazzjoni wżata mill-NAO f'dan il-każ kull metru kwadru, insibu li s-sit tal-ex ITS kellu jinbiegħ għal €564 miljun u mhux €15-il miljun kif inbiegħ!

Din hija dikjarazzjoni ġuramentata. 

IĊ-CHAIRPERSON: Grazzi. Issa jistgħu jibdew il-mistoqsijiet. 

ONOR. JULIA FARRUGIA PORTELLI: Nirringrazzjak, Onor. Azzopardi, talli qrajtilna dawn it-12-il punt li għamilt. Xtaqt, jekk jogħġbok, tikkonfermalna, għax hawnhekk għandna miktub  “page 10 of 12”, jekk kellekx xi żewġ dokumenti oħra li tixtieq tesibixxi jew taqra. 

ONOR. JASON AZZOPARDI: Le, Onor. Farrugia Portelli, ilbieraħ filgħaxija kelli problema bil-printer imbagħad irranġajt il-fonts u b’hekk ġew 10 out of 12. 

ONOR. ROBERT ABELA: Qed tistaqsik għax l-Awditur sab ħafna dokumenti neqsin mill-file ħalli ma jkollniex xi ċirkostanzi simili! 

ONOR. JULIA FARRUGIA PORTELLI: Mela qed ngħidu li “10 out of 10”. 

ONOR. JASON AZZOPARDI: Għall-mistoqsija tiegħek, Segretarju Parlamentari, id-dikjarazzjoni tiegħi hija ta’ 10 paġni. 

ONOR. JULIA FARRUGIA PORTELLI: Mela nagħmlu korrezzjoni biex tkun irreġistrata u recorded. Onor. Azzopardi, f’dan l-istadju trid tapprezza li aħna ma kellniex aċċess għal dan id-dokument, u ovvjament fuq l-argumenti li semmejt min-naħa tiegħi personali ma xtaqtx li nidħol fid-dettall anke għax ma kontx ippreparata għalihom. M’għandix problema li  sakemm kollegi oħrajn jkunu qegħdin jitkellmu nirriċerka online fuq il-każijiet li semmejt u jkollna ċans niċċaraw figuri li ċċitajt, però moħħi waqaf fuq l-ewwel sentenza tad-dikjarazzjoni tiegħek għax l-ewwel gidba li tirriżulta taħt ġurament illum hija fejn inti qed tgħid li “in vista li din hija l-ewwel darba li se nkun qed nikkummenta fil-pubbliku fuq dan ir-rapport fuq dan is-suġġett”. Forsi nieħdok lura għas-7 ta’ Novembru 2017 fejn  ħafna minna hawnhekk li segwewk fuq il-mezzi tax-xandir niftakru li kont ikkummentajt personalment fuq dan il-każ u tajt dettalji oħra. Tikkonferma li kont ikkummentajt diġà fil-pubbliku dwar dan? 

ONOR. JASON AZZOPARDI: Għall-benefiċċju tal-Membri l-oħra tista’ tgħid għal-liema dikjarazzjoni qed tirriferi? 

ONOR. JULIA FARRUGIA PORTELLI: Artiklu li qed jitla’ meta għamilt google search huwa, pereżempju, fuq Newsbook bit-titlu “Laqgħa tajba bejn Delia u Azzopardi”.  Dan huwa artiklu miktub mill-ġurnalist Christoph  Schwaige fis-7 ta’ Novembru 2017 fis-6:04 p.m. fejn fost l-oħrajn ittieħed kumment tiegħek, Onor. Azzopardi, mal-Onor. Delia, il-Kap tal-Partit Nazzjonalista.  Jiġifieri dakinhar ikkummentajt pubblikament fuq ir-Rapport tal-Awditur. L-artiklu jgħid ukoll li inti ġejt mistoqsi dwar jekk taħsibx li Delia se jieħu xi tip ta’ passi fil-konfront tiegħek, u inti kkummentajt pubblikament u għedt li “dan  kollu kien “spin” min-naħa tal-Partit Laburista”.  Jiġifieri inti taħt ġurament tgħid…? 

ONOR. JASON AZZOPARDI: Taħt ġurament nikkonferma li din hija l-ewwel darba li kkummentajt f’dan id-dettall fuq dan ir-rapport u tajt quote, unquote kull paġna fejn kien rilevanti għalija li nikkummenta. Ir-rapport li kien ta Newsbook, jekk niftakar tajjeb, kien fuq l-għatba tal-qorti għal ftit sekondi u bl-ebda mod ma jista’ jiġi pparagunat ma’ din id-dikjarazzjoni ġuramentata dettaljata li għadni kemm għamilt u mal-fatt li jien qiegħed hawnhekk għad-dispożizzjoni tal-Onor. Membri biex inwieġeb il-mistoqsijiet. 

ONOR. JULIA FARRUGIA PORTELLI: Imma kkummentajt. 

ONOR. JASON AZZOPARDI: Il-laqgħa li kelli mal-Kap tal-Oppożizzjoni f’Novembru li għadda ma kenitx miftuħa għall-media. 

ONOR. JULIA FARRUGIA PORTELLI: M’aħniex se nitkellmu dwar dak għax ma jinteressaniex dak  id-dettall. 

ONOR. JASON AZZOPARDI: U allura ma jistax jitqabbel mal-fatt li qiegħed hawnhekk għall-iskrutinju tal-PAC. Iva, nikkonferma li din hija l-ewwel darba li għandi l-opportunità nagħmel exposé fid-dettall fuq dan il-każ. 

ONOR. JULIA FARRUGIA PORTELLI: Imma l-punt hu li diġà kkummentajt fil-pubbliku. 

ONOR. CLAYTON BARTOLO: Apparti minn hekk, Onor. Azzopardi, konna fil-Parlament in session u inti kont għamilt mistoqsija supplementari… 

ONOR. JASON AZZOPARDI: Lill-Ministru Ian Borg.  Hux hekk? 

ONOR. CLAYTON BARTOLO: Hekk hu.  Bħala parti minnha kont għaddejt kumment, li għad irridu naslu għalih... Jiġifieri jien qed ngħid li din hija t-tieni darba li kkummentajt qabel ma ġejt hawnhekk, u xorta tibqa’ tgħidilna  li din l-ewwel darba li qed tikkummenta. 

ONOR. JASON AZZOPARDI: Għax meta għamilt il-mistoqsija supplimentari lill-Ministru Borg fil-Parlament kienet mistoqsija, ma kenitx kumment u ma kenitx spjega.  Kienet mistoqsija ta’ ftit sekondi waqt il-mistoqsijiet supplimentari lill-Ministru responsabbli mill-artijiet dwar jekk kienx hemm jew le Minuta. Nerġa’ ngħidlek li d-dikjarazzjoni li għamilt hawnhekk ta’ 10 paġni ma kenitx fuq jekk kienx hemm jew le Minuta li għaddiet mingħandi lill-Permanent Secretary. Id-dikjarazzjoni li għamilt hawnhekk naħseb li hija ftit aktar minn ftit sekondi għax fil-fatt domt madwar 20 minuta naqraha. Kieku dakinhar għamilt dak li għamilt hawnhekk illum kont nieħu l-ħin tal-mistoqsijiet kollu. 

ONOR. CLAYTON BARTOLO: Il-punt tiegħi kien li diġà tkellimt darbtejn qabel, u hawnhekk fl-ewwel sentenza qed tmur kontra dan kollu. Insomma nistgħu ngħaddu għall-mistoqsijiet. 

ONOR. ROBERT ABELA: Onor. Azzopardi, ħalli nieħdok għat-tieni faċċata tad-dikjarazzjoni tiegħek fejn inti elenkajt x’kontu tiddiskutu fid-diversi items li kien ikollkom fuq l-aġenda fiż-żmien li kont Ministru.  Fost l-oħrajn semmejt il-proċess ta’ digitisation u r-regolarizzazzjoni ta’ familji li kienu jirrisjedu fi djar taħt konvenju, imma ninnota li ma semmejtx l-esproprju tal-Fekruna u l-għoti tal-art lil-Löwenbräu. Dawn ukoll kienu l-ħidmiet tiegħek, hux hekk? 

ONOR. JASON AZZOPARDI: Onor. Abela, bil-qalb kollha… 

ONOR. ROBERT ABELA: Wieġeb il-mistoqsija, jekk jogħġbok. 

ONOR. JASON AZZOPARDI: Int għamiltli mistoqsija u se nwieġbek. Jekk trid niddiskutuhom by all means issa stess… 

ONOR. ROBERT ABELA: Fil-fatt se niddiskutuhom, imma huma mertu ta’ kumitat ieħor. 

ONOR. JASON AZZOPARDI: Però peress li huma mertu ta’ rapport li ħareġ l-Awditur u allura nimmaġina li se jkolli l-gost u l-pjaċir nerġa’ nidher quddiemkom biex niddiskutu dawk iż-żewġ rapporti, naħseb li jkun lok li nagħti l-ispjega tiegħi fuq dawk iż-żewġ rapporti darb’oħra, imma naċċertak illi kieku kelli nagħmel il-lista tal-items li kienu jkunu fil-weekly meetings ma naħsibx li kont nieħu 20 minuta imma kont nieħu s-sigħat. 

ONOR. ROBERT ABELA: Però tikkonferma li dawn iż-żewġ każijiet li semmejtlek saru wkoll fiż-żmien li inti kont Ministru. Iva jew le? 

ONOR. JASON AZZOPARDI: Ma naħsibx li għandi xi nżid mar-rapport li għamel l-Awditur Ġenerali. Naħseb il-fatti tar-rapporti huma ċari.  Jekk se nagħmlu mistoqsijiet fuq dawk, ma nsib l-ebda diffikultà, però r-rapporti qegħdin fil-public domain. 

ONOR. ROBERT ABELA: Tista’ twieġeb jekk hux iva jew le? 

ONOR. JASON AZZOPARDI: Il-każ tal-Löwenbräu nista’ nikkonfermalek u kburi li kont jien li ordnajt lill-Kummissarju tal-Artijiet, il-minuta stess li nfurmani x’sar minn wara dahari sentejn qabel, biex jittieħdu passi legali u fil-fatt ittieħdu.  Dwar il-każ li semmejt inti tal-Fekruna jien personalment kont inkarigat mill-Kabinett biex nimplimenta l-wegħda elettorali 150 li kien hemm fil-programm elettorali tal-2008 fejn jien kelli l-inkarigu mill-Kabinett li nidentifikaw numru ta’ siti – u lanqas kien Jason Azzopardi jew Tonio Fenech iżda konna ninvolvu lis-Servizz Pubbliku; kien hemm kumitat magħmul mill-Ministeru għall-Finanzi, id-Dipartiment  tal-Artijiet u d-Dipartiment tal-Kuntratti – ta’ valur storiku jew xeniku jew ambjentali. Jiġuni f’moħħi ħamsa: Tigulgio, Riviera Martinique, Ulysses Lodge, l-art tal-Fekruna u Festival Apartment fil-Mellieħa. Bdew negozjati mis-Servizz Pubbliku mas-sidien konċernati u jien kemm-il darba tkellimt fil-pubbliku u tajt intervisti dwarhom.  F’għeluq il-ħames snin dan il-kumitat ikkonkluda n-negozjati ma’ waħda minn dawn il-ħames siti. Ikollok tistaqsini d-dispjaċir tiegħi x’inhu ngħidlek li mhuwiex li għamilna tal-Fekruna imma li m’għamilniex il-ħamsa li huma. 

ONOR. ROBERT ABELA: Tiftakar li qabel esproprjajtu l-art tal-Fekruna fl-interess pubbliku, l-ewwel bdiltu l-pjan lokali u lis-sid daħħaltuhielu f’villa area u tajtuh €5 miljun ta’ proprjetà li qabel biddiltu l-pjan lokali ma kienet tiswa prattikament xejn? Tiftakru dan? 

ONOR. JASON AZZOPARDI: Meta sirt Segretarju Parlamentari… 

ONOR. ROBERT ABELA: Jekk trid niddiskutuh, niddiskutuh, nafu sew il-każ! 

ONOR. JASON AZZOPARDI: M’għandix dubju, però tafu b’mod qarrieqi ħafna għax meta sirt Segretarju Parlamentari… 

ONOR. ROBERT ABELA: Għalik kulħadd qarrieqi minbarra inti!

ONOR. JASON AZZOPARDI: Meta sirt Segretarju Parlamentari fl-2008, u wara li sirt Segretarju Parlamentari post Marzu 2008, ma kien hemm ebda, nirrepeti ebda, u kun leali ma’ kulħadd u għid li ma kien hemm ebda, tibdil fil-pjan lokali li nċida b’xi mod remot il-valur ta’ dik l-art. Minn mindu sirt Segretarju Parlamentari fl-2008, la l-Kabinett, la l-Gvern u lanqas ħadd ma biddel il-pjan lokali ta’ dik l-area. 

ONOR. ROBERT ABELA: Biddlu George Pullicino ftit qabel iż-żmien li qed issemmi inti.  Iva jew le? 

ONOR. JASON AZZOPARDI: Ma jirriżultalix li kien il-Ministru George Pullicino li biddel il-pjan lokali. 

ONOR. ROBERT ABELA: Mela min kien qabel l-2006 li bidlu? 

ONOR. JASON AZZOPARDI: Qabel l-2008 jien ma kontx fl-Eżekuttiv, u allura dik il-mistoqsija trid tagħmilha lill-uffiċjali konċernati tal-MEPA li kienu nvoluti f’dak l-eżerċizzju. Ċertament, ma kien hemm l-ebda Ministru tal-Amministrazzjoni Nazzjonalista li ddeċieda fejn jinbidel il-pjan lokali, kif u come. 

ONOR. ROBERT ABELA: Dak qed tgħidu inti, u inti stess għedt li ma kontx parti mill-Amministrazzjoni. Fl-istqarrija tiegħek inti semmejt li ġejt żgwidat.  

ONOR. JASON AZZOPARDI: Jiena xhedt u kkonfermajt dak li qal l-Awditur Ġenerali… 

ONOR. ROBERT ABELA: Fil-kas naqralek dak li hawn miktub. Ejjew naqblu fuq li hawn miktub. 

ONOR. JASON AZZOPARDI: L-Awditur Ġenerali, fir-rapport tiegħu, uża l-kelma “misled”. Jien ikkwotajt il-kelma “misled” li hemm fir-Rapport tal-Awditur, fejn jgħid li l-Ministru Fenech, is-Segretarju Parlamentari Jason Azzopardi, l-Arbitration Committee u  t-Tender Committee ġew misled, bil-Malti żgwidati, mill-partial information mogħtija lilhom mill-Commissioner of Lands. Dak hu li kkwotajt jien fid-dikjarazzjoni. 

ONOR. ROBERT ABELA: F’paġna 6 tad-dikjarazzjoni li ppreżentajt, inti qed tgħid hekk: 

“ninnota li dan hu l-ewwel u l-uniku rapport tal-NAO maħruġ mill-2013 ‘il hawn…li jgħid li l-Ministru konċernat, anzi jien u l-Ministru Fenech, it-tnejn li aħna konna “misled”.

Jiġifieri jien hawnhekk qed nifhem li inti taqbel ma’ dak li kkonkluda l-NAO f’dan ir-rigward li inti kont misled. 

ONOR. JASON AZZOPARDI: Ma nistax ma naqbilx għax dik hija l-verità. 

ONOR. ROBERT ABELA: Kieku kont well led, jiġifieri skont inti kont mmexxi tajjeb, x’kont tiddeċiedi differenti minn dak li ddeċidejt? 

ONOR. JASON AZZOPARDI: Fil-politika tgħallimt ma nweġibx mistoqsijiet ipotetiċi. Kieku u kien qatt ma ltaqgħu. 

ONOR. ROBERT ABELA: Qed nifhem li ma tridx twieġeb il-mistoqsija tiegħi. Inti qed tgħid li kont żgwidat, kieku kont iggwidat tajjeb, skont inti, x’kont tagħmel differenti f’dan il-każ? 

ONOR. JASON AZZOPARDI: Nista’ nwieġbek li bħala fatt il-verità hija li jiena ġejt żgwidat.  Dan huwa kkonfermat mill-Awditur Ġenerali fl-investigazzjoni indipendenti li għamel. Nikkonferma li dik hija l-verità sagrosanta u nikkonferma li meta ltqajt mal-Awditur fl-Uffiċċju tiegħu – dak iż-żmien lanqas kien is-Sur Deguara imma kien is-Sur Mifsud għax is-Sur Deguara kien  għadu Deputat Awditur Ġenerali – niftakarni nesprimi r-rabja u d-diżappunt tiegħi miegħu meta sirt naf f’dik il-laqgħa li kien hemm sentenza tal-qorti li jien ma kontx infurmat biha. Nerġa’ ngħidlek, jien inħoss – mhux jien Jason Azzopardi imma kull ministru u kull segretarju parlamentari –  li allaħares is-Servizz Pubbliku ma jagħtihx l-informazzjoni kollha li jkollu għad-dispożizzjoni tiegħu. 

ONOR. ROBERT ABELA: Jiġifieri bi kliemek stess qiegħed tikkonferma li kieku, skont inti, ingħatajt ċerta informazzjoni, kont tieħu deċiżjonijiet differenti minn dawk li effettivament ħadt.  Jew kont tibqa’ għaddej xorta waħda? 

ONOR. JASON AZZOPARDI: Onor. Abela, qed inkun leali miegħek u mal-intelliġenza tiegħek.  Jien nista’ nwieġeb  għal dak li ġara, għal dak li seta’ ġara jew li kieku ġara, inkun żleali lejk u ma nkunx korrett li nwieġeb għax l-esperjenza tgħallimna li nistgħu nwieġbu fuq dak li ġara u mhux fuq dak li seta’ kieku ġara. Li nista’ ngħidlek huwa li jmissni kont infurmat, u li Tonio Fenech missu kien infurmat, bħalma kellna nkunu nafu fil-każ li għadek kemm semmejt każ ftit tal-minuti ilu, b’dak li ġara minn wara dahari u minn wara dahar Tonio Fenech, sentejn qabel, però li fil-fatt ma konniex.  Lili għidli l-mument li l-politiku sar jaf b’dak li ma kienx jaf, x’għamel, però tikkundannanix għal xi ħaġa li ma kontx naf biha. 

ONOR. ROBERT ABELA: Jien m’iniex qed nikkundannak, imma qed nistaqsik – u għal darba, tnejn, tlieta ma tridx twieġeb – x’kont tagħmel differenti kieku ngħatajt l-informazzjoni li qed tgħid li ma ngħatajtx. Għal darba, tnejn, tlieta qed tgħid li ma kont tagħmel xejn differenti. S’issa għadni ma smajtekx tgħid x’kont tagħmel differenti. 

ONOR. JASON AZZOPARDI: Onor. Abela, kun leali lejn il-mistoqsija tiegħek u leali, jekk jogħġbok, lejn it-tweġiba tiegħi. 

ONOR. ROBERT ABELA: X’kont tagħmel differenti kieku kellek din l-informazzjoni? 

ONOR. JASON AZZOPARDI: Jien m’għedtlekx li ma kont nagħmel xejn differenti. Jien kont qed inwieġbek li għandi prinċipju – u jekk ngħidlek mingħand min tgħallimtu you’ll be surprised, fil-fatt għallimhuli l-ex Prim Ministru Alfred Sant meta kien għadu Kap tal-Oppożizzjoni – li jgħid li politiku tal-affari tiegħu m’għandu qatt iwieġeb  mistoqsijiet ipotetiċi għax allura, Onor. Abela, il-politiku jipprova jkun profeta u jispiċċa jkun politiku ħażin u profeta ħażin. I will not do it. Jien nista’ ngħidlek bħala fatt x’ġara, mhux x’seta’ ġara. 

ONOR. ROBERT ABELA: Jien m’iniex qed nagħmillek mistoqsija ipotetika, imma qed nagħmillek mistoqsija preċiża.  Inti qed tgħid li ma kontx taf li dwar dan il-każ kien hemm sentenza tal-qorti. Kieku din is-sentenza tal-qorti nġabet għall-attenzjoni tiegħek, għax ħaddieħor jgħid li ġabha għall-attenzjoni tiegħek, x’kont tagħmel differenti? 

ONOR. JASON AZZOPARDI: Onor. Abela, is-sentenza ma ġietx għall-attenzjoni tiegħi. 

ONOR. ROBERT ABELA: X’kont tagħmel differenti kieku kont taf? 

ONOR. JASON AZZOPARDI: Jien, bħala Segretarju Parlamentari u bħala Ministru, ma kelli l-ebda forma ta’ informazzjoni, aċċenn għal xi informazzjoni għal din is-sentenza u fl-unika laqgħa li żammejt, fejn kien hemm preżenti l-Permanent Secretary, id-Direttur Ġenerali, il-Kummissarju tal-Artijiet, il-Kap tas-Segretarjat tiegħi u xi ħaddieħor li qed ninsa, però kien hemm aktar minn persuna waħda,  f’ebda mument ma ssemmew dawn is-sentenzi. Li nista’ ngħidlek huwa li kemm lili u kemm lill-Ministru tiegħi, il-Land Department, partikolarment Albert Mamo – u meta nsemmi lil Albert Mamo qed insemmi persuna b’institutional memory ta’ kważi 40 sena għax dan daħal il-Land Department ftit wara l-Indipendenza –  kien dejjem jinsisti magħna – u qablu, meta bdejt jien kien hemm il-Perit John Sciberras li kien Direttur Ġenerali mal-Ministru preċedenti tiegħi responsabbli mill-artijiet, Dr. Tonio Borg – li l-Land Department kellhom il-prassi, mhux għal ftit snin imma minn ftit wara l-Indipendenza meta twaqqaf id-dipartiment, li jkun hemm regolarizzar tas-sitwazzjoni purchè hemm il-permessi. Jien nista’ ngħidlek x’kienet il-prassi tal-Land Department u b’lealtà lejk semmejtlek żewġ każijiet, wieħed minnhom fi żmienna u wieħed qabel żmieni, però m’iniex se nwieġeb…

ONOR. ROBERT ABELA: Qed tibqa’ tgħid ħafna imma m’intix qed twieġeb il-mistoqsija. 

ONOR. JASON AZZOPARDI: M’iniex qed ngħidlek li mhux se nwieġeb b’xi forma ta’ nuqqas ta’ rispett, imma qed ngħidlek li m’iniex se nwieġeb għax… 

ONOR. ROBERT ABELA: M’intix se tgħid x’kont tagħmel differenti. 

ONOR. JASON AZZOPARDI: M’iniex se nwieġeb għax hija mistoqsija ipotetika. Jien inwieġeb fuq dak li kont naf u mhux fuq x’kont nagħmel b’mod ipotetiku. 

ONOR. ROBERT ABELA: Illum għandek il-benefiċċju tal-hindsight li taf b’din is-sentenza, imma ma tixtieqx tgħid x’kont tagħmel differenti, jekk kont tagħmel xi ħaġa differenti. 

ONOR. JASON AZZOPARDI: Ma nistax inwieġeb għal mistoqsija ipotetika bħal din għax hija totalment beyond me li nipprova nwieġeb mistoqsija ipotetika ta’ xi ħaġa li ma kontx naf. 

ONOR. ROBERT ABELA: Inti spjegajt ukoll li ma kontx taf x’kien fih it-tender. Li kieku kont taf x’kien fih it-tender kont tagħmel xi ħaġa differenti, kont tieħu deċiżjoni differenti minn dik li effettivament ħadt? 

ONOR. JASON AZZOPARDI: Fuq il-kwestjoni tat-tender, kif qal il-Ministru Fenech fix-xhieda tiegħu lill-NAO – jekk m’iniex sejjer żball hija rrapportata – il-politiku, f’dan il-każ il-Ministru jew is-Segetarju Parlamentari, meta jkollu għexieren ta’ files fil-ġimgħa li jrid japprova – jien kienu jitilgħuli miżerjament 100 fil-ġimgħa –  huwa umanament u fiżikament impossibbli li jaqra kull file minn cover sa cover biex jifhem eżattament mill-A saż-Z x’hemm. Għalhekk l-iskop, għal dawn l-għexieren ta’ snin, tal-Minuti, u allura sta għall-uffiċjal pubbliku li jagħmel il-Minuta li jkun korrett, leali u exhaustive biex jagħti stampa korretta lill-Ministru tiegħu li tkun qed tintalab l-approvazzjoni tiegħu. It-tender jien ma qrajtux. Forsi tista tgħidli li t-tender kien fil-file tal-Land Department u l-file tal-Land Department ġie quddiemi u quddiem il-Ministru Fenech, u ngħidlek, iva, però ma qrajtux.  Allaħares ministru, hu min hu, jintalab jaqra kull tender document li jkun hemm f’kull file tal-Land Department għax inkella they might as well imorru customer care u ma jkunux aktar ministri! Sinċerament qed ngħidlek li ma qrajtux. Għedtha anke fid-dikjarazzjoni u qalha wkoll Tonio Fenech. 

ONOR. ROBERT ABELA: Ħalli nieħdok rigward is-sentenza tal-qorti li ġiet deċiża fl-2006 u kkonfermata fil-Qorti tal-Appell fl-2009. Naqblu li din is-sentenza hija waħda pubblika, jiġifieri hija aċċessibbli għall-pubbliku b’mod ġenerali, u jekk tfittixha online issibha faċilment fuq il-website tal-qorti?  Naqblu ma’ dan il-fatt li qed insemmilek? 

ONOR. JASON AZZOPARDI: Onor. Abela, onestament ma nafx, però nassumi għax hekk ikunu s-sentenzi, però jien personalment qabel ma tkellimt mal-Awditur ma kontx privy to the existence of court proceedings u allura ma nistax ngħidlek li jien kont aware li kien hemm sentenza online. Nassumi li bħal kull sentenza oħra tkun online, però jien personalment, u anke l-Ministru tiegħi, ma konniex...  Tant hu hekk, li fir-rapport jingħad – u dik verament  darsitni – li … 

ONOR. ROBERT ABELA: Imma għamilt verifika inti? 

ONOR. JASON AZZOPARDI: Skużani, Onor. Abela, ma rridx ninterrompik fi kliemek. Il-Kummissarju tal-Artijiet qal lill-Awditur li ma kellux obbligu jinforma lis-superjuri tiegħu bl-eżistenza ta’ dawn is-sentenzi. I believe it was a very important point to bring up, però l-fatt huwa li ma konniex nafu. 

ONOR. ROBERT ABELA: Imma mbagħad hemm ir-responsabilità ministerjali. Mela hawnhekk kellek sitwazzjoni fejn kellek ċirkostanza pjuttost eċċezzjonali ta’ żvilupp fuq il-foreshore. Naqblu li mhux normali li jkollok żvilupp fuq il-foreshore, anke fil-kuntest li inti kont ippilotajt l-Abbozz ta’ Liġi rigward il-public domain li baqa’ qatt ma ġie ppubblikat sal-2013? Naqblu li ċ-ċirkostanza ma kenitx waħda normali li jkollok żvilupp f’San Ġiljan fuq il-foreshore?  Fil-fatt kien hemm għagħa pubbliku.  Tiftakar li kien hemm protesti mill-pubbliku? Tiftakar jew le? Fl-2003 kien hemm għagħa pubbliku u l-Kummissarju tal-Artijiet kien ħa proċeduri dwar dak l-għagħa pubbliku, li wkoll kienu  pubbliċi. 

ONOR. JASON AZZOPARDI: Onor. Abela, jien qiegħed hawnhekk bil-ġurament.  Filwaqt li huwa fatt li kien hemm għagħa pubbliku – u dan nafu għax qrajt ir-Rapport tal-Awditur – fl-2003 jien ma kontx qed naqra x’qed jiġri f’San Ġiljan. Kieku tgħidli x’ġara f’Raħal Ġdid fejn trabbejt u fejn noqgħod, forsi ngħidlek li probabbilment li kont aware għax in-nies kienu qegħdin jitkellmu, imma le ma kontx aware li fl-2003 f’Malta kien hawn għagħa pubbliku f’San Ġiljan. Sirt konxju ta’ dan meta qrajt ir-Rapport tal-Awditur. Having said this, nerġa’ ngħid li ma kontx aware tas-sentenza. 

Onor. Abela, rigward il-foreshore, int għedt sew li kont jien li bdejt il-momentum fil-leġiżlatura ta’ qabel tal-aħħar biex għall-ewwel darba fil-pajjiż ikollna liġi li tirregola l-public domain.  Tant kienet importanti dik il-liġi, li nidejt il-white paper f’Jannar 2013, imbagħad fil-leġiżlatura li għaddiet, jien u l-Ministru Josè Herrera għamilna din il-liġi.  Nista’ ngħid li kien mument ta’ sodisfazzjon, u l-Awditur fir-rapport tiegħu jgħid li sakemm kellna l-Liġi dwar il-Public Domain, il-kwestjoni tal-foreshore ma kenitx ċara, u jsemmi, jekk m’iniex sejjer żball, il-parir li kien ta l-Avukat Ġenerali – jidhirli li kien Dr. Borg Barthet – lil-Land Department ferm u ferm qabel żmieni fejn qal li kienet a grey area in the law jekk il-foreshore –  u hawnhekk se jifhmuni l-avukati, imma nippruvaw nispjegawha lil min mhux avukat – hijiex extra commercium jew intra commercium, jiġifieri jekk setgħetx tkun is-suġġett  ta’ kuntratt jew le, sakemm ġiet il-Liġi tal-Public Domain. Dan jgħidu l-Awditur.  Issa inti, Onor. Abela,  staqsejtni jekk kontx naf li kien hemm dan l-iżvilupp fuq il-foreshore.  Fir-rapport qrajt li kien hemm l-assimilazzjoni ta’ art tal-Gvern ma’ art tal-Knisja, però ma kontx aware … 

ONOR. ROBERT ABELA: Imma staqsejt? 

ONOR. JASON AZZOPARDI: Kif tista’ tistaqsi fuq xi ħaġa li ma tafx? 

ONOR. ROBERT ABELA: Staqsejt jekk kienx hemm proċeduri legali dwar dan il-każ? Din hija parti miċ-check list bażika!

ONOR. JASON AZZOPARDI: Onor. Abela, inti qed tgħidli li kull laqgħa li jkollok tassumi li hemm court proceedings? 
ONOR. ROBERT ABELA: Le, imma inti kellek każ ta’ proprjetà li dwarha ħareġ tender, mibnija fuq il-foreshore u li taf li kien hemm għagħa pubbliku dwarha għax qiegħda fuq il-foreshore.  Allura meta taf dan kollu ma tistaqsix jekk qattx kien hemm proċeduri mid-dipartiment, jew ħaġa jew oħra? 

ONOR. JASON AZZOPARDI: No Sir. Onor. Abela … 

ONOR. ROBERT ABELA: Tinsiex li hawnhekk kellna lil Iman Schembri li xehed li kull pass li sar kien riferut lill-Ministru konċernat. 

ONOR. JASON AZZOPARDI: Grazzi! 

ONOR. ROBERT ABELA: Jiġifieri int qed tgħidilna li dawn l-affarijiet bażiċi ma staqsejtuhomx? Għax faċli tgħidli li ma staqsejt xejn u ma kontx taf!

ONOR. JASON AZZOPARDI: No Sir. Onor. Abela, dak li qal Iman Schembri huwa korrett as far as the Minutes sent to me and to my Minister are ocncerned. Fil-laqgħa li kellna, l-unika laqgħa li żammejt, to bring matters to a head mill-aspett tas-Servizz Pubbliku – u nenfasizza li kienu preżenti uffiċjali tas-Servizz Pubbliku biss, ħadd qatt mill-privat ma kien preżenti –  jien u Pawlu Zahra, il-Permanent Secretary, ġejna mogħtija… 

ONOR. JULIA FARRUGIA PORELLI: Skużani, Onor. Azzopardi, xtaqt niċċara xi ħaġa fuq dan il-punt.  Inti qed tgħid li f’dik il-laqgħa kien hemm biss nies tas-Servizz Pubbliku. 

ONOR. JASON AZZOPARDI: Iva. 

ONOR. JULIA FARRUGIA PORELLI: Jiġifieri ma kien hemm l-ebda laqgħat li fihom kien hemm s-Sinjuri li bbenefikaw minn din l-art? 

ONOR. JASON AZZOPARDI: Segretarju Parlamentari, ma naħsibx li se nweġibha għax  huwa punt… 

ONOR. CLAUDIO GRECH: L-impressjoni li ngħatajna hawnhekk kienet li din il-laqgħa li ssemmiet saret mat-third party, mal-klijent. 

ONOR. JASON AZZOPARDI: Le.  Onor. Segretarju Parlamentari, din hija ta’ importanza kardinali.  Minn Marzu 2008 sal-lum, jien qatt – u ftit tal-ħin ilu l-Onor. Abela semma wkoll il-każ tal-Fekruna – ma ltqajt ma’ xi individwu, avukat, jew xi ħadd tal-familja, jew rappreżentant ta’ dak il-każ. 

ONOR. JULIA FARRUGIA PORTELLI: Mhux fuq tal-Fekruna qed nistaqsi imma fuq ta’ Spinola. 

ONOR. JASON AZZOPARDI: Imma biex tifhem, li minn Marzu 2008 sakemm spiċċajt f’Marzu 2013, qatt, qatt u qatt ma żammejt laqgħa ma’ entità jew individwu privat li kellu proċeduri legali – u għedtha fid-dikjarazzjoni – kontenzjużi mal-Land Department jew għaddejjin...  Pereżempju, kien ikun hemm persuni li kontrihom tkun ittieħdet xi enforcement action min-naħa tal-Land Department, li kienu jitolbu laqgħa mal-Ministru, imma jien kont nirrifjuta, bħalma ġara fil-każ, pereżempju, tal-Löwenbräu li semma aktar qabel l-Onor. Abela. F’dak il-każ kien hemm Zaren Vassallo li talab laqgħa miegħi, u jien irrifjutajt, kien ċempilli l-avukat tiegħu, Aldo Vella, imma jien irrifjutajt u kien ħa għalih u jieħu għalih kemm irid, għax xorta ma ltqajtx miegħu. Jien hekk kont nimxi.  U allura f’din il-laqgħa, li kienet l-unika laqgħa li jien żammejt, kienu preżenti – x’niftakar jien, però hemm ir-Rapport tal-Awditur li jgħid b’aktar preċiżjoni – Pawlu Zahra... Dan kien one of those weekly meetings jiġifieri ma kenitx laqgħa ad hoc fuq il-każ ta’ 83 Spinola Road, San Ġiljan. 

ONOR. JULIA FARRUGIA PORTELLI: Min kien hemm f’dik il-laqgħa? 

ONOR. JASON AZZOPARDI: Fil-weekly meetings li kien ikolli, li ġeneralment kienu jkunu nhar ta’ Tnejn jew nhar ta’ Tlieta, kien ikun hemm various administrative issues li konna niddiskutu mal-kapijiet tad-Dipartiment tal-Artijiet. Din il-laqgħa li qed jirriferi għaliha l-Awditur fir-rapport tiegħu kienet waħda minn dawk il-weekly meetings u l-item kien wieħed minn varji items oħrajn. Mill-mument li sirt Ministru f’Jannar 2012 u allura kelli l-vantaġġ li kelli segretarju permanenti addett miegħi – sa dakinhar ma kellix għax is-Sur Alfred Camilleri kien ikun imħabbat wisq bl-affarijiet tal-finanzi – kont ninsisti li hu jkun preżenti għal kull weekly meeting li kien ikolli mal-kapijiet tal-Land Department.  Għal dik il-laqgħa niftakar li l-probabilità kienet –  kważi ċert imma ħalli ngħidu probabilità għax issa għadda ż-żmien, qed  nitkellmu fuq sitt snin ilu – li kien hemm il-Kap tas-Segretarjat tiegħi li dak iż-żmien kien Lino Mintoff, il-Kummissarju tal-Artijiet, id-Direttur Ġenerali tal-GPD, li kien Iman Schembri, is-Segretarju Permanenti Pawlu Zahra, u m’iniex ċert – però this is subject to correction għax issa ovvjament għadda ż-żmien – jekk kienx preżenti wkoll id-Direttur tal-Uffiċċju Konġunt. 

ONOR. JULIA FARRUGIA PORTELLI: Jiġifieri inti qed tgħid li fl-ebda mument qatt ma ltqajt, jew mal-avukati tal-klijenti jew mal-individwu, u qatt m’għamlu kuntatt miegħek, la permezz ta’ emails u lanqas permezz ta’ telefonati.

ONOR. JASON AZZOPARDI: Għall-ewwel parti tad-domanda tiegħek ngħidlek li jien qatt ma ltqajt ma’ ebda avukat li kien qed jippatroċinja xi wieħed minn dawn il-persuni wara dawn il-kumpaniji...

ONOR. JULIA FARRUGIA PORTELLI: U qatt għamlulek xi pressjoni permezz ta’ emails? Meta ngħid “pressjoni”, jiġifieri jistaqsuk fejn wasaltu jew jekk weħiltux.

ONOR. JASON AZZOPARDI: Onor. Farrugia Portelli, inti qiegħda f’din il-kariga u Alla biss jaf kemm tirċievi emails ukoll. Jien kont nirċievi madwar 150 email, u b’daqshekk m’iniex qed nimpressjonak għax kull ministru u segretarju parlamentari jgħaddi minnha din, jiġifieri ma jien qed nipprova nimpressjona lil ħadd biex ħadd ma jifhimni ħażin, anzi hawn min jirċievi aktar. Jien kont nirċievi bejn wieħed u ieħor madwar 150 u 170 email kuljum, u nkun qed nigdeb jekk ngħidlek li niftakar fiċ-ċert kull email  li jiena rċevejt, jew kull email li kont ikkupjat fiha, però li hu żgur hu li Jason Azzopardi qatt ma ltaqa’ mal-avukati li ssemmew hawnhekk, li rriżulta li kienu Peter Fenech u Massimo Vella, ta’ din il-kumpanija jew ma’ dawn l-individwi.

ONOR. JULIA FARRUGIA PORTELLI: Imma ma tiftakarx jekk għamlulekx pressjoni f’dak is-sens?

ONOR. JASON AZZOPARDI: Le, pressjoni ma kellix għax kieku niftakar, però jekk irċevejt xi email, jew kont ikkupjat f’xi email fost dawk l-eluf li jiena rċevejt, inkun prużuntuż jekk ngħidlek b’mod kategoriku li le, però pressjoni as far as your question is concerned, as far as pressure is concerned, no. 

ONOR. JULIA FARRUGIA PORTELLI: Tiċħad li kien hemm sitwazzjoni fejn in-nies tas-Servizz Pubbliku ġibdulek l-attenzjoni li f’laqgħa partikolari – fejn allura kien hemm l-avukati tas-sinjuri li bbenefikaw mill-art – għamlu pressjoni u qajmu kjass sħiħ fuq xi punti partikolari? 

ONOR. JASON AZZOPARDI: Jien qatt ma kont preżenti għal xi laqgħa fejn kien hemm xi individwu privat.  Li nista’ ngħid huwa li – u r-rapport tal-Awditur dan jikkonfermah – li fil-laqgħa li kellna, jekk m’iniex sejjer żball bejn Frar u Marzu, 2012, liema laqgħa żammejt il-ministeru fost il-weekly meetings li kien ikolli, Iman Schembri u l-kumplament tas-Servizz Pubbliku briefed me about what this problem really was. Jiġifieri f’dik il-laqgħa – ovvjament mill-memorja – ippruvajna l-fatt li kien hemm sitwazzjoni ta’ kuntratt li kien fih żball going back sal-1975, u ġie ripetut, li kien hemm bini li sar in good faith, li kien hemm bżonn li din il-ħaġa we bring closure to it, what are the options and what is the way forward, però qatt, imkien, la formali u lanqas informali, ma ltqajt la mal-kumpaniji u lanqas man-nies ta’ din il-kumpanija, fosthom Vince Farrugia li xehed hawnhekk, jew ma’ xi rappreżentanti tiegħu.

ONOR. JULIA FARRUGIA PORTELLI: Imma ma tiftakarx jekk bagħtulekx xi emails.

ONOR. JASON AZZOPARDI: Ma neskludix, għax jekk ngħidlek le nkun qed inkun prużuntuż. Irċevejt eluf ta’ emails; qiegħed inwieġeb to the best of my knowledge.

ONOR. ALEX MUSCAT: Konna qegħdin nitkellmu dwar il-Liġi tad-Demanju Pubbliku li inti kont bdejt taħdem fuqha f’dik il-leġiżlatura partikolari. Meta inti kont is-Segretarju Parlamentari kif ukoll il-Ministru responsabbli mill-artijiet, kienet proċedura normali li inti tawtorizza li jinħarġu, permezz ta’ tenders, bċejjeċ ta’ art fuq il-foreshore biex jinbiegħu u jiġu żviluppati f’appartamenti jew xi ħaġ’oħra? Tiftakar?
ONOR. JASON AZZOPARDI: Ma niftakar b’ebda każ partikolari fejn jiena ntlabt nawtorizza tender kif qed tispjega inti, però having said this, knowing me, jekk ġie xi każ fejn intalbet l-awtorizzazzjoni tiegħi jew tal-Ministru fuqi għal trasferiment ta’ art foreshore, I would have expected that to be pointed out. Imma bħalissa I cannot recollect any particular instance.

ONOR. ALEX MUSCAT: Jiġifieri jekk qed nifhem sew, inti ma kontx b’mod normali tapprova li jinbigħu artijiet tal-Gvern fuq il-foreshore. Mir-risposta tiegħek qed nifhem li din ma kenitx il-prassi, ma kenitx in-norma.

ONOR. JASON AZZOPARDI: Mhijiex kwestjoni tiegħi, imma...

ONOR. ALEX MUSCAT: Jew li taf biha inti li kienu jsiru mid-dipartiment.

ONOR. JASON AZZOPARDI: Onor. Muscat, onestament I cannot recollect any particular incident case concerning the transfer of property or ownership or real rights over any foreshore. Jekk għandek xi każ, by all means staqsini dwaru u nwieġbek, imma I cannot honestly remember anyone.

ONOR. ALEX MUSCAT: Jiġifieri jekk qed nifhem sew, dan kien każ eċċezzjonali.

ONOR. JASON AZZOPARDI: Li nista’ ngħidlek hu li dan il-każ kien ftit differenti, Onor. Muscat.

ONOR. ALEX MUSCAT: Għalfejn differenti?  Jekk qed nifhmek sew, minn dak li qed tiftakar fil-ħames snin kemm domt inti responsabbli mill-artijiet ma kenitx in-norma li toħorġu enders biex tbigħu biċċiet tal-foreshore biex ikunu jistgħu, jew jinbnew appartamenti, jew whatever. Allura, jekk qed nifhem sew, dan kien każ uniku.

ONOR. JASON AZZOPARDI: Id-domanda tiegħek tippresupponi ammont ta’ premessi. Irid ikun premess li l-Ministru jaf li dik l-art hija tassew foreshore u mhux diskutibbli jekk hijiex foreshore. It-tieni premessa hi li l-Ministru  jintalab japprova tender biex foreshore verġni jiġi żviluppat. Onor. Muscat, jien nista’ ngħidlek li sakemm kont jien Segretarju Parlamentari u Ministru ma nistax niftakar – hawnhekk qiegħed bil-ġurament, allura qed nixhed to the best of my knowledge and memory – li ħriġt tender fejn konsapevolment u inekwivokabbilment kien ċar u ovvju li kien hemm foreshore verġni mhux żviluppata biex tiġi żviluppata. Inti staqsejtni għalfejn dan il-każ huwa differenti. Huwa differenti għar-raġuni li f’dan il-każ, il-foreshore, jew dak li huwa interpretat li kien il-foreshore – għax meta taqra r-rapport tal-Awditur issib li kien hemm diverġenza jekk kienx foreshore jew le minħabba l-land reclamation li kien hemm, imma ħalli ma nidħlux f’dak l-aspett għax inkomplu nikkumplikaw il-ħajja – kien diġà mibni. Meta l-politiku, is-sottoskritt, ġie konxju ta’ din is-sitwazzjoni fil-laqgħa li jien ippresedejt u li saret bejn Frar u Marzu, 2012 – dan  joħroġ mir-rapport, m’iniex qed ngħidu jien – il-foreshore kien diġà mibni. Mela allura, Onor. Muscat,  ma kienx il-każ li jien se nawtorizza xi ħaġa biex foreshore verġni jiġi mibni għax fil-fatt il-foreshore kien diġà mibni. 

ONOR. ALEX MUSCAT: Mill-ispjegazzjoni li tajt inti, ma kenitx normali li toħorġu tender għal biċċiet tal-foreshore.

ONOR. JASON AZZOPARDI: Li nista’ ngħidlek hu li ma kienx illegali.  Ir-raġuni għalfejn jien lejn 2011 and 2012 bdejt il-proċess intern ħalli jkollna liġi, li ma kenitx liġi ħafifa, anzi kienet liġi tqila, li għall-ewwel darba tirregola l-public domain, kienet appuntu biex ikollna liġi li tirregola għall-ewwel darba safejn jasal il-foreshore.

ONOR. ALEX MUSCAT: Fil-fatt dwar dik il-liġi għaddejja diskussjoni f’kumitat ieħor li qed nippresjedi jien. Jiġifieri inti għamiltha ċara li ma kontux toħorġu biċċiet ta’ art fuq il-foreshore verġni biex jinbnew għall-ewwel darba.

ONOR. JASON AZZOPARDI: Jien qed ngħid li during my tenure I cannot recollect an instance fejn ġara dan.

ONOR. ALEX MUSCAT: Però qed nifhem li f’każijiet oħrajn, bħal f’dak tal-Fekruna, fejn il-foreshore kien mittiefes – u inti din tiftaħar biha għax għalik hija xi ħaġa pożittiva – id-deċiżjoni kienet li ġiet esproprjata. X’inhi d-differenza hawnhekk? Fiż-żewġ każijiet qegħdin nitkellmu dwar foreshore, però f’każ minnhom id-deċiżjoni kienet li biex jiġi ritornat lura l-foreshore lill-pubbliku tiġi esproprjata biċċa proprjetà, u hawnhekk id-deċiżjoni kienet differenti.

ONOR. JASON AZZOPARDI: Qed nifhem perfettament id-domanda tiegħek, però bir-rispett kollu lejk – u din ngħidhielek sinċerament – naħseb li inti qed tagħmel premessa kemmxejn mhux korretta għax il-każ tal-Fekruna ma kenitx mill-foreshore. Il-każ tal-Fekruna kien tali li kien hemm esproprju ferm qabel żmieni, fejn fl-1995 kien hemm talba mill-Oppożizzjoni ta’ dak iż-żmien, mill-Onor. George Vella, li kien  għamel mozzjoni fil-Parlament biex wara rapport tal-Ombudsman li kien irrikkmanda li jkun hemm aċċess għall-foreshore, tiġi esproprjata l-art. L-ewwel parti ta’ dak l-esproprju saret fi żmien il-Ministru Tonio Borg, u wara ħafna żmien, għax kien hemm ħafna kawżi fuq u isfel u Kostituzzjonali... 

ONOR. ALEX MUSCAT: Mingħajr il-bżonn li nidħlu f’dak id-dettall għax jidher li se nidħlu fid-dettall aktar ‘il quddiem.

ONOR. JASON AZZOPARDI: Pleasures  yet to come, però biex inti tkun taf li t-tieni parti tal-esproprju saret meta jien kont responsabbli, u kienet it-tkomplija ta’ dak l-ewwel esproprju, però ma kenitx tal-foreshore.  Veru li viċin, però ma kienx il-foreshore totalment. Skont il-Liġi Rumana, il-foreshore – u hawnhekk l-Onor. Abela żgur ikun jista’... 

ONOR. ALEX MUSCAT: Ġiet esproprjata parti aktar ‘il ġewwa mill-foreshore.

ONOR. JASON AZZOPARDI: Fil-każ tax-Xemxija żgur li ma kienx il-foreshore.

ONOR. ALEX MUSCAT: Jiena fhimt li l-proċedura normali ma kenitx li d-Dipartiment tal-Artijiet, li dak iż-żmien kont responsabbli minnu politikament int, jitfa’ l-offerta għall-foreshore. Jiġifieri milli tiftakar int, dan il-każ kien każ uniku fejn awtorizzajt li finalment toħroġ sejħa biex  jinbigħ il-foreshore.

ONOR. JASON AZZOPARDI: Fil-laqgħa, fl-informazzjoni li tawni u anke fil-Minuti li qed tara, partikolarment nagħmel riferenza għall-Minuti Nri. 133 u 140 li t-tnejn saru lill-Ministru tramite lili u li huma esebiti fil-file li intom għandkom, għandek l-ispjega li ngħatajna, sija jien u sija l-Ministru tal-Finanzi mingħand id-Direttur Ġenerali Iman Schembri. Jirriżulta ċar li l-foreshore, jew dak li kien ikkunsidrat bħala foreshore – għax kien hemm min qed jargumenta li ma kienx foreshore – kien diġà mibdi. Mela allura għad-domanda tiegħek ngħidlek li ma kenitx xi ħaġa li se tinbeda fi żmieni, iżda kien diġà sar.

ONOR. ALEX MUSCAT: Kien committed diġà.

ONOR. JASON AZZOPARDI: No, Sir. Kien sar, għax – u ma rrid bl-ebda mod  nagħmel hawnhekk l-argumenti ta’ ħaddieħor, imma inti taf għax smajt hawnhekk stess – il-kumpanija, minħabba l-iżball li sar fl-1975 ripetut erba’ darbiet matul is-snin, bniet fuq art – u din jgħidha l-Awditur mhux jien – in good faith li kienet ġenwinament tagħha, li però rriżulta li ma kenitx. Mela allura, il-politiku, is-sottoskritt, kien iffaċċjat b’sitwazzjoni fejn kien hemm diġà żvilupp magħmul in good faith fuq dik il-parti li hija kkunsidrata bħala l-foreshore.

ONOR. ALEX MUSCAT: Biex ir-risposta tkun waħda ċara u anke inti ma tiġix miżinterpretat, qed nifhem sew li fil-ħames snin li inti għamilt Segretarju Parlamentari u anke Ministru milli qed tiftakar dik kienet l-unika darba li d-dipartiment ħareġ bit-tender biċċa foreshore?  Jiġifieri dan kien każ uniku. 

ONOR. JASON AZZOPARDI: Qed tagħmilli domanda biex inkun kategoriku? Hawnhekk qiegħed bil-ġurament and I cannot honestly recall any other, però ma rridx li matul dawk il-ħames snin u l-eluf ta’ files li jiena rajt...

ONOR. ALEX MUSCAT: Imma żgur li ma kenitx in-norma. 

ONOR. JASON AZZOPARDI: Kull Gvern – u hawnhekk qed nitkellem dwar iż-żewġ amministrazzjonijiet – f’dawn l-aħħar 15-il sena – għax fis-snin tmenin kienet realtà totalment differenti – minħabba kunsiderazzjonijiet ambjentali raw li l-foreshore – u x’inhu l-foreshore is the million dollar question – m’għandux ikun żviluppat. Però f’dan il-każ ma kienx il-każ fejn il-Gvern, rappreżentat...

ONOR. ALEX MUSCAT: Dwar dik qegħdin niftehmu.

ONOR. JASON AZZOPARDI: Konsepevolment I did not authorise the development of barren foreshore.

ONOR. ALEX MUSCAT: Mhux dik hi l-mistoqsija, Il-mistoqsija tiegħi, biex nifhem id-dettalji speċifikament ta’ dan il-każ, hija jekk minn dak li tista’ tiftakar, dan huwiex wieħed mill-ftit każijiet fejn inti taħt ir-responsabilità politika tiegħek...  Taqbel li dan huwa każ speċjali ħafna?

ONOR. JASON AZZOPARDI: Le, il-kelma “speċjali” iddejjaqni għaliex timplika affarijiet oħrajn. Li tgħidli wieħed mill-ftit, jew wieħed mill-eċċezzjonijiet, nasal biex nikkonċediha.

ONOR. ALEX MUSCAT: Allura kienet xi ħaġa eċċezzjonali.

ONOR. JASON AZZOPARDI: Wieħed mill-eċċezzjonijiet, iva, però li tgħidli speċjali,  I beg to differ għax għalija m’hemmx speċjali u inqas speċjali. To be fair, anke l-Awditur, fl-executive summary jgħid li dan kien każ fejn il-kumplessità tiegħu kienet...  Fil-fatt f’paragarafu 5 li hemm f’paġna 7 tar-rapport, jingħad hekk:

“The NAO noted various shortcomings in the process leading to the disposal of the site. Nonetheless, this Office acknowledges the complexity and particular nature of the case. The source of complications that arose may partly be traced back to a notarial error, perpetuated in various deeds of transfer of the original property at 83 Spinola Road, dating back to 1975.”.

Mela tippermettili nagħmel tiegħi dan il-kliem.  Il-każ kien ta’ kumplessità tali ta’ natura partikolari li jitkellem waħdu. Naħseb li b’dan il-mod għandi nkun weġibthielek id-domanda. 

ONOR. ROBERT ABELA: Onor. Azzopardi, naqblu li l-proprjetà ta’ San Ġiljan li qegħdin nitkellmu dwarha kien hemm żewġ metodi li bih setgħet tiġi trasferita, jew b’ċens jew b’bejgħ?

ONOR. JASON AZZOPARDI: Iva. 

ONOR. ROBERT ABELA: U minħabba l-ftehim bejn is-Santa Sede u l-Istat Malti, liema metodu kien se jintgħażel kien se jkollu effett qawwi fuq x’kien se jirċievi l-Gvern u fuq x’kienet se tirċievi l-Knisja. Naqblu?

ONOR. JASON AZZOPARDI:  Fid-domanda tiegħek inti wżajt il-frażi “kien se jkollu effett qawwi”. I will take exception to the word “qawwi”. Li kien se jkun hemm effett iva, però effett qawwi hija xi ħaġa pjuttost with the benefit of hindsight. Issa hawnhekk irrid nagħmel parentesi, però qabel ma nagħmel parentesi, kif għedt fid-dikjarazzjoni, inti ġustament u korrettement għedt li ż-żewġ avenues prinċipali way forward kif indikati lili mill-uffiċjali tas-Servizz Pubbliku  kienu either outright sale or emphyteusis, ċens fit-tul. Fil-laqgħa li kellna... 

ONOR. ROBERT ABELA: Onor. Azzopardi, ħu paċenzja għax kull darba qed tibqa’ għaddej. Id-domanda tiegħi kienet sempliċi:  Kien jagħmel differenza fl-ammont li kien se jirċievi l-Gvern jekk wieħed imurx għall-bejgħ jew għal ċens?

ONOR. JASON AZZOPARDI: Jekk dik hija d-domanda tiegħek, jien nista’ inwieġbek faċilment. Fil-laqgħa li kelli ma kontx mogħti l-informazzjoni dwar il-quantum tal-introjtu tal-Gvern li kieku morna għal outright sale minħabba l-ftehim tal-1992...

ONOR. ROBERT ABELA: Ma kontx mogħti l-informazzjoni.

ONOR. JASON AZZOPARDI: Le. 

ONOR. ROBERT ABELA: Jiġifieri taqbel li hemm distinzjoni bejn kieku l-Gvern marx għal ċens jew marx għall-bejgħ.

ONOR. JASON AZZOPARDI: Definitely.  Inkun qed immeri s-sewwa magħruf jekk ngħidlek le.

ONOR. ROBERT ABELA: Fil-fatt fl-istqarrija li ppreżentajt inti tgħid hekk: 

“Jekk tistaqsini jekk kellix inkun infurmat mill-GPD li b'riżultat tal­ftehim bejn il-Knisja u l-Istat Malti tal-1992 l-introjtu għall-Gvern mill-bejgħ ta' din il-proprjetà kien ser ikun €35, li issa rriżulta li fil-fatt kien iktar bil-kumplament tal-prezz ta' €525,000 imur għall-Fondazzjoni tal-Iskejjel tal-Knisja, inwieġeb: Dażgur li kelli nkun infurmat.”.

Mela inti hawnhekk qed tgħid li kellek tkun infurmat dwar dan il-fatt u ma ġejtx infurmat. Naqblu li l-ftehim bejn il-Knisja u l-Istat Malti mhux biss huwa ftehim pubbliku, imma huwa wkoll liġi?

ONOR. JASON AZZOPARDI: Iva.

ONOR. ROBERT ABELA: Jiġifieri inti qed tgħid li ma kontx infurmat dwar dak li tgħid il-liġi.

ONOR. JASON AZZOPARDI: Le... 

ONOR. ROBERT ABELA: Tinsiex li inti avukat ukoll u qed tgħid li kellek tkun infurmat dwar ftehim pubbliku u dwar x’tgħid il-liġi. Is-sentenza pubblika ma kontx taf biha u x’tgħid il-liġi ma tafx lanqas!

ONOR. JASON AZZOPARDI:  Onor. Abela, inti taf, u jiena naf li inti taf, li jiena m’għedtx hekk. Ħalli nerġa’ nirrepeti biex inkun...

ONOR. ROBERT ABELA: Dak huwa li għedt inti, li jfisser li ma kontx infurmat b’dak li tgħid il-liġi.

ONOR. JASON AZZOPARDI: Onor. Abela, jien mhux hekk għedt. Jien għedt – u fil-każ inkun ċar daqs il-kristall – li filwaqt li naf li l-ftehim tal-1992 bejn il-Gvern u s-Santa Sede, apparti milli huwa ftehim internazzjonali huwa parti mil-liġijiet ta’ Malta, jien ma kontx naf, għax mhux xogħol il-Ministru li jikkalkolaha, hija formola kumplessa – u r-Rapport tal-Awditur jgħid li hija formola kumplessa, jiġifieri mhux qed jgħidha Jason Azzopardi – biex tinħadem is-somma meta l-prezz tal-bejgħ jaqbeż ċertu persentaġġ tal-prezz li bih il-Gvern xtara dik il-proprjetà partikolari fl-1992 mingħand il-Knisja. Onor. Abela, I genuinely believe li inti ma tistenniex li ministru, hu min hu l-ministru, tal-bieraħ, tal-lum u ta’ għada, ikun jaf il-workings eżatt ta’ dik is-somma.

ONOR. ROBERT ABELA: Imma tlabt spjegazzjoni dwar kif tinħadem u x’kienet tħalli lill-Gvern kieku wieħed mar għad-direzzjoni ta’ ċens u x’kienet tħalli lill-Gvern kieku wieħed mar fid-direzzjoni ta’ bejgħ?

ONOR. JASON AZZOPARDI: Ir-risposta hija li fil-laqgħa li kellna fejn kien hemm anke, jekk niftakar tajjeb, id-Direttur tal-Uffiċċju Konġunt, fl-ebda mument ma nġibditli l-attenzjoni. Inti qed tistaqsini jekk jien staqsejtx kemm se jkun il-quantum bl-eżatt tar-rikavat jekk tittieħed option “X”  u mhux option “Y”. I honestly doubt whether I asked or whether I was given that information għax hawnhekk qiegħed bil-ġurament. Having said this – u din ngħidha b’sens ta’ responsabilità – m’għandi xejn xi jħammarli wiċċi li bid-deċiżjoni li ttieħdet gawdew l-istudenti tal-iskejjel tal-Knisja, għaliex, kif inti taf, in any case...

ONOR. ROBERT ABELA: Mhux dak hu l-punt. Inti kont Ministru tal-Istat...

ONOR. JASON AZZOPARDI: Mela jien qiegħed hawnhekk biex infotti lill-Knisja!? Ma tarax!

ONOR. ROBERT ABELA: Le, mhux tfotti lill-Knisja! Inti kont Ministru tal-Istat u r-responsabilità tiegħek qua Ministru tal-Istat hi li tara li dak li hu tal-Gvern imur għand il-Gvern. Tant hu hekk li l-Awditur Ġenerali wkoll iċċensurak fuq il-mod kif inti aġixxejt f’din il-parti u se naqralek testwalment minn paġna 8 tar-Rapport tal-Awditur fejn jingħad li:

“Although the Minister MFCC maintained that the DG GPD failed to clearly specify the implications on Government revenue of an outright sale, the NAO has reservations in this respect. Even if this were the case, the NAO is of the opinion that the Minister MFCC should have been aware of this critically important fact, an invariable outcome in the disposal through outright sale of property transferred to Government by way of the Church-State Agreement.”. 

Jiġifieri li qed jgħid l-Awditur Ġenerali hawnhekk huwa li staqsejt jew ma staqsejtx, qalulek jew ma qalulekx missek kont taf bid-distinzjoni bejn li tmur għal ċens u li tmur għall-bejgħ. Xi tgħid dwar il-konklużjoni tal-Awditur Ġenerali?

ONOR. JASON AZZOPARDI: Li ngħid hu li bħala Ministru tal-Gvern jiena ħlift li napplika fedelment il-liġijiet ta’ pajjiżna, u hekk għamilt għax ġaladarba l-ftehim bejn il-Gvern u s-Santa Sede huwa liġi, meta ntgħażlet l-option tal-bejgħ awtorizzata mil-liġi ma kien hemm xejn illegali, ma kien hemm xejn immorali u allura bl-ebda mod ma kont qiegħed nikser jew immur kontra xi liġi.

ONOR. ROBERT ABELA: Hawnhekk ħadd mhu qed jgħid... Onor. Azzopardi, inti kellek żewġ għażliet li t-tnejn huma skont il-liġi; kellek għażla li kienet tieħdok fid-direzzjoni li lill-Gvern tiġborlu mijiet ta’ eluf ta’ ewro u kellek għażla li tieħdok fid-direzzjoni li lill-Gvern tiġborlu €35 ta’ proprjetà li qiegħda f’San Ġiljan seafront u fuq il-foreshore. Inti għażilt deċiżjoni legali, però kienet id-deċiżjoni ta’ €35. Naqblu? 

ONOR. JASON AZZOPARDI: It-tweġiba hi għaliex mil-laqgħa – u hemm Minuta li... Onor. Abela, I kindly invite you to be fair with me. 

ONOR. ROBERT ABELA: Jien qed naqra.

ONOR. JASON AZZOPARDI: Inti taf li fil-Minuta Nru. 150 li saret lili through l-Permanent Secretary f’Marzu, 2012 mid-DG, Iman Schembri, wara l-laqgħa, sabiex nawtorizza, jingħad li kien hemm ċerti diffikultajiet, u rrikkmanda li jkun hemm l-option ta’ outright sale, u l-Ministru u s-sottoskritt approvaha. Nenfasizza li dik il-Minuta ġiet għandi wara li approvaha u dak hu li għedt għad-domanda tiegħek, Onor. Bartolo, fil-ħin tal-mistoqsijiet lill-Ministru Borg. Lill-Ministru Borg jien kont staqsejtu dwar jekk kienx jaf li jiena ġiet għandi Minuta tramite l-Permanent Secretary, u għedt il-verità. Il-Minuta qiegħda hawn u jien iffirmajtha fis-6 ta’ Marzu, 2012. Għad-domanda tiegħek, Onor. Abela, il-fatti huma li jien kelli Minuta li ma mortx kontriha u tajt l-approvazzjoni tiegħi.  Però ma rridx ninftiehem li jiena b’xi mod qiegħed infarfar, fis-sens li din ma kenitx Minuta kapriċċjuża, imma kienet raġunata li jien approvajt in good faith u nemmen li saret lili in good faith għax kien qed jgħid li minħabba diffikultajiet li nqalgħu, il-problemi legali li kien hemm li jekk m’iniex sejjer żball...

ONOR. ROBERT ABELA: Diffikultajiet li qalgħu s-sidien, li qala’ il-privat għax ma riedx joħroġ tender ġdid u akkomodajtuh! Hekk ġara!

ONOR. JASON AZZOPARDI: Onor. Abela, ma naħsibx li l-frażi korretta hija “nakkomodaw”.
ONOR. ROBERT ABELA: Il-Minuta ta’ Iman Schembri kienet konsegwenti għall-fatt li l-privat ma riedx joħroġ tender ġdid.

ONOR. JASON AZZOPARDI: Kif tkellem quddiemkom, u kważi waħħal li kellu attakk ta’ qalb minħabba fija u qal li m’għandux grazzja miegħi u ma nafx x’ma qalx kontrija, ma tantx jidher li akkomodajnih, anzi anything but.

ONOR. ROBERT ABELA: Ħalli naqralek x’ikkonkluda l-Awditur Ġenerali dwar id-deċiżjoni tiegħek konsegwenti għal din il-Minuta.  F’paragrafu 10 li hemm f’paġna 8, jingħad hekk:

“The NAO finds the approval of the Minister MFCC for the outright sale of the property, rather than the disposal of the site through perpetual emphyteusis, as injudicious.”.

Jiġifieri l-Awditur qed jgħid li inti eżerċitajt poor judgement, ġudizzju ħażin. Xi tgħid dwar din il-konklużjoni tal-Awditur Ġenerali?

ONOR. JASON AZZOPARDI: Li ngħid hu li abbażi tal-informazzjoni li jiena kelli u li hu evidenti li ngħatajt partial information, allura anke jekk oġġettivament l-Awditur jista’  jgħid li d-deċiżjoni ma kenitx l-aħjar waħda possibbli, soġġettivament, tenendo conto dak li jien kont naf... Għax aħna nafu, Onor. Abela, li you never judge a person unless you have gone in his boots. Mela kieku inti – hu min hu, m’iniex qed ngħid għalik – tidħol fiż-żarbun tiegħi ta’ dakinhar, issib il-fatti kif kienu għad-dispożizzjoni tiegħi u tieħu dik id-deċiżjoni. Having said this – u hawnhekk forsi nagħmel ftit thinking aloud – il-fatt li kont komdu wkoll bl-option tas-sale hu li għax għalkemm ma kontx naf il-quantum – u ma kontx nafu għax ma naħdmux; naċċertak li hemm ftit nies fid-dipartiment li jistgħu jaħdmuha għax hija kkumplikata ħafna –  kuxjenzjożament kont naf li l-flus, hu x’inhu r-rikavat jekk hux “X” jew “Y”, dak li mhux se jdaħħal il-Gvern se jmur għand il-Knisja.

ONOR. ROBERT ABELA: Imma dan huwa mod kif jirraġuna ministru tal-Istat? F’ġieħ is-sewwa!

ONOR. JASON AZZOPARDI: Onor. Abela, jien m’għandi xejn xi jħammarli wiċċi li bid-deċiżjoni tiegħi għent lill-Fondazzjoni tal-Iskejjel tal-Knisja and I am proud that I did not break any law.

ONOR. ROBERT ABELA: Il-problema li għandi mhijiex dik prinċipalment. Il-problema li għandi hi li bid-deċiżjoni tiegħek ġie megħjun il-privat. Jien dik li tinkwetani u jinkwetani ħafna l-prezz li bih telqet. Ħalli nagħmillek żewġ osservazzjonijiet oħrajn. Bħala fatt, dak li għadni kif ikkwotajtlek mir-Rapport tal-Awditur Ġenerali taqbel li ngħad, però fl-istatement tiegħek inti ħallejt punt importanti barra dwar il-kwestjoni tal-valutazzjoni tad-Dipartiment tal-Artijiet ta’ din il-proprjetà. Tiftakar kemm kienet din il-valutazzjoni? Ma semmejt xejn dwarha.

ONOR. JASON AZZOPARDI: Niftakar għax qrajt ir-Rapport tal-Awditur.

ONOR. ROBERT ABELA: Kemm kienet din il-valutazzjoni?

ONOR. JASON AZZOPARDI: Mill-memorja.... Imma nsomma qiegħda fir-rapport.

ONOR. ROBERT ABELA: €950,000. 

ONOR. JASON AZZOPARDI: Qiegħda fir-Rapport tal-Awditur u, jekk m’iniex sejjer żball, xehed dwarha Albert Mamo.

ONOR. ROBERT ABELA: Kienet ta’ €950,000. Meta kont qed tara l-file, rajtha din l-istima?

ONOR. JASON AZZOPARDI: Meta jien kont nara file – u dan li se ngħid japplika wkoll għal Tonio Fenech – għax kien jiġi għandi għall-approvazzjoni, f’każ fejn kien se jkun soġġett bħalma hu dan għal tender, il-Ministru ma jkunx privy għal ċerta informazzjoni. Jekk inti tistaqsini – u hawnhekk qiegħed bil-ġurament – jekk niftakarx li l-art ġiet stmata mid-dipartiment, ngħidlek li I honestly do not recall, però I find it... Li nista’ ngħidlek hu... (Interruzzjonijiet) Ismagħni, Onor. Abela, għax jien hawnhekk qiegħed bil-ġurament.  Jien li kont naf huwa dak li ġejt infurmat bih għax jien dak kien qaddisi, kull ma jridu jgħiduli jgħiduhuli bil-kitba.

ONOR. ROBERT ABELA: Imma l-istima bil-kitba kienet. L-istima rajtha jew ma rajthiex fil-file?

ONOR. JASON AZZOPARDI: Le. Jien li rajt...

ONOR. ROBERT ABELA: Allura x’rajt mill-file qabel tajt l-approvazzjoni tiegħek?

ONOR. JASON AZZOPARDI: Ippermettili ftit. Jien stimi ma narax u ma rajtx. Li rajt hija Minuta Nru. 133 li inti għandek għad-dispożizzjoni tiegħek, li jiena ffirmajt u warajja ffirma Tonio Fenech, fejn issemmi dik iċ-ċifra li inti għadek kif semmejt. F’din il-Minuta li saret lilna mid-Director General tal-Land Department hemm imsemmija ċ-ċifra ta’ €950,000, però jiena...

ONOR. JULIA FARRUGIA PORTELLI: Il-firma tiegħek iġġib id-data 20 ta’ April, 2011.

ONOR. JASON AZZOPARDI: I am not privy to estimates, hawnhekk jien privy għax hawn Minuta bil-miktub.

ONOR. ROBERT ABELA: Ejjew ngħidu li ma rajtx l-istima, però ċ-ċifra tal-istima rajtha fil-Minuta. Issa hawnhekk kellek sitwazzjoni fejn wara li ġie awarded it-tender kellek it-Tender Committee jgħid li l-proprjetà trid titlaq b’€950,000 u inti ffirmajt Minuta fejn approvajt li l-proprjetà tinbigħ €525,000, jiġifieri €425,000 inqas minn dak li kien qal it-Tender Committee. Meta inti rajt din is-sitwazzjoni – għax mhux normali jsiru dawn l-affarijiet u dan ikkonfermawh diversi xhieda li xehdu f’dan il-Kumitat – ma staqsejtx għalfejn l-istima ġiet imniżżla €425,000?

ONOR. JASON AZZOPARDI: Onor. Abela, ir-risposta hija sempliċi ħafna. 

ONOR. ROBERT ABELA: Staqsejt jew le?

ONOR. JASON AZZOPARDI: Se nwieġbek. Dan huwa punt importanti ħafna u trid tagħtini ċans. 

ONOR. ROBERT ABELA: Importanti ħafna u ma semmejtux fl-istatement tiegħek!

ONOR. JASON AZZOPARDI: Dan huwa punt importanti ħafna. Onor. Abela, prinċipju tiegħi u tal-Ministru Fenech huwa li we never ever even as much as dare attempt touch with a barge pole a valuation. 

ONOR. ROBERT ABELA: Jien mhux hekk staqsejtek u ma ppretendejtx li kellek tagħmel hekk. 

ONOR. JASON AZZOPARDI: Ippermettili ftit.

ONOR. ROBERT ABELA: Jien mhux hekk staqsejtek. Jien qed nistaqsik... Jien mhux hekk staqsejtek; qiegħed tiddevjali mid-domanda.

ONOR. JASON AZZOPARDI: Le, agħtini ċans inwieġbek, imbagħad ħalli tagħmilli domanda oħra jekk ma nissodisfakx. Ippermettili ftit.

ONOR. ROBERT ABELA: Jekk jogħġbok tiddevjax.

ONOR. JASON AZZOPARDI: Le, ippermettili ftit għax dan huwa importanti ħafna. 

ONOR. ROBERT ABELA: Dażgur! 

ONOR. JASON AZZOPARDI: L-approvazzjoni tiegħi tal-Minuta Nru. 133 iġġib id-data ta’ April, 2011, però nafu li in the following 12 months kien hemm żviluppi, u l-Awditur jgħid x’kienu dawk l-iżviluppi to the effect li mbagħad eventwalment wasslu għal Minuta ta’ sena wara, Marzu 2012, tal-Land Department. Fil-frattemp jirriżulta – u din għedtha fid-dikjarazzjoni – li kien hemm nuqqas evidenti, lampanti bejn l-istima tal-privat u l-istima tal-Land Department. Il-Land Department kienu dejjem jgħidulna – u mhux għax jgħidulna imma għax hekk kienet il-prassi sa mis-snin sittin – li meta jkun hemm diverġenza ta’ stima xi ħadd irid jagħmilha ta’ Salamun u jaqsam min-nofs it-tarbija b’xi mod. Issa min se jkun dak is-Salamun? Mela allura żviluppat il-prassi fid-dipartiment fejn meta jkun hemm din id-diverġenza bejn il-privat u d-Dipartiment tal-Artijiet titqabbad persuna jew persuni – qabel żmieni kien hemm każijiet fejn tqabbdet persuna waħda imma jien kont ninsisti li jkun hemm tliet persuni –...

ONOR. ROBERT ABELA: Però ħu paċenzja. 

ONOR. JASON AZZOPARDI: Qed inwieġbek.

ONOR. ROBERT ABELA: Fl-istatement tiegħek għedt dak li xtaqt inti, però għad-domanda tiegħi agħti r-risposta l-korretta. Jien mhux hekk staqsejtek. Jien m’iniex qed nistaqsik...

ONOR. JASON AZZOPARDI: Jekk kien hemm arbitraġġ!? Għalhekk niżel l-ammont. Mhux jien iddeċidejtu.

ONOR. ROBERT ABELA: Jien ma jinteressanix il-privat x’kien qed jippretendi għax ovvjament il-privat kien qed jippretendi li jixtri bir-rabass, bl-irħis. It-Tender Committee, jiġifieri l-kumitat inkarigat, kien qal li dik il-proprjetà kellha titlaq b’tender bil-prezz ta’ €950,000. X’imkien dak il-prezz tnaqqas b’€425,000. Issa jien qed nistaqsik jekk qabel tajt l-awtorizzazzjoni tiegħek biex jiġi ffirmat kuntratt b’€425,000 inqas mill-istess stima tad-dipartiment – m’iniex se nsemmi l-istima tal-NAO  ta’ €2.4 miljun li ġiet wara għax sa dakinhar inti ma kontx għadek taf biha – għamilt domanda għalfejn kien hemm dan it-tnaqqis qawwi fil-prezz? 

ONOR. JASON AZZOPARDI: Din bħal tazza nofsha vojta u nofsha mimlija. Inti tista’ tgħid li kien hemm riduzzjoni, però ħaddieħor jista’ jgħid li fil-fatt ġiet kważi ttriplikata l-istima tiegħu. Mela allura...

ONOR. ROBERT ABELA: Inti ma kontx qiegħed hemmhekk biex tiddefendi lill-privat. Inti kellek stima tad-dipartiment ta’ €950,000. 

ONOR. JASON AZZOPARDI: Jien ma jien qed niddefendi lil ħadd. Jien qed ngħidlek li hemm żewġ modi kif tħares lejha.  Però l-punt x’inhu? Kien Jason Azzopardi jew Tonio Fenech li ddeċidew li l-istima tkun “X” u mhux “Y”? 

ONOR. ROBERT ABELA: Kien Jason Azzopardi li approva li l-proprjetà titlaq bil-prezz ta’ €525,000.

ONOR. JASON AZZOPARDI: Imma b’liema mod, Onor. Abela? 

ONOR. ROBERT ABELA: Kellek jew ma kellekx l-għażla li timxi mal-istima tad-dipartiment u li jekk il-privat ma riedx joffri €950,000 tħassar it-tender? Kellek dik l-għażla jew le?

ONOR. JASON AZZOPARDI: Meta l-Kummissarju tal-Artijiet Albert Mamo wissiena li l-kumpanija se tfittex lid-dipartiment għad-danni – u l-Awditur dan jissenjalah fil-parir li kien ta l-Avukat Ġenerali Borg Barthet ferm qabel żmieni; dan tafuh għax xehed quddiemkom Albert Mamo u qal li kienet saret saħansitra ittra uffiċjali mill-kumpanija –...  Having said that se niftaħ parentesi...

ONOR. ROBERT ABELA: Però dak li qed tgħid inti ġie superseded permezz ta’ sentenza tal-Qorti tal-Appell. Iva jew le?

ONOR. JASON AZZOPARDI: Sa ċertu punt, u ngħidlek għaliex. 

ONOR. ROBERT ABELA: Kompletament mhux sa ċertu punt. Kompletament.

ONOR. JASON AZZOPARDI: Sa ċertu punt. Meta jien għedtlek – u jekk ma temminnix ħossok liberu tistaqsi u ttella’ x-xhieda –...  Albert Mamo qal – u to be fair anke l-Awditur qalha – li kien hemm il-prassi li sitwazzjonijiet irregolari jiġu regolarizzati permezz ta’ bejgħ, purchè hemm il-permessi tal-MEPA, kif kien hemm f’dan il-każ.  Mela allura l-arbitraġġ informali x’kien? Ħareġ bih Jason Azzopardi? Le, kien ilu jsir 40 sena b’persuna tal-fiduċja minn kull naħa u ċ-Chairman maħtur nominat mil-Land Department, li allura jkun is-Salamun li jagħmel il-valutazzjoni.  U f’dan il-każ saret il-valutazzjoni ta’ €525,000. Onor. Abela, tkun il-politiku li qed tiġi mwissi li hemm proċeduri għal danni kontra d-dipartiment għax kien żball tan-nutar fl-1975 – dak iż-żmien kont għadni ta’ erba’ snin, jiġifieri nispera li ma neħilx bih ukoll! – li ġie ripetut u li minħabba fih din il-kumpanija bniet in good faith...  Minħabba dak li ġara wara l-kumplikazzjonijiet kollha, id-dipartiment ried – u l-Awditur jgħidu dan – to avoid prolonging the situation u naqtgħulha rasha u allura sar arbitraġġ informali, kif dejjem sar tul dawn l-aħħar 40 sena, li ħareġ bi stima ta’ €525,000.

ONOR. ROBERT ABELA: Onor. Azzopardi, inti qed tmur għal din il-biża’ tat-theddida tad-danni li saret fil-bidu tas-snin elfejn. Fil-bidu tas-snin elfejn kien hemm ittra uffiċjali u kien hemm dan il-parir tal-ex Avukat Ġenerali Borg Barthet. Naqblu li din il-biżgħa tad-danni ġiet miġjuba fix-xejn bis-sentenza tal-Qorti li ngħatat fl-2009? It-twaqqigħ ġie b’ordni tal-Qorti u allura l-biżgħa tad-danni sfumat fix-xejn. Iva jew le?

ONOR. JASON AZZOPARDI: Le, Onor. Abela.

ONOR. ROBERT ABELA: Kif le? 

ONOR. JASON AZZOPARDI: Sempliċi ħafna. 

ONOR. ROBERT ABELA: Għaliex le?

ONOR. JASON AZZOPARDI: Għax għadni kemm għedtlek li jien ma kontx infurmat bis-sentenza tal-Qorti.

ONOR. ROBERT ABELA: Imma issa li inti nfurmat...

ONOR. JASON AZZOPARDI: Għaliex għandi bżonn nirrepeti xi ħaġa?

ONOR. ROBERT ABELA: Issa li inti nfurmat u taf b’din is-sentenza, naqblu li t-theddida li kienet issemmiet tad-danni ma kenitx se timmaterjalizza għax kien hemm ordni ta’ twaqqigħ permezz ta’ sentenza tal-Qorti? Iva jew le?

ONOR. JASON AZZOPARDI: Onor. Abela, qed tistaqsini biex kważi kważi nesprimi parir legali.

ONOR. ROBERT ABELA: Ħalli npoġġiha ftit differenti.

ONOR. JASON AZZOPARDI: Inti taf li hemm każ li wieħed jista’ jagħmel; m’iniex se nkun jien.

ONOR. ROBERT ABELA: Li inti kont taf bis-sentenza li qed tgħid li ma kontx taf biha, din il-biżgħa tad-danni kont teħodha fil-konsiderazzjoni tiegħek jew le? Qed tgħid li ma kontx taf b’sentenza pubblika.

ONOR. JASON AZZOPARDI: Onor. Abela, jekk tippretendi li ministru joqgħod jara kuljum is-sentenzi li jingħataw, naħseb li ma tkunx qed tkun korrett.
ONOR. ROBERT ABELA: Qed nistaqsik x’kont tagħmel li kont taf bis-sentenza. X’kont tagħmel?

ONOR. JASON AZZOPARDI: Però ċertament għedt li missni kont infurmat li kien hemm proċeduri fil-Qorti ...

ONOR. ROBERT ABELA: M’intix qed tweġibni għad-domanda. X’kont tagħmel?

ONOR. JASON AZZOPARDI: I would have taken it into consideration, però...

ONOR. ROBERT ABELA: U x’kont tagħmel differenti?

ONOR. JASON AZZOPARDI: Ippermettili.

ONOR. ROBERT ABELA: Inti għedt li ma kontx taf bis-sentenza u ma kontx taf il-quantum bl-effetti tal-formula bil-ftehim tas-Santa Sede, li huwa liġi.  Għedt li ma kontx taf kif tinħadem il-formula...  Kieku kont taf b’dawn iż-żewġ affarijiet x’kont tagħmel differenti milli effettivament għamilt?

ONOR. JASON AZZOPARDI: Jien m’għedtx li ma kontx naf kif tinħadem il-formula għax...

ONOR. ROBERT ABELA: Li kont taf bin-net result tagħha x’kont tagħmel differenti milli għamilt illum?

ONOR. JASON AZZOPARDI: Serraħ moħħok li qualsiasi ministru, tal-lum, tal-bieraħ u ta’ għada ma jkunx f’pożizzjoni jaħdem il-workings tas-somma finali f’każ bħal dan.

ONOR. ROBERT ABELA:  Illum li taf b’dawn il-workings, x’kont tagħmel differenti? 

ONOR. JASON AZZOPARDI:  Inti qed tistaqsini kieku kont naf li l-Gvern kien se jdaħħal €35... 

ONOR. ROBERT ABELA:  Kieku kont taf li l-Gvern kien se jieħu €35, x’kont tagħmel differenti?

ONOR. JASON AZZOPARDI:  Diġà għedtlek li I would have taken it into consideration, but I would not be here under oath saying kategorikament li kont nagħmel “hekk” jew “hekk”, għax inkun żleali lejk. Jien qiegħed bil-ġurament.
ONOR. ROBERT ABELA: Int qed tgħid li d-deċiżjoni tiegħek li tapprova l-bejgħ, minkejja li l-bejgħ kien ta’ €425,000 inqas mill-istima li kellu d-dipartiment, ħadtha wara li rajt id-deċiżjoni tal-Arbitration Committee. Naqblu li dan l-Arbitration Committee ma nħatarx skont l-Arbitration Act? Jiġifieri ma kienx iċ-Ċentru Malti tal-Arbitraġġ li...

ONOR. JASON AZZOPARDI: Kull arbitraġġ informali bħal dan f’dawn l-aħħar 40 sena – minn meta twaqqaf l-MAC sal-lum; dan iċċekkjajtu jien personalment – qatt ma sar skont il-Malta Arbitration Centre Act.

ONOR. ROBERT ABELA: F’dan il-każ partikolari naqblu li t-tender b’mod speċifiku – u jien f’dan il-każ jinteressani – kien jgħid li l-arbitraġġ kellu jsir skont il-Malta Arbitration Centre Act? 

ONOR. JASON AZZOPARDI: Hekk sirt naf meta qrajt ir-Rapport tal-Awditur. Nerġa’ nirrepeti li meta qrajt ir-rapport mhux meta ltqajt mal-Awditur. Jien ma kontx naf, u ħadd ma ġibidli l-attenzjoni, li kien hemm a tender condition li tispeċifika li f’każ ta’ litiġju trid tmur l-MAC.

ONOR. ROBERT ABELA:  Naqblu li din il-kundizzjoni, jiġifieri li f’każ ta’ litiġju trid tmur l-MAC, kienet toħroġ mit-tender document?

ONOR. JASON AZZOPARDI: Hekk jirriżulta mir-Rapport tal-Awditur.

ONOR. ROBERT ABELA: U naqblu li dan it-tender document kien fil-file tad-dipartiment?

ONOR. JASON AZZOPARDI: Hekk jirriżulta mir-Rapport tal-Awditur.

ONOR. ROBERT ABELA: U dan il-file tad-dipartiment, kien fil-pussess tiegħek f’mument jew ieħor qabel iffirmajt il-Minuta?

ONOR. JASON AZZOPARDI: Kull meta ġie għandi l-file tal-Land Department, mhux il-file fejn hemm is-sentenzi, biex niffirma Minuta, allura awtomatikament ikun ġie l-file.

ONOR. ROBERT ABELA: Allura int ma kontx taf b’din it-tender condition li trid tmur għand  l-MAC għax ma qrajtx it-tender document?

ONOR. JASON AZZOPARDI: Mhux għax ma qrajtx it-tender document, imma għax...

ONOR. ROBERT ABELA: Qrajtu jew ma qrajtux it-tender document?

ONOR. JASON AZZOPARDI: Ma stajtx naqra xi ħaġa li ma nġibditlix l-attenzjoni għaliha.

ONOR. ROBERT ABELA:  Kien fil-file tiegħek.

ONOR. JASON AZZOPARDI: Għalfejn għandi naqra tender document meta Minuta li  ngħatatli biex niffirma ma kienet qed tagħmel ebda riferenza għalih? Għalfejn ministru għandu... Ippermettili ftit.

ONOR. ROBERT ABELA: M’iniex qed nippretendi li taqra t-tender document kollu.

ONOR. JASON AZZOPARDI: Inti qed tippretendi l-impossibbli minni!

ONOR. ROBERT ABELA: Le mhux l-impossibbli, jien qed nippretendi li ministru li qed japprova bejgħ b’€425,000 ...

ONOR. JASON AZZOPARDI: ...jaqra l-file kollu, jaqra t-tender document ...

ONOR. ROBERT ABELA: Jien qed nippretendi li ministru li qed japprova bejgħ b’€425,000 u jistrieħ fuq id-deċiżjoni ta’ Arbitration Committee, almenu jivverifika li d-deċiżjoni tal-Arbitration Committee ittieħdet skont it-tender. Hekk jew mhux hekk?

ONOR. JASON AZZOPARDI: Le, dak huwa...

ONOR. ROBERT ABELA: Lanqas? Jiġifieri xogħol il-ministru huwa ta’ rubber stamp biss skont inti?

ONOR. JASON AZZOPARDI: Le, dak huwa xogħol is-Servizz Pubbliku u fil-fatt nikkwotalek l-aħħar paragrafu li hemm f’paġna 47 tar-Rapport tal-Awditur fejn jintqal li l-Ministru Fenech “was  adamant that he should have been provided with all the details of the case as it was not expected of a Minister to review a file in detail, but rely on that brought to his attention when approval was sought.”. U dak li qal hawnhekk Tonio Fenech jien nagħmlu tiegħi wkoll għax ħadd m’għandu jippretendi li meta file imur quddiem kwalunkwe ministru, inkluż tal-lum u ta’ għada – u nzerta file kif rajtu hawnhekk ta’ kważi 400 paġna – dan jaqrah mill-A saż-Ż, meta nafu li quddiem ministru jitilgħu medja ta’ madwar 120 file fil-ġimgħa.  Kif jista’ ministru jaqra kull dokument li jkun hemm f’dak il-file? Impossibbli!

ONOR. ROBERT ABELA: Dan kien każ partikolari għax huwa partikolari li wara tender pubbliku jitnaqqas il-prezz. Hekk jew mhux hekk? Tmur kontra r-regoli tal-procurement li inti tnaqqas prezz? Iva jew le?

ONOR. JASON AZZOPARDI: Onor. Abela, bl-istess argument kien każ fejn l-ammont li qata’ l-arbitraġġ informali kien kważi tliet darbiet ogħla dak li ppretenda l-privat. 

ONOR. ROBERT ABELA: Il-privat ovvjament se jistma l-proprjetà bi prezz baxx għax hekk kellu interess jagħmel. Bl-istess argument tiegħek, jekk se nagħmlu l-paraguni, il-prezz li bih inti ffirmajt għalih li kellha titlaq il-proprjetà, kien ħames darbiet inqas minn dak li stmaha l-Awditur Ġenerali u ferm u ferm inqas mid-€9 miljun jew €10 miljun li l-privat qed jgħid li se jġib minn din il-proprjetà. 

ONOR. JASON AZZOPARDI: Hemmhekk hemm żball. Ippermettili. Don’t keep on repeating that... 

ONOR. ROBERT ABELA: Hekk irriżulta.

ONOR. JASON AZZOPARDI: Le. Il-privat mhux se jdaħħal €10 miljun minn proprjetà li hija 165 metru kwadru.  Hawnhekk jiġifieri qegħdin nitkellmu dwar feles ta’ proprjetà. Id-€9 miljun li ġew ikkwotati quddiemkom huma riżultat tal-fatt li l-privat xtara seba’ proprjetajiet – kif qalilkom hawnhekk l-Avukat Edward Debono – li waħda minnhom biss hija 165 metru kwadru.  Let’s be clear about the fact.

ONOR. ROBERT ABELA: Naqblu li mingħajr dik il-porzjon ta’ art li ġiet trasferita favur il-privat bil-firma tiegħek, ebda ċenteżmu minn dawk id-€9 miljun jew €10 miljun ma kien se jispiċċa fil-but tal-iżviluppatur għax l-iżvilupp kien ikollu  jaqa’? Hekk jew mhux hekk? Din xehda l-iżviluppatur innifsu.

ONOR. JASON AZZOPARDI: Onor. Abela, taf li qed tistaqsini domanda li biex inweġibha rrid inkun fiż-żarbun tal-iżviluppatur? I would not even dare go there.

ONOR. ROBERT ABELA: Inti segwejthom dawn il-proċeduri u naqblu li hekk qal.

ONOR. JASON AZZOPARDI: Mhux segwejt, imma qrajt it-transcripts.

ONOR. ROBERT ABELA: Mingħajr dan il-porzjon trasferit favur tiegħu, dawk id-€9 miljun jew €10 miljun ma setax idaħħalhom f’butu. Jiġifieri din il-porzjon art kienet kruċjali għall-iżvillupp tiegħu.

ONOR. JASON AZZOPARDI: Kemm kienet kruċjali jew le biex iġib l-ammont li qed tgħid tad-€9 miljun jew €10 miljun, naħseb hija xi ftit soġġettiva u ma naħsibx li l-€10 miljun jiddependu fuq din il-biċċa... 

ONOR. ROBERT ABELA: Hekk qal is-sid.

ONOR. JASON AZZOPARDI: Fil-fatt hemm exclamation ta’ Iman Schembri fejn lill-Membri tal-Gvern qalilkom li qegħdin titkellmu dwar feles ta’ qasba ta’ art. Jiġifieri żgur mhux dovut għalih li ssemmiet iċ-ċifra ta’ €9 miljun. (Pawsa) (off mic)

ONOR. JULIA FARRUGIA PORTELLI: Jien għandi ħafna mistoqsijiet li għadni m’għamiltx. Jien ukoll għandi tifla ta’ erba’ snin li nixtieq nikkomunika ma’ xi ħadd biex jiġborha, però għandi ħafna mistoqsijiet li xtaqt niċċarahom illum.

ONOR. JASON AZZOPARDI: By all means, però fil-każ kemm tagħtuni ċans nagħmel żewġ telefonati.

IĊ-CHAIRPERSON: Naqblu li nlestu llum?

ONOR. JULIA FARRUGIA PORTELLI: Diffiċli nlestu llum.

ONOR. JASON AZZOPARDI: Ma rrid bl-ebda mod inwaqqaf il-fil tad-domandi, però nista’ nissuġġerixxi li nagħmlu siegħa oħra u nipposponi l-appuntament li għandi b’siegħa?  
ONOR. JULIA FARRUGIA PORTELLI: Kif tridu. Mhux problema.

IĊ-CHAIRPERSON: Il-Kumitat huwa sospiż għal ftit minuti.

Il-Kumitat kien sospiż fis-7:26 p.m. u rriżuma seba’ minuti wara.

IĊ-CHAIRPERSON: Il-Kumitat ikompli. Is-Segretarju Parlamentari Julia Farrugia Portelli. 

ONOR. JULIA FARRUGIA PORTELLI: Onor. Azzopardi, xtaqt nagħmel riferenza għal dak li ntqal taħt ġurament f’dan l-istess Kumitat u xtaqt nibda kronoloġikament b’ċerta xhieda li ngħatat. Mix-xhieda tas-Sur Iman Schembri, li kien id-Direttur Ġenerali tal-GPD fiż-żmien li inti kont fil-kariga, ħarġu mill-inqas seba’ punti.  Fost l-oħrajn qal li kull deċiżjoni li ttieħdet hija minuted u approvata mill-Ministru u li l-Ministru kien konxju li hemm dan il-każ għaddej. Din ix-xhieda ngħatat f’Laqgħa Nru. 4 li saret fl-24 ta’ Ottubru 2017. Jgħid ukoll li kull pass li sar kien riferut lill-Ministru konċernat, jew dirett mingħandu, jiġifieri mis-Sur Iman Schembri, jew through s-Segretarju Permanenti. Jgħid ukoll:

“...jew jien infurmajt lil Jason Azzopardi b’dan il-każ jew inkella dan il-każ tressaq lili mill-Ministeru bħala każ li ilu pendenti”. 

Imbagħad qal:

“Wara li jien kont irrikkmandajt żewġ options, dik ta’ outright sale u t-tieni option b’perpetual emphyteusis rivedibbli after 15 years, kont għedt lill-Ministru li t-tieni option kienet l-aħjar waħda għax biha l-Gvern kien jieħu l-flus kollha hu. Il-Ministru kien qalli li jaqbel mat-tieni option.  Meta għedt li trid toħroġ call for tender mill-ġdid biex jingħata b’ċens, l-avukat tal-klijent…”, 

u meta staqsejnih għal min kien qed jirreferi, qalilna li kien qed jirriferi għal Dr. Peter Fenech,

“...qajjem kjass sħiħ. Il-klima f’dik il-laqgħa kienet ejjew ħa naslu għal soluzzjoni. Dan intqal kemm mill-Ministru u kemm mill-klijent”. 

Qal ukoll li:

“Fuq dan il-każ l-Onor. Jason Azzopardi kien jgħidli biex nagħlaq u ma ntawwalx. Meta ttieħdet id-deċiżjoni kollettiva biex tinbidel id-deċiżjoni u mmorru għall-ewwel option kien hemm preżenti Dr. Jason Azzopardi”. 

Minn dawn l-istatements kollha ta’ Iman Schembri – aħna smajna l-verżjoni tas-Sur Schembri, ovvjament illum qiegħed hawnhekk inti u għandek l-opportunità biex tgħid jekk dawn l-istatements li ntqalu humiex veritieri, u jekk mhumiex, aħna fl-obbligu  li nisimgħu dan mingħandek – li smajna s’issa joħroġ ċar li inti kont involut f’dan il-proċess. Għalfejn fil-laqgħa li fiha nbidlet id-direzzjoni inti għedt “ejjew naslu għal soluzzjoni”? Jiġifieri it was a quick thing, ejjew ngħaġġlu, ejjew ma ntawwlux. 

ONOR. JASON AZZOPARDI: Onor. Julia Farrugia Portelli, l-interpretazzjoni tiegħek ta’ dak li qal mhijiex eżatt, u ngħidlek għaliex. Jien nikkonferma li kien hemm dik il-laqgħa, nikkonferma li dik il-laqgħa ppresedejtha jien, nikkonferma li kienet l-unika laqgħa li jien ippresedejt fuq dan is-suġġett u nikkonferma li f’dik il-laqgħa kelli preżenti biss nies mis-Servizz Pubbliku and no other individuals.  Fix-xhieda tiegħu, Iman Schembri, jgħid:

“Ma kienx każ straight forward, kien każ ikkumplikat. L-ewwel nett, tawwal għexieren ta’ snin”. 

Jiġifieri ma kenitx xi ħaġa quick, Onor. Farrugia Portelli, jew xi ħaġa ta’ ejja ħa mmorru. Iman Schembri jkompli jgħid:

“Barra minn hekk il-fatt li bniedem ikun akkwista in good faith imbagħad jinduna li jkun akkwista ħażin, minnu nnifsu diġà hija kumplikazzjoni. In the meantime dan laħaq għamel xi investiment, jidhirli kien bena shell, imbagħad fl-istess ħin, jew ftit qabel, kien hemm xi protesti min-naħa tas-sajjieda jew mill-kunsill lokali, u ġie skopert li l-Gvern tul iż-żmien kien irreklama l-art u allura dan il-bneidem kien xtara minn triq sa triq oħra, imbagħad induna li t-triq imxiet. Jiġifieri kien hemm kumplikazzjonijiet.”. 

ONOR. JULIA FARRUGIA PORTELLI: Imma fix-xhieda tiegħu, is-Sur Iman Schembri qal ukoll… 

ONOR. JASON AZZOPARDI: Issa niġu għaliha wkoll. 

ONOR. JULIA FARRUGIA PORTELLI: ...li:

“Fuq dan il-każ kien jgħidli biex nagħlaq u ma ntawwalx.”. 

ONOR. JASON AZZOPARDI: Naturali. 

ONOR. JULIA FARRUGIA PORTELLI: Kont tgħidlu hekk?  Iva jew le? 

ONOR. JASON AZZOPARDI: Mela, tenendo conto l-fatt li dan il-każ kien ilu… 

ONOR. JULIA FARRUGIA PORTELLI: Jiġifieri mhux għax fhimtu ħażin jien. Jien qrajt it-transcript. 

ONOR. JASON AZZOPARDI: Anke jien, u mmarkajtha wkoll. 

ONOR. JULIA FARRUGIA PORTELLI: Kien korrett meta qal li int kont tagħfsu biex jgħaġġel jagħlaq u ma jtawwalx? 

ONOR. JASON AZZOPARDI: Le, il-kelma “nagħfsu” ma naħsibx li hija korretta. 

ONOR. JULIA FARRUGIA PORTELLI: Huwa qal:

“Fuq dan il-każ kien jgħidli biex nagħlaq u ma ntawwalx”.  

Ma jien qed inżid u nnaqqas xejn minn dak li qal. 

ONOR. JASON AZZOPARDI: Nikkonfermalek, Onor. Farrugia Portelli, li mhux fuq dan il-każ biss kont ngħid hekk lil-Land Department, imma fuq kull fejn kien ikun hemm pending issues li kienu qegħdin jitkarkru mingħajr ma jkun hemm closure u mingħajr ma jkun hemm deċiżjoni.  Jekk ikun, pereżempju, kellimni l-Kap tas-Segretarjat tiegħi u jgħidli li hemm każ li hemm bżonn li naqtgħulu rasu, kienu jitlaqqgħu l-kapijiet, l-uffiċjali… 

ONOR. JULIA FARRUGIA PORTELLI: F’dan il-każ qallek il-Kap tas-Segretarjat biex taqtagħlu rasu? 

ONOR. JASON AZZOPARDI: Not that I can recall, imma definitely l-fatt li l-każ kien ilu jkaxkar is-snin had been brought to my attention in some way or another. 

ONOR. CLAYTON BARTOLO: Minn min? 

ONOR. JULIA FARRUGIA PORTELLI: Teskludi li kien min-naħa tal-klijent? 

ONOR. JASON AZZOPARDI: Dik neskludiha kategorikament, però li forsi Iman Schembri f’dak il-perjodu kien infurmani, ma neskludihiex, però nikkonferma li fejn kont nara li kien hemm dewmien esaġerat biex każ ikollu għeluq, nara li l-Land Department jiddeċiedu u jagħtu deċiżjoni, imma mhux ngħid jien x’għandu jkun dak l-għeluq.  Dak kien fl-obbligu tiegħi. Fuq dan il-każ partikolari sinċerament ma niftakarx li kelli xi emails kif semmejtli inti. Laqgħat neskludi li kien hemm u nista’ niggarantihielek, però jekk irċevejtx emails ma nistax neskludiha, għax jien qiegħed hawnhekk bil-ġurament u ma rridx nieħu xi żball. 

ONOR. ROBERT ABELA: Naħseb li m’intix qed twieġeb il-mistoqsija kruċjali li għamlitlek l-Onor. Farrugia Portelli. Inti kellek parir tekniku, f’dik il-parti fejn qed tgħid li ma kontx taf l-implikazzjonijiet jekk tmur b’bejgħ jew jekk tmur b’ċens, minn Iman Schembri fejn issuġġerilek u qallek biex tmorru fid-direzzjoni taċ-ċens. Dan il-parir tekniku kien qabel inżammet din il-laqgħa ppreseduta minnek. 

ONOR. JASON AZZOPARDI: Correct. 

ONOR. ROBERT ABELA: Mela s’hemmhekk qegħdin naqblu. Issir din il-laqgħa ppreseduta minnek u d-direzzjoni li kien ta Iman Schembri tinqaleb ta’ taħt fuq. Filli Iman Schembri ssuġġerilek li tmorru għall-enfitewsi, għal ċens, u filli ssir il-laqgħa u d-deċiżjoni tinqaleb għal waħda ta’ bejgħ. Għaliex ġara hekk? 

ONOR. JASON AZZOPARDI:  Żewġ punti. L-ewwel nett, kienet deċiżjoni kollettiva. Fix-xhieda ta’ Iman Schembri ssibu l-kliem “għax ġiet meħuda b’deċiżjoni kollettiva għand il-Ministru”. 

ONOR. ROBERT ABELA: Fid-deċiżjonijiet li ħadtu biex wasaltu, jew biex wasalt, għal din il-bidla fid-direzzjoni, ħadtu in konsiderazzjoni l-fatt li l-privat beda joġġezzjona li jekk il-proprjetà titlaq b’ċens kien se jkollu jinħareġ tender ġdid u ma kienx komdu b’dik is-soluzzjoni? Dan il-fattur ħadtuh in konsiderazzjoni, jew le? 

ONOR. JASON AZZOPARDI: Onor. Abela, I acknowledge it is a legitimate question, però trid tapprezza li jien sinċerament ma niftakarx dan il-punt f’laqgħa li saret kważi ħames snin ilu fost il-mijiet ta’ laqgħat li kelli. Li nista’ ngħidlek huwa… 

ONOR. ROBERT ABELA: Mela x’ħadtu in konsiderazzjoni biex bdiltu d-direzzjoni? 

ONOR. JASON AZZOPARDI: Onor. Abela, li nista’ ngħidlek huwa li mix-xhieda li kellkom quddiemkom ta’ Pawlu Zahra, is-Segretarju Permanenti, għal mistoqsija tiegħek, jagħmilha ċara li l-eżitu ta’ dik il-laqgħa ma kienx xi ħaġa partikolari, imma li  l-“Land Department had to come up with viable options”. Inti għedtlu jekk kienx “fattibbli” u hu qallek “viable options”. 

ONOR. ROBERT ABELA: Iċ-ċens kien a viable option? 

ONOR. JASON AZZOPARDI: Both outright sale and emphyteusis were viable options. 

ONOR. ROBERT ABELA: Skont x’tifhem b’“viable” għax waħda minnhom kienet se tħalli lill-Gvern €35 u l-oħra kienet se tħallilu mijiet ta’ eluf ta’ ewro u intom għażiltu dik tal-€35.  Qabel din il-laqgħa, Iman Schembri, bniedem tekniku, qallek biex tmorru fid-direzzjoni ta’ ċens. Spjegalek għalfejn, jew tefagħha fl-arja mingħajr ma tak raġuni għalfejn jkun aħjar li wieħed imur għal ċens u mhux għal bejgħ? Spjegalek, jew ma spjegalekx? 

ONOR. JASON AZZOPARDI: Jien nista’ nwieġbek u ngħidlek li dak li tani Iman Schembri qiegħed għad-dispożizzjoni tiegħek f’Minuta Nru. 140 li kien għamilli hu.  Dan li hawn hawnhekk huwa dak li ġejt infurmat bih u allura tista’ tifhem x’informazzjoni kelli dwar liema options are being considered. 

ONOR. ROBERT ABELA: Jiġifieri spjegalek għalfejn kien qed jirrikkmanda li tmorru b’ċens u mhux bejgħ. Iva jew le? 

ONOR. JASON AZZOPARDI: Fiż-żewġ każijiet, kemm fis-sale kif ukoll fil-perpetual emphyteusis, hawn spjega taż-żewġ options being considered. 

ONOR. ROBERT ABELA: Però spjegalek il-konsegwenzi ta’ waħda u tal-oħra wkoll la kien qed jirrikkmanda li tmorru f’direzzjoni partikolari. Iva jew le? 

ONOR. JASON AZZOPARDI: Sa ċertu punt iva. Ir-raġuni li qed ngħidlek sa ċertu punt hija għax kif taf inti, fil-Minuta 140 m’hawn imkien imniżżel li bl-option tal-bejgħ il-Gvern kien se jieħu tot flus, bil-kumplament imorru fil-Fondazzjoni għall-Iskejjel tal-Knisja. 

ONOR. ROBERT ABELA: Dik kienet il-konsegwenza naturali tal-liġi li suppost jafha kulħadd.

ONOR. JASON AZZOPARDI: Le. Onor. Abela, konsegwenza naturali tal-liġi hija l-apportionment, jiġifieri jkun hemm somma li tmur għand il-Gvern u somma li tmur għand il-Knisja jekk il-prezz jeċċedi 30% ta’ dak li kien fl-1992, però hawn ma kellix miktub kemm hu dak l-ammont u qatt ma kont mogħti dik l-informazzjoni. 

ONOR. ROBERT ABELA: Imma staqsejt biex tingħata dik l-informazzjoni qabel ma tajt id-daqqa finali tiegħek tal-approvazzjoni? 

ONOR. JASON AZOPARDI: Jista’ jkun li staqsejt u jista’ jkun li ma nkunx staqsejt fil-laqgħa li kellna fi Frar 2012. Hawnhekk qiegħed bil-ġurament u ma nistax neskludi… 

ONOR. ROBERT ABELA: Fil-laqgħa fejn inbidlet id-direzzjoni. 

ONOR. JASON AZZOPARDI: Onor. Abela, inkun prużuntuż hawnhekk jekk neskludi dettall ta’ laqgħa fost il-mijiet ta’ laqgħat li kelli kważi sitt snin ilu.  Jien qed ngħidlek b’lealtà li hija possibilità li jien staqsejt dik il-mistoqsija. Il-punt huwa li dik il-laqgħa wasslet għal deċiżjoni kollettiva, kif qed jgħid Iman Schembri, però aktar importanti minn hekk huwa li they came back with the way forward u dik il-Minuta, fil-fatt, ġiet għandi fis-6 ta’ Marzu 2012. 

ONOR. ROBERT ABELA: Fil-fatt, l-Awditur Ġenerali jikkummenta dwar l-involviment tiegħek dirett f’dan l-istadju u qal hekk… 

ONOR. JASON AZZOPARDI: Mhux ovvju jekk hemm il-firma tiegħi!  Dak hu l-involviment. 

ONOR. ROBERT ABELA: L-involviment fil-laqgħa mhux fil-firma. 

ONOR. JASON AZZOPARDI: Jekk sejjaħt il-laqgħa! 

ONOR. ROBERT ABELA: L-Awditur jgħid li:

“the involvement of the Minister MFCC and the Head of Secretariat MFCC in the latter stages of the process of disposal drew the Office’s attention.”. 

Jiġifieri l-Uffiċċju ntlaqat bl-involviment partikolari tiegħek f’dan il-każ, jiġifieri ġibidlu l-attenzjoni l-involviment tiegħek f’dan il-każ. L-Awditur jkompli jgħid li:

“In the NAO’s opinion, the context of this change from perpetual emphyteusis to sale…”,

hawnhekk l-Awditur Ġenerali qed jikkummenta dwar il-bidla fid-direzzjoni li inti kellek minn ċens għal bejgħ u jgħid li:

“...indicated an element of ministerial involvement, for it was after a meeting held with the Minister MFCC, Head of Secretariat MFCC and the Permanent Secretary MFCC that the DG GPD recommended the disposal through outright sale.”. 

Mela inti kont involut mill-bidu sal-aħħar f’din il-parti tal-proċess. Naqblu? 

ONOR. JASON AZZOPARDI: Le. 

ONOR. ROBERT ABELA: Kif le? Ħalli nimxu biċċa biċċa. 

ONOR. JASON AZZOPARDI: M’intix korrett fil-frażi “mill-bidu sal-aħħar”. 

ONOR. ROBERT ABELA: Jien qed nistaqsik jekk f’din il-parti tal-proċess, jiġifieri fil-parti tal-proċess fejn Iman Schembri rrikkmandalek li tmorru għal ċens u mhux bejgħ, kontx involut jew le.  

ONOR. JASON AZZOPARDI: Jien kont involvut, jekk tista’ tgħid li kien involviment… 

ONOR. ROBERT ABELA: Kont jew ma kontx involut? 

ONOR. JASON AZZOPARDI: Meta ġiet il-Minuta mingħand Iman Schembri għall-attenzjoni tiegħi u tal-Ministru tiegħi, iffirmajniha. 

ONOR. ROBERT ABELA: Mela kont involut. 

ONOR. JASON AZZOPARDI: Jekk l-iffirmar huwa involviment, allura kont involut. 

ONOR. ROBERT ABELA: Allaħares le, għax l-iffirmar ifisser approvazzjoni.  Mhux hekk? Fil-laqgħa fejn inbidlet id-direzzjoni minn dak li kont iffirmajt għalih inti kont involut jew le? 

ONOR. JASON AZZOPARDI: Le, that’s a wrong premise. Fil-laqgħa li kont ippresedejt ma kien hemm l-ebda deċiżjoni biex immorru għal triq u mhux għal oħra. Tant hu veru li nistiednek tara dak li xehed… 

ONOR. ROBERT ABELA: Id-deċiżjoni ttieħdet konsegwenti għal-laqgħa. 

ONOR. JASON AZZOPARDI: Differenti. 

ONOR. ROBERT ABELA: Mhu differenti xejn. 

ONOR. JASON AZZOPARDI: Le, differenti. 

ONOR. ROBERT ABELA: Jikkummenta l-Awditur Ġenerali dwarha. 

ONOR. JASON AZZOPARDI: Is-Segretarju Permanenti Pawlu Zahra jgħid hekk:
“Niftakar li kien hemm diskussjoni teknika min-nies tekniċi tad-Dipartiment tal-Artijiet, li kienu qed jitkellmu fuq ir-realtajiet ta’ dan il-każ, li nifhem li kien każ li tawwal ħafna fis-snin, u kien hemm a general thrust biex wieħed jipprova jsib soluzzjoni. Minn hemmhekk jien fhimt li r-rappreżentanti tal-Land Department kienu se jmorru lura d-dipartiment u jagħmlu proposta lill-Ministru with a view for a solution. Il-meeting dakinhar ma tantx tawwal; kien meeting fejn in-nies għamlu l-argumenti tagħhom u l-outcome kienet li ssir proposta teknika mid-Dipartiment tal-Artijiet biex wieħed isib soluzzjoni għal din il-kobba li donnha kienet ilha mħabbla numru ta’ snin.”. 

Mela fil-laqgħa fejn jien kont involut m’għedtx “mela mmorru għal dik it-triq u ma mmorrux għat-triq l-oħra”. 

ONOR. ROBERT ABELA: Però d-deċiżjoni ttieħdet konsegwenti għal-laqgħa. 

ONOR. JASON AZZOPARDI: Dik id-deċiżjoni ttieħdet konsegwenza ta’ dik il-laqgħa, tant hu hekk li ġiet Minuta għandi mingħand Iman Schembri… 

ONOR. ROBERT ABELA: Mela qed ngħidu l-istess ħaġa. 

ONOR. JASON AZZOPARDI: Le, m’aħniex qegħdin ngħidu l-istess ħaġa. 

ONOR. ROBERT ABELA: Qegħdin ngħidu l-istess ħaġa bi kliem differenti. 

ONOR. JASON AZZOPARDI: Le, mhux l-istess ħaġa. Hija xi ħaġa differenti li fil-laqgħa ġie deċiż – ma kien ikun xejn ħażin, imma għall-preċiżjoni – li mmorru għal “dik” it-triq u mhux għall-“oħra”. Jgħid ċar li “they had to come back with a solution”. 

ONOR. ROBERT ABELA:  Mela inti kellek lil Iman Schembri jgħidlek li l-punt tat-tluq kien biex tmorru fid-direzzjoni ta’ ċens, u l-punt finali li kkonkludejtu dwaru kien biex tmorru fid-direzzjoni ta’ bejgħ; kien hemm bidla fid-direzzjoni. Il-mistoqsija dwar jekk din il-bidla fid-direzzjoni kenitx se twassal għall-good value for money għall-Gvern, għamiltha? 

ONOR. JASON AZZOPARDI: Matul dik il-laqgħa nassumi, nifhem li nkun għamilt… 

ONOR. ROBERT ABELA: Tassumi xejn.  Staqsejtha jew le din il-mistoqsija? 

ONOR. JASON AZZOPARDI:  Ma nistax inwieġbek b’ċertezza bħala stat ta’ fatt fuq xi ħaġa li ġrat sitt snin ilu fost il-mijiet ta’ laqgħat li kelli. 

ONOR. ROBERT ABELA: Jiġifieri m’għamilthiex il-mistoqsija.  Hux hekk? 

ONOR. JASON AZZOPARDI: Le, m’għedtlekx hekk lanqas. 

ONOR. ROBERT ABELA: M’għamilthiex. 

ONOR. JASON AZZOPARDI: Huwa perfettament understandable li wara sitt snin... Fost il-mijiet ta’ laqgħat li kelli, ma kien hemm ebda raġuni partikolari għalfejn għandi nibqa’ niftakar din il-laqgħa, u ma nistax nikkonkludi jew nikkonferma kategorikament li jien għamilt mistoqsijiet partikolari.  Jekk nagħmel hekk inkun qed nidħak bik, u jien ma rridx inkun żleali. Il-probabilità hi li staqsejt, imma ma nistax inkun kategoriku. 

ONOR. ROBERT ABELA: Jiġifieri qed tgħid li probabbilment staqsejt u bqajt għaddej xorta waħda! 

ONOR. JASON AZZOPARDI: Jekk id-dipartiment lili jkun tani informazzjoni parzjali jew mhux korretta allura d-deċiżjoni tiegħi kienet ibbażata fuq dik l-informazzjoni. 

ONOR. ROBERT ABELA: Jiġifieri qed tgħid li tawk informazzjoni parzjali fuq dan il-punt? 

ONOR. JASON AZZOPARDI: Ma neskludix, minħabba li anke l-Awditur jgħid… 

ONOR. ROBERT ABELA: Naħseb li qed tixħet fuq ħaddieħor hawnhekk. 

ONOR. JASON AZZOPARDI: Dik konklużjoni tiegħek. 

ONOR. ROBERT ABELA: Naħseb li qed tixħet fuq ħaddieħor dak li kien jaqa’ fir-responsabilità tiegħek. 

ONOR. JASON AZZOPARDI: Le, dik konklużjoni tiegħek. 

ONOR. ROBERT ABELA: Għamiltha jew m’għamilthiex il-mistoqsija jekk kienx good value for money għall-Gvern? 

ONOR. JASON AZZOPARDI: Onor. Abela, jekk jien nistaqsik sitt snin ilu x’kilt tgħidli eżattament x’tiftakar? 

ONOR. ROBERT ABELA: Kieku nżomm ir-records kif suppost kien hemm fil-file, iva. 

ONOR. JULIA FARRUGIA PORTELLI: Imma hawnhekk mhux fuq ikla qegħdin nitkellmu. 

ONOR. ROBERT ABELA: Illum il-ġurnata la għandek din id-dokumentazzjoni kollha quddiemek tgħid li dan id-deal kien good value for money għall-Gvern? 

ONOR. JASON AZZOPARDI: Tenendo conto l-informazzjoni li jien kont mogħti, għalija kienet deċiżjoni ġusta u legali. 

ONOR. ROBERT ABELA: Jien jista’ jkolli xi ħaġa perfettament legali u tkun very bad value for government. Kienet jew ma kenitx good value for money? Bħala politiċi nittama li nitilgħu f’livell ogħla minn dak li huwa legali biss. 

ONOR. JASON AZZOPARDI: Jien m’iniex accountant u lanqas awditur. II-fatt li somma flus marret biex tgħin lill-Fondazzjoni għall-Iskejjal tal-Knisja… 

ONOR. ROBERT ABELA: Mhux hekk qed nistaqsik.  Kull darba qed tipprova tmur għall-argument tas-simpatija. 

ONOR. JASON AZZOPARDI: Le, mhi simpatija xejn, huwa fatt. 

ONOR. ROBERT ABELA: Kien jew ma kienx dan id-deal good value for government? 

ONOR. JASON AZZOPARDI: Onor. Abela, il-Gvern jgħin kull sena lill-iskejjel tal-Knisja, jekk ma jagħtihiex somma flus… 

ONOR. ROBERT ABELA: Hemm modi oħra kif tista’ tgħin, mhux b’dan it-tbażwir.  Bir-rispett kollu dan huwa tbażwir. 

ONOR. JASON AZZOPARDI: Dan mhuwiex tbażwir. Fejn huwa t-tbażwir? Għidilna fejn hu t-tbażwir. 

ONOR. ROBERT ABELA: Ħareġ mir-rapport tal-Awditur, għandek 100 faċċata ta’ tbażwir, fosthom dokumenti… 

ONOR. JASON AZZOPARDI: Naħseb qed titfixkel ma’ xi każ ta’ Gaffarena jew ta’ Cafè Premier. 

ONOR. ROBERT ABELA: Le, naħseb qed tipprova tagħmel distinzjonijiet… 

ONOR. JULIA FARRUGIA PORTELLI: Id-differenza hi li kellna sitwazzjoni fejn ex Ministru tefa’ r-riżenja tiegħu u inti lanqas qed tirrikonoxxi li kien hemm punti li setgħu saru ħażin.
 
ONOR. ROBERT ABELA: Hemm jew m’hemmx good value for meney għall-Gvern? 

ONOR. JASON AZZOPARDI: Onor. Farrugia Portelli, f’dak il-każ l-Awditur Ġenerali ma qalx li l-Ministru kien misled, imma f’dan il-każ qalha. Dik hi d-differenza. 

ONOR. JULIA FARRUGIA PORTELLI: Taf x’inhi d-differenza, jekk se noqogħdu nqabblu? Li ma kien hemm l-ebda firma tal-Ministru jew konferma li hu kien attenda l-laqgħat kif attendejt int. Jien m’iniex qiegħda hawn biex niddefendi lil ħadd, qiegħda nkellmek fuq dan il-każ. 

ONOR. JASON AZZOPARDI: Peress li jien ma kelli xejn x’naħbi, fil-laqgħat kont ninvolvi lis-Servizz Pubbliku, Onor. Farrugia Portelli, mhux bħall-Prim Ministru li ltaqa’ ma’ ta’ Cafè Premier waħdu mingħajr l-involviment tas-Servizz Pubbliku u mingħajr ma jintbagħtu emails mill-indirizz tal-Gvern imma ntbagħtu emails privati. 

ONOR. ROBERT ABELA: Onor. Azzopardi, kieku jien ma niġġustifikax l-aġir tiegħi b’każijiet oħrajn. Qegħdin niddiskutu każ, u għandna nitkellmu fuqu; f’każijiet oħra ħaddieħor jerfa’ r-responsabilità tiegħu.
ONOR. JASON AZZOPARDI: Lanqas xejn, qed ngħidlek id-differenza bejn min jimxi tajjeb u min le. 

ONOR. JULIA FARRUGIA PORTELLI: Onor. Azzopardi, kien hemm ħafna affarijiet fejn għedtilna li ma tiftakarhomx, lanqas x’kilt sitt snin ilu, għalkemm hawnhekk ma jinteressaniex l-argument tal-ikel u l-ikliet. 

ONOR. ROBERT ABELA: Memorja selettiva! 

ONOR. JULIA FARRUGIA PORTELLI: Tiftakar jekk qattx għamilt telefonati fuq dan il-każ lis-Sur Iman Schembri? 

ONOR. JASON AZZOPARDI: Kif nista’ hawnhekk niftakar jekk għamiltx telefonata fost il-mijiet ta’ telefonati li konna nagħmlu lid-dipartiment?!  Inkun żleali lejk, Onor. Farrugia Portelli, jekk nipprova nwieġeb. Iman, kien jew ikellimni hu jew kont inkellmu jien. 

ONOR. JULIA FARRUGIA PORTELLI: Imma ma teskludix. 

ONOR. JASON AZZOPARDI: Dażgur li ma neskludix, imma r-raġuni mhijiex għax niftakar li saret imma għax prattikament konna nitkellmu diversi drabi kuljum, jew almenu darba kuljum żgur u issa li għaddew tant snin huwa umanament impossibbli għalija li nwieġbek b’sinċerità u ngħidlek li iva, niftakar li kellimtu. Ma tarax!  

ONOR. JULIA FARRUGIA PORTELLI: Aħna staqsejna lis-Sur Iman Schembri, waqt li kien qiegħed jixhed, jekk b’xi mod qattx ħass li kien hemm pressjoni fuqu. Il-mistoqsija preċiża min-naħa tiegħi dakinhar kienet jekk huwiex aċċettabbli għalih li jgħidulu – u kkwotajt kliem  is-Sur Iman Schembri stess – “ejja ħa nagħlqu” f’każ li fl-istess xhieda f’dik is-seduta qalilna li kien sensittiv ħafna. It-tweġiba tas-Sur Schembri kienet li t-telefonati tiegħek kienu jkunu instigati minn emails li kienu jibagħtu l-avukati tal-klijent ikkupjati lil “dak” u lill-“ieħor”. Imbagħad jien staqsejtu speċifikament “Min kien ikkupjat?” u t-tweġiba tas-Sur Iman Schembri kienet “il-Ministru”. 

ONOR. JASON AZZOPARDI: U anke l-Prim Ministru qallek. 

ONOR. JULIA FARRUGIA PORTELLI: Le, fil-fatt jien staqsejtu jekk kienx ikkupjat il-Prim Ministru, u qal li llum saret ħaġa normali li jikkupjaw lill-Prim Ministru. 

ONOR. JASON AZZOPARDI: Fil-fatt, kellkom xhud li qal li f’xi emails kien ikkupjat ukoll il-Prim Ministru. Għall-mistoqsija tiegħek, it-tweġiba tiegħi hija li ma saret ebda pressjoni ta’ xejn. Jien ma nsib ebda diffikultà ngħid li kont ninsisti mad-Dipartiment  tal-Artijiet li jagħtu risposta lin-nies fil-ħin u fiż-żmien raġunevoli anke jekk individwu ma jkunx jaqbel ma’ dik id-deċiżjoni.  Dak, iva, kont nagħmlu u ma nsib ebda diffikultà ngħid li kont nesiġi u ninsisti li d-Dipartiment tal-Artijiet jagħti tweġiba f’ħin raġonevoli, anke jekk kontra dak li jkun qed jistenna the customer concerned. Għall-punt dwar jekk kontx irċevejt emails, Onor. Farrugia Portelli, ngħidlek li sinċerament ma niftakarx, però ma neskludix li forsi kont ikkupjat f’emails. Jien personalment ma ltqajtx ma’ dawn l-individwi, jista’ jkun li kont ikkupjat f’emails, mhijiex xi ħaġa ta’ barra minn hawn, però ma kontx iltqajt magħhom. 

ONOR. JULIA FARRUGIA PORTELLI: Mela ħalli nagħmel mistoqsija differenti. Onor. Azzopardi, qed tgħidilna li bħal kull wieħed u waħda minna fuq din il-mejda kont tirċievi mijiet ta’ emails kuljum.  L-emails int kont tarahom, jew kien jarahom ħaddieħor? 

ONOR. JASON AZZOPARDI: L-emails indirizzati “jason.azzopardi@gov.mt” kont narahom jien personalment. 

ONOR. JULIA FARRUGIA PORTELLI: F’każ li rċevejt email inti li kont ikkupjat fiha x’kienet il-prassi li kont timxi magħha? Int qed tgħid li ma tiftakarx irċevejtx xi email… 

ONOR. JASON AZZOPARDI: Nista’ nwieġbek mill-ewwel. Jien m’għandix dubju li inti tgħix din ir-realtà u taf li l-ewwel nett, huwa mpossibbli li tirrispondihom, u t-tieni, mhuwiex legalment possibbli li l-ministru jittratta ma’ kull email li jirċievi, imma jgħaddihom lid-dipartiment konċernat.  Pereżempju, jekk irċevejt email li tikkonċerna liċenzja kont nibagħtha lid-DG tad-Dipartiment tal-Kummerċ, fil-każ tal-Land Department… 

ONOR. JULIA FARRUGIA PORTELLI: Imma ma tistax tiftakar jekk irċevejtx. 
ONOR. JASON AZZOPARDI: Nista’ ngħidlek li 80% tal-emails li kont nirċievi kienu relatati mal-Land Department għax dan id-dipartiment jiġġenera traffiku kbir ta’ korrispondenza u ta’ emails; il-Land Department jirċievi 200 ittra kuljum. Jien, immedjatament li kont nirċievihom, kont nibgħathom lill-persuna konċernata, jew lid-DG, jew lill-Kummissarju tal-Artijiet, jew lid-Direttur tal-Joint Office, jew ħafna drabi lil kollha kemm huma to bring to their attention a certain fact li jkun inġieb għall-attenzjoni tiegħi requesting either their attention or their follow up. 

ONOR. JULIA FARRUGIA PORTELLI: Imma ma tistax tiftakar jekk irċevejtx email fuq dan il-każ mis-sinjuri li kienu nteressati jew mill-avukati tagħhom li kienu qed iressqu l-każ tagħhom. 

ONOR. JASON AZZOPARDI: Onor. Farrugia Portelli, it is highly unlikely, imma ma nistax kuxjenzjożament ngħidlek li ċert li rċevejt jew li ċert li ma rċevejtx.  Illum għaddew sitt snin u f’dawk il-ħames snin irċevejt eluf ta’ emails, u tinsiex li ma kelli l-ebda raġuni għalfejn nibqa’ niftakar dan il-każ aktar minn xi każ ieħor.  Jiġifieri ma nistax inwieġeb dik il-mistoqsija tiegħek b’serenità. Ngħid biss li jista’ jkun. 

ONOR. JULIA FARRUGIA PORTELLI: Jiġifieri għalik, dan il-każ, li kien deskritt mix-xhieda bħala straordinarju u li s-Sur Schembri qal li “allaħares kellna oħrajn bħalu”, ma kienx straordinarju? 

ONOR. JASON AZZOPARDI: Onor. Farrugia Portelli, nixtieqlek ħafna ġid fil-ħajja politika... 

ONOR. JULIA FARRUGIA PORTELLI: U l-istess lilek. 

ONOR. JASON AZZOPARDI: ...però ma nawguralekx li tkun responsabbli mil-Land Department għax ikun hemm ħafna każijiet li jkunu hot potatoes, ikkumplikati legalment  b’ħafna sfumaturi legali, speċjalment dawk li għandhom x’jaqsmu mal-art li kienet tal-Knisja.  Tinsiex li fl-1992 il-Knisja tat lill-Gvern 80,000 biċċa proprjetà – fil-fatt il-Gvern kien xtarahom – u lanqas il-Knisja stess ma kienet taf x’għandha. 
ONOR. JULIA FARRUGIA PORTELLI: Imma kienet straordinarja din jew le? Fuq dan il-punt taqbel max-xhud, jew ma taqbilx? 

ONOR. JASON AZZOPARDI: Ħalli nuża l-kliem tal-Awditur... 

ONOR. JULIA FARRUGIA PORTELLI: Kien straordinarju? Int qed tgħid li ma kienx hemm raġuni għalfejn dan il-każ tibqa’ tiftakru. 

ONOR. JASON AZZOPARDI: Kien partikolari, però hemm ħafna każijiet, Onor. Farrugia Portelli, tal-Land Department, li ppreżentaw matassa legali li wħud minnhom imorru lura… Pereżempju, bħalissa qed niftakar f’każ fejn konna sibna li kien hemm id-dritt tal-primogenito fis-Seklu 16 ta’ medda ta’ art daqsxiex fil-Qalb ta’ Ġesù f’San Pawl il-Baħar u fis-snin 70, ammont kbir ta’ nies spiċċaw bnew fuq art li mingħalihom kienet tagħhom u fil-fatt kienet tal-Gvern. Dawn każijiet li l-Land Department huwa miżgħud bihom. 

ONOR. ROBERT ABELA: Le, mhux miżgħud. Id-Direttur Ġenerali tant iffrustrah il-mod kif imxejtu f’dan il-każ li ħass li kellu jimminuta bil-miktub “x’viltà!”. Jekk infittex il-files tal-Land Department huwa normali li nsib dan il-kliem?  Id-Direttur Ġenerali deher ċar li kien frustrat għax kiteb – u xehed hawnhekk – “x’viltà!”? Għalik huwa normali li jkollok dawn it-tip ta’ Minuti fil-files? 

ONOR. JASON AZZOPARDI: Onor. Abela, naħseb li qiegħed tirriferi għal xi ħaġa differenti minn dak li qal is-Sur Schembri.  Jien nista’ ngħid li dik il-Minuta ma sibthiex, u kien hawn uħud minnkom li wkoll ippruvaw isibuha u ma sabuhiex. Having said this, jekk kitibha ma nġabitx għall-attenzjoni tiegħi. 

ONOR. ROBERT ABELA: Mhux inġabitx għall-attenzjoni tiegħek qed nistaqsik. Is-Sur Schembri qal li bil-mod kif imxew l-affarijiet f’dan il-każ, pereżempju bil-mod kif inti approvajt li l-prezz jitħallas fuq medda ta’ snin meta t-tender ma kienx jagħti dan id-dritt, bil-mod kif proprjetà li tiswa €2.4 miljun telqet għall-€525,000, bil-mod kif valutazzjoni tad-dipartiment niżlet minn €950,000 għall-€525,000, min-nuqqas ta’ dokumentazzjoni fil-file, ħass ruħu ddiżgustat u qal “x’viltà!”. 

ONOR. JASON AZZOPARDI:  Lejn min?
ONOR. ROBERT ABELA:  Lejn kulħadd, inkluż lejn min approva d-deċiżjoni finali, li kont inti. 

ONOR. JASON AZZOPARDI: Għandek żball. 

ONOR. ROBERT ABELA: Mingħajr il-firma finali tiegħek dak kollu li ġara, seta’ jiġri jew le? 

ONOR. JASON AZZOPARDI: Mela l-mistoqsija tiegħek… 

ONOR. ROBERT ABELA: Iva jew le, m’hemmx eloġji dwarha din il-mistoqsija!  Mingħajr il-firma tiegħek, il-kuntratt li wassal għar-rapport tal-Awditur Ġenerali, seta’ jew ma setax isir? Tista’ twieġeb il-mistoqsija tiegħi, jekk jogħġbok? 

ONOR. JASON AZZOPARDI: Ħa nwieġbek imma trid tkun korrett ma’ dak li qal Iman Schembri, Onor. Abela, għax il-Minuta tal-“viltà!” li qed jgħid li kiteb ma ndirizzahiex lili u kitibha ferm wara għeluq il-proċess dwar fuq kemm medda ta’ żmien u ta’ snin kellu jitħallas l-ammont tal-prezz. 

ONOR. ROBERT ABELA: Hekk hu. 

ONOR. JASON AZZOPAARDI: Mela allura mhux lili. 

ONOR. ROBERT ABELA: Jien staqsejtek dwarha wkoll. 

ONOR. JASON AZZOPARDI: By the way, it-€2.3 miljun ma kienx jafha dak iż-żmien Abela. 

ONOR. ROBERT ABELA: Inti ffirmajt u approvajt abbozz ta’ kuntratt li kien jagħti konċessjoni li l-prezz jitħallas fuq medda ta’ snin li għal Iman Schembri kienet viltà. 

ONOR. JASON AZZOPARDI: Le, għandek żball. 

ONOR. ROBERT ABELA: Le, m’għandix żball. 

ONOR. JASON AZZOPARDI: Għandek żball. 

ONOR. ROBERT ABELA: Dan il-benefiċċju li ngħata li jitħallas fuq medda ta’snin kien joħroġ mit-tender jew le? 

ONOR. JASON AZZOPARDI: Għandek żball. 

ONOR. ROBERT ABELA: Le, m’għandix żball. 

ONOR. JASON AZZOPARDI: Għandek żball u ħa ngħidlek għaliex u nittama li huwa żball frott il-ġenwinità. 

ONOR. ROBERTABELA: Le, m’għandix żball. 

ONOR. JASON AZZOPARDI: Iman Schembri xehed quddiemkom fejn qal li l-“viltà!” kitibha – ħalliha li jien ma sibthiex, imma ejjew ngħidu li kitibha – wara li kien spiċċa l-proċess. 

ONOR. ROBERT ABELA: Naturalment kienet ir-reazzjoni tiegħu għall-proċess kollu. 

ONOR. JASON AZZOPARDI: Pawlu Zahra qalilkom li l-kelma “viltà!” kienet inkitbet b’riferenza – u kien daħal fiha hu – għal fuq medda ta’ kemm snin jitħallas l-ammont – għax huma kienu talbu mingħalija ħames snin u s-Segretarju Permanenti qallu le – mhux b’riferenza għalija jew għall-Ministru Fenech, and I take strong objection to that. 
ONOR. ROBERT ABELA: Għandek żball. 

ONOR. JASON AZZOPARDI: Le, ma kenitx b’riferenza la għalija u lanqas għal ta’ fuqi. 

ONOR. ROBERT ABELA: Mela ħa nagħmillek il-mistoqsija u r-risposta se toħroġ waħedha. Ir-reazzjoni ta’ Iman Schembri ta’ viltà, skont inti, kienet reazzjoni għal numru ta’ snin li l-kumpanija ngħatat biex tħallas il-prezz. 

ONOR. JASON AZZOPARDI: B’reazzjoni għal numru ta’ snin li huma talbu li matulhom iħallsu l-ammont. 

ONOR. ROBERT ABELA: Le, ir-reazzjoni ta’ Iman Schembri ġiet wara li ġie ffirmat il-kuntratt. 

ONOR. JASON AZZOPARDI: Ġiet wara u hawnhekk għandek ix-xhieda ta’ Pawlu Zahra… 

ONOR. ROBERT ABELA: Allura r-reazzjoni ta’ Iman Schembri… Tkunx misleading. 

ONOR. JASON AZZOPARDI: Onor. Abela, tagħtix tiegħek lili! 

ONOR. ROBERT ABELA: Ir-reazzjoni ta’ Iman Schembri kienet għall-kundizzjonijiet li kien hemm fil-kuntratt. Jien qed nagħmel il-mistoqsijiet b’mod leali, you are twisting the facts f’din il-biċċa. 

ONOR. JASON AZZOPARDI: Fix-xhieda tiegħu, Iman Schembri, qal:

“Onor. Abela, dik iritatni ħafna għax fil-meeting konna tkellimna dwar cash price imbagħad talbuna 10 snin żmien. I think that was the final straw that broke the camel’s back u fejn is-soltu nikkontrolla, dakinkar ktibt Minuta fejn għedt “x’viltà”, jew xi ħaġa simili. Imbagħad kont tkellimt mas-Sur Zahra u ssuġġerejt massimu ta’ tliet snin u minħabba l-klima li kien hemm, li ma kenitx tajba – għall-ewwel darba f’Malta kellna a property slump – hu kien irrikkmanda li jkunu ħames snin.”. 

Mela għandi raġun. 

ONOR. ROBERT ABELA: Se niġi għaliha. Kienet toħroġ mit-tender li huma setgħu jingħataw dritt li jħallsu fuq medda ta’ ħames snin?  Iva jew le? 

ONOR. JASON AZZOPARDI: Jirriżulta mir-rapport tal-Awditur… 

ONOR. ROBERT ABELA: Ma tistax ma tweġibx għal dawn il-mistoqsijiet għax kull darba qed... 

ONOR. JASON AZZOPARDI: Agħtini ċans inwieġbek! 

ONOR. ROBERT ABELA: Kien joħroġ jew le mit-tender id-dritt li l-prezz jitħallas by installments?  Iva jew le? 

ONOR. JASON AZZOPARDI: Ħa nwieġbek.  M’għandix diffikultà nwieġbek. Jirriżulta mir-rapport tal-Awditur li l-kundizzjonijiet tat-tender ma kenux isemmu din il-fakultà. Qed inkun leali miegħek. 

ONOR. ROBERT ABELA: U minkejja dan, inti tajthom il-fakultà. 

ONOR. JASON AZZOPARDI: Mhux Jason Azzopardi. 

ONOR. ROBERT ABELA: Min iffirma? 

ONOR. JASON AZZOPARDI: Kien id-dipartiment li rrikkmanda, wara l-arbitaġġ informali, tenendo conto ċ-ċirkostanzi, il-kumplessità u n-natura partikolari tal-każ meta kien hemm żball ta’ nutar li ġab dawn il-problemi kollha fl-1975, ġiet iffirmata dik il-Minuta fuq rakkmandazzjoni tad-direttur ġenerali. Ma kienx il-politiku li stiga lill-uffiċjal pubbliku biex imur hemm. Ara kieku jien… 

ONOR. ROBERT ABELA: Jien qed nitlob risposta għall-mistoqsija. 

ONOR. JASON AZZOPARDI: Ippermettili, Onor. Abela, kieku jien…

ONOR. ROBERT ABELA: Jiġifieri int qed tgħid illi kieku l-uffiċjal pubbliku qallek biex tmur taqbeż, kont tmur taqbeż! 

ONOR. JASON AZZOPARDI: Le. 

ONOR. ROBERT ABELA: Qiegħed tgħid li you just endorse. Il-Ministru, skont int, huwa rubber stamp tal-uffiċjal pubbliku. 

ONOR. JASON AZZOPARDI: Ejjew nagħmlu paragun. 

ONOR. ROBERT ABELA: Le, mhux paragun. Kien jew ma kienx joħroġ mit-tender? 

ONOR. JASON AZZOPARDI: Weġibthielek dik id-domanda. Sena u nofs ilu kien hemm rapport tal-Awditur li qal li kien hemm Ministru, li minn jeddu, lil ta’ taħtu, fl-Enemalta, qalilhom biex jagħmlu transaction, jgħidulha hedging, ma’ kumpanija “X”. 

ONOR. ROBERT ABELA: L-argument huwa irrilevanti u m’hemmx analoġija. 

ONOR. JASON AZZOPARDI: Ara hemmhekk il-Ministru sua sponte qed jgħidilhom “morru hemm”. 

ONOR. ROBERT ABELA: Qed tipprova tiżvijja mill-argument. 

ONOR. JASON AZZOPARDI: F’dan il-każ il-politiku, kemm jien kif ukoll il-Ministru Fenech, never ever told out of our own volition the Land Department to take the initiative and go “there” and not “there”. We always subscribed to the Minutes that were submitted to us. 

ONOR. ROBERT ABELA: Naħseb dawk il-Minuti kienu ta’ konfort għad-deċiżjoni li ridt tieħu inti u selettivi ħafna.  Mhux il-Minuti imma d-dokumenti għax l-Awditur Ġenerali kkummenta fuq in-nuqqas ta’ dokumentazzjoni, però ma weġibtx il-mistoqsija tiegħi. Mingħajr il-firma tiegħek, il-kuntratt li ġie ffirmat u t-trasferiment tal-proprjetà li seħħ kien ikun possibbli jew le? 

ONOR. JASON AZZOPARDI: Mingħajr il-firma tiegħi ma kienx ikun hemm il-go ahead biex isir il-kuntratt. Il-firma ta’ ministru ma tfisser xejn għall-konklużjoni ta’ kuntratt, però l-Ministru ta l-go ahead, awtorizza, li jkun hemm il-kuntratt redatt u ffirmat però żgur ma kienx il-Ministru li ffirma xi kuntratt. 

ONOR. ROBERT ABELA: Le, il-Ministru ta l-kunsens tiegħu li bis-saħħa tiegħu seta’ jiġi ffirmat il-kuntratt. 

ONOR. JASON AZZOPARDI: Naqblu. 

ONOR. ROBERT ABELA: Illum, li rajt il-kuntratt, li awtorizzajt inti stess, u llum li rajt it-tender li, fl-opinjoni tiegħi, imissek rajtu qabel tajt l-awtorizzazzjoni tiegħek, taqbel  li bejn il-kundizzjonijiet tat-tender u bejn il-kuntratt li ġie ffirmat hemm diskrepanzi mhux żgħar? 

ONOR. JASON AZZOPARDI: Id-diskrepanzi, li inti qed tgħidilhom mhux żgħar però huma x’inhuma, huma in line mal-prassi tad-dipartiment ta’ dawn l-aħħar 45 sena li meta jkun hemm diverġenzi jkunu solvuti b’arbitraġġ u dak il-kuntratt finali jirrifletti l-arbitraġġ li kien hemm. Il-mistoqsija li nagħmel… 

ONOR. ROBERT ABELA: Arbitraġġ li jsir skont it-tender, li f’dan il-każ ma kienx. 

ONOR. JASON AZZOPARDI: F’dan il-każ ma kienx, però inti taf li f’ebda mument il-politiku, la jien u lanqas ta’ fuqi, ma konna nfurmati li kien hemm tender li kienet qed tispeċifika li l-MAC comes into play. 

ONOR. ROBERT ABELA: Mhux ma kontx infurmat, imma kellek it-tender quddiemek fil-file u ma ndenjajtx ruħek taqrah. 

ONOR. JASON AZZOPARDI: Le, it-tender ma kienx quddiemi. 

ONOR. ROBERT ABELA: Ġol-file li kellek għandek. 

ONOR. JASON AZZOPARDI: It-tender kien ġo file ta’ 400 paġna… 

ONOR. ROBERT ABELA: Li inti ma qrajtx. 

ONOR. JASON AZZOPARDI: ...però ma kienx fil-Minuta brought to my attention to sign, at no stage whatsoever. 

ONOR. ROBERT ABELA: Li inti ma qrajtx. Wara kollox inti l-Ministru u għandek ir-responsabilitajiet tiegħek. 

ONOR. JASON AZZOPARDI: Le, jien ma kontx mitlub naqra tender li ma kienx fl-aħħar Minuta li nġiebet għall-firma. 

ONOR. ROBERT ABELA: Jiġifieri skont inti r-responsabilità ta’ Ministru hija li jara l-Minuta biss u jieqaf hemmhekk? 

ONOR. JASON AZZOPARDI: Il-Ministru għandu jingħata – u għalhekk hemm l-uffiċjali pubbliċi – stampa ċara, leali, korretta, komprensiva, fattwali, onesta u in good faith ta’ dak li qed jitalab jiffirma u l-konsegwenzi u l-implikazzjonijiet ta’ dak li se jkun qed jiffirma. Però non è detto qatt li l-ministru li jirċievi mijiet ta’ files fil-ġimgħa, apparti x-xogħol li għandu, irid jaqra kull dokument u kull karta li jkun hemm f’kull file li jinġieb għall-firma tiegħu. 

ONOR. JULIA FARRUGIA PORTELLI: Jiġifieri int qed tgħid li dan il-każ huwa tort tal-ħaddiema tas-Servizz Pubbliku. 
ONOR. JASON AZZOPARDI: Kif jgħid l-Awditur Ġenerali, Onor. Farrugia Portelli, mhux jien qed ngħidu, anzi ħalli nkun aktar fattwali. 

ONOR. JULIA FARRUGIA PORTELLI: Ħalli nagħmel mistoqsija diretta. Onor. Azzopardi, inti għandek dubju fix-xhud ewlieni, Iman Schembri? Il-Partit Nazzjonalista, l-għada li xehed is-Sur Schembri, ħareġ attakk fuq l-ex Direttur Ġenerali tal-GPD. Taqbel mal-attakk li għamiltu fuq ix-xhud? 

ONOR. JASON AZZOPARDI: Onor. Farrugia Portelli, ħalli nwieġeb il-mistoqsija li għadek kemm għamiltli billi nagħmel tiegħi l-kliem li hemm f’paġna 97 tar-Rapport tal-Awditur: 

“The NAO is of the opinion that the burden of accountability rests with those officials who, although aware of all the facts of the case, failed to draw attention to them despite that it was their responsibility to do so.”. 

Naħseb li l-Awditur ma setax ikun aktar ċar minn hekk dwar ta’ min hi r-responsabilità. 

ONOR. JULIA FARRUGIA PORTELLI: Ħalli nirriferik għax-xhieda li tana l-Awditur Ġenerali, is-Sur Charles Deguara, f’dan il-Kumitat taħt ġurament, fejn qal hekk: 

“f’kull każ li jiġi quddiemna jkun hemm ir-responsabilità eżekuttiva u r-responsabilità politika; it-tnejn jimxu id f’id.”. 

Jgħid ukoll li:

“Proprjetà li skont l-istima tagħna hija ta’ €2.4 miljun telqet għall-prezz ta’ €525,000”. 

Ikompli jgħid li:

“Id-deċiżjoni li l-proprjetà titlaq b’bejgħ u mhux b’ċens ittieħdet wara laqgħa li għaliha kien preżenti l-Ministru Jason Azzopardi.”. 

Is-Sur Keith Mercieca, mill-Uffiċċju tal-Awditur, li akkumpanja lis-Sur Charles Deguara, ikkonferma li minkejja n-nuqqas ta’ dokumentazzjoni, u minkejja li kien hemm dokumenti li tħallew barra mill-file meta suppost kienu fil-file, xorta waslu għall-konklużjoni ta’ involviment ministerjali. Bħala stat ta’ fatt ukoll sar meeting u b’riżultat ta’ dak il-meeting id-deċiżjoni nbidlet. 

Hawnhekk kienu qegħdin jirriferu għad-deċiżjoni li minflok ċens isir bejgħ. F’dan il-meeting kien hemm il-Ministru, il-Head of Secretariat u l-Permanent Secretary. 

L-Awditur Ġenerali qalilna wkoll: 

“Ftit tas-snin ilu konna ħriġna rapport fejn għedna li rajna d-duħħan u ma sibniex in-nar, u din baqgħet quote famuża tal-NAO. Hawnhekk nista’ ngħid li n-nar per se ma sibnihx, imma d-duħħan qiegħed hemmhekk.  Il-fatt li sar meeting u wara li kien hemm dak il-meeting inbidlet deċiżjoni importanti, għalina hija konsegwenza, imma bħala Awditur jien ma nistax ngħid li hemm evidenza ċara, però hemm evidenza indiretta.”.

Onor. Azzopardi, minn din ix-xhieda tal-Awditur Ġenerali joħroġ ċar li inti kont involut u skont l-Awditur Ġenerali kellek terfa’ r-responsabilità politika. Taqbel mal-Awditur Ġenerali? 

ONOR. JASON AZZOPARDI: Ir-responsabilità politika tintrefa’ meta l-politiku jkun infurmat b’dak kollu li kellu jkun infurmat bih u jkun aġixxa kontra dak li jkun ingħata l-parir. Meta l-politiku jingħata informazzjoni parzjali u jiġi żgwidat – u l-istess rapport tal-Awditur jgħid dan – allura l-politiku ikun in good faith meta jieħu d-deċiżjonijiet li jieħu abbażi ta’ dik l-informazzjoni parzjali. 

ONOR. ROBERT ABELA: Però l-Awditur Ġenerali ma qalx dak li qed tgħid inti. L-Awditur Ġenerali qed jgħid – u se niċċitalek minn paġna 8 tar-Rapport tal-Awditur Ġenerali għax, skont inti, min-naħa tiegħek ma sar ebda nuqqas u n-nuqqasijiet kollha li saru huma kollha tort tal-uffiċjali tad-dipartiment –...  Hux hekk? 

ONOR. JASON AZZOPARDI: In-nuqqasijiet li kien hemm kienu u huma ta’ natura amministrattiva u mhux politika. 

ONOR. ROBERT ABELA: Jiġifieri tal-uffiċjali tad-dipartiment. Qed tgħidha b’mod differenti. 

ONOR. JASON AZZOPARDI: Iva. 

ONOR. ROB ERT ABELA: Però l-Awditur Ġenerali ma qalx dak li qed tgħid inti għax l-Awditur Ġenerali qed jgħid li “value for money was not ascertained”.  Jiġifieri l-Gvern ma ġabarx flus tajba tal-proprjetà tiegħu u qed jgħid li r-responsabilità għall-fatt li l-Gvern mar minn taħt kienet tort ta’ tliet partijiet, kien hemm tort tal-uffiċjali tad-dipartimenti involuti, kien hemm tort tal-periti u kien hemm tort tal-Ministru.  U din jgħidha b’mod speċifiku meta jgħid: 

“Responsibility for shortcomings relating to Government’s failure to ascertain value for money rests, to varying degrees, with the GPD officials involved involved, the architects engaged by the GPD and the Minister MFCC.”. 

Jiġifieri int qed tgħid li ma taqbilx ma’ dik il-parti tar-Rapport tal-Awditur? 

ONOR. JASON AZZOPARDI: Jien ngħidlek li qegħdin ngħidu l-istess ħaġa, però forsi bi kliem differenti. 

ONOR. ROBERT ABELA: Naħseb li qed ngħidu xi ħaġa differenti ħafna!  L-Awditur qed jgħid differenti ħafna milli qed tgħid inti. 

ONOR. JASON AZZOPARDI: Le, u se nagħtik kliem l-Awditur stess. F’paġna 10 tar-rapport tiegħu, l-Awditur jgħid hekk: 

“The GPD’s failure to inform and involve the Minister MFEI and the Parliamentary Secretary Revenues and Land in key decisions relating to the disposal of the site detracted from the process of good governance and fell short of the required standards of transparency.”. 

Mela hawnhekk l-Awditur qed jgħid li l-uffiċjali tal-GPD naqqsu milli jinfurmawni u jinvolvu lili u lil ta’ fuqi.

ONOR. ROBERT ABELA: U minħabba f’hekk l-Awditur ta parti mit-tort lill-uffiċjali tad-dipartiment. 

ONOR. JASON AZZOPARDI: Mela mhux parti!  Qed jgħid “the burden”. 

ONOR. ROBERT ABELA: Le, l-Awditur Ġenerali jaqsam il-piż ta’ dak li ġara fuq tlieta, u dik il-parti li kkwotajt inti hija l-parti fejn l-Awditur Ġenerali jimputa r-responsabilitajiet lill-impjegati tad-dipartiment. Però, issa ħalli naqralek għalfejn wassal għat-tortijiet tiegħek. 

“...the NAO finds the approval of the Minister MFCC for resort to the outright sale of the property, rather than disposal of the site through perpetual emphyteusis, as injudicious.”. 

Mela hemmhekk l-Awditur Ġenerali qed jgħid li inti eżerċitajt poor judgement. Imbagħad ikompli: 

“the involvement of the Minister MFCC and the Head of Secretariat MFCC in the latter stages of the process of disposal drew the Office’s attention...In the NAO’s opinion, the context of this change from perpetual emphyteusis to sale indicated an element of ministerial involvement,”,
 
fejn allura ġie rrikkmandat id-disposal through outright sale minflok iċ-ċens li kien ġie rrikkmandat lilek oriġinarjament. Jiġifieri mhux kif qed tgħid inti li t-tort huwa kollu tal-uffiċjali tad-dipartiment, imma l-Awditur Ġenerali fil-fatt jikkonferma li inti kellek ukoll it-tortijiet tiegħek. Hekk jew mhux hekk? 

ONOR. JASON AZZOPARDI: Jien tkellimt ċar u għedt li ma naqbilx ma’ min jgħid li l-ministru għandu jkun mistenni minnu li jifli u jaqra kull file.  In an ideal world forsi, però fil-ħajja ta’ kuljum ta’ ministru, bir-responsabilitajiet tiegħu, bil-laqgħat li jkollu, bil-files li jrid jiffirma u bix-xogħol l-ieħor li jrid jagħmel, li jaqra minn cover sa cover kull file...  Bid-dovut rispett, ma naqbilx ma’ dik l-asserzjoni. 

ONOR. ROBERT ABELA: Huwa obbligu tal-ministru li jara li hemm good value for money fil-każ ta’ trasferiment ta’ proprjetà tal-Gvern? Iva jew le? 

ONOR. JASON AZZOPARDI: Huwa wieħed mill-għanijiet, wieħed mil-linji gwida li politiku responsabbli għandu jsegwi, però jkun jista’ jsegwi u jilħaq dak l-għan jekk ikun mogħti l-informazzjoni kollha, sħiħa u korretta. 
ONOR. ROBERT ABELA: Jew jekk jindenja ruħu jaqra dik l-informazzjoni! 

ONOR. CLAYTON BARTOLO: Onor. Azzopardi, inti għedt li l-file ma taqrahx minn cover sa cover, però Minuta 140, li hija ffirmata minnek, iġġib fix-xejn ħafna mix-xhieda li għadek kemm għedt, għax inti għedt li ma tawkx il-kalkoli, mentri hawnhekk hawn miktub iswed fuq l-abjad, iffirmata minnek… 

ONOR. JASON AZZOPARDI: Forsi għadek Minuta 140 differenti minn tiegħi, Onor. Bartolo. 

ONOR. CLAYTON BARTOLO: Din qiegħda bil-firma tiegħek. 

ONOR. JASON AZZOPARDI: Le, hemm xi ħaġa differenti bilfors. 

ONOR. JULIA FARRUGIA PORTELLI: “Din” il-firma hija tiegħek? 

ONOR. JASON AZZOPARDI: Dażgur. Onor. Bartolo, inti qed tara x’hemm taħt l-ewwel paragrafu fejn hemm il-kelma “considered”? Ejjew naqrawha flimkien: 

“The following options are being considered:

1. The cash sale of the Government property (of site shown on PD JO_20_2010_A at Red 139) through a call for tenders, granting Mr Farrugia the right of first refusal at the minimum value of €525,000 (representing the nominal discount of 4.5%.)”. 

Tinnota, Onor. Bartolo, li fil-każ tat-tieni option id-Direttur Ġenerali ħadem il-workings tal-konsegwenza tal-għoti tal-art b’enfitewsi perpetwa, però ma ġibdilniex l-attenzjoni u ma nformaniex, kif seta’ u missu għamel, u kif irrid ngħid, ma kenitx l-ewwel darba li għamlu, partikolarment id-direttur tal-Joint Office li fejn ikun qed jagħti l-option tal-bejgħ, jispeċifika… Jien rajt files –  ma kienx hemm il-mijiet però ġieli kien hemm każijiet – fejn id-direttur konċernat jiġbed l-attenzjoni, imma f’dan il-każ m’hawn imkien u għalhekk għedtlek… 
ONOR. CLAYTON BARTOLO: Fuq xiex ġibed l-attenzjoni Onor. Azzopardi? Qiegħed iddurli mal-lewża.  Hawnhekk hawn ċar: 

“The following options are being considered:

1. The cash sale of the Government property (of site shown on PD JO_20_2010_A at Red 139) through a call for tenders, granting Mr Farrugia the right of first refusal at the minimum value of €525,000 (representing the nominal discount of 4.5%.)”. 

2. The grant.....which amounts to €549,500 plus the revision amount on the 15th year.”.

Anke n-neputi tiegħi ta’ tmien snin kapaċi jinduna li option two kienet se tkun aħjar! 

Imbagħad hemm Minuta 141 li tgħid: 

“I agree with option 2”. 

U hija ffirmata mill-Onor. Jason Azzopardi.

Hemm ukoll Minuta 142 li tgħid: 

“Option 2 approved”.’

U hija ffirmata minn Tonio Fenech. 

Imbagħad ġrat xi ħaġa. X’ġara? 

ONOR. JASON AZZOPARDI: Ħa ngħidlek x’ġara. Onor. Bartolo, taqbel miegħi li taħt option 1 m’hemmx indikat lilna x’inhu l-ammont li se jdaħħal il-Gvern u x’se jmur għand il-Knisja? 

ONOR. ROBERT ABELA: Naħseb li hawnhekk qed tagħmilha tal-avukat. 

ONOR. CLAYTON BARTOLO: Nilagħbuha tal-boloh biex ma nħallsux dwana! 

ONOR. JASON AZZOPARDI: Le, u se ngħidlek għaliex. 

ONOR. ROBERT ABELA: Ħalli nagħtik il-benefiċċju tad-dubju li kien hemm il-konsegwenzi ta’ option 1 spjegati u ma kienx hemm il-konsegwenzi ta’ option 2 spejgati.  Mgħaqqad mal-obbligu tiegħek ta’ Ministru li għadek kif aċċettajt, huwa li inti tassigura good value for money.  Allura ma staqsejtx x’kienet timporta d-differenza bejn option 1 u option 2? Bħala politiċi ma nistgħux ngħidu li ma nafux u ma niftakrux, għax għandna r-responsabilità. 

ONOR. CLAYTON BARTOLO: Onor. Azzopardi, f’Minuta 140 hawn miktub: 

“Since land is ex Church property, option 2 is being recommended as this option will ensure net revenue to Government of the full amount over a future period of time”. 

Għalija, xi ħaġa aktar ċara minn dik, m’għandekx bżonn. 

ONOR. CLAUDIO GRECH: Onor. Bartolo, inti qed tirriferi għall-Minuta 140? 

ONOR. CLAYTON BARTOLO: Iva. 

ONOR. CLAUDIO GRECH: Imma jekk tara Minuta 141… 

ONOR. CLAYTON BARTOLO: ...hemm “I agree with option 2. Jason Azzopardi”. 
ONOR. CLAUDIO GRECH: Jiġifieri hu approva option 2. 

ONOR. CLAYTON BARTOLO: Imbagħad ġara xi ħaġa biex morna għal option 1. Il-mistoqsija li ilna sagħtejn nippruvaw induru mal-lewża u ma wasalna għal xejn hija x’ġara waqt dik il-laqgħa u għalfejn il-bidla fid-direzzjoni. Lanqas Minuti m’hemm ta’ dik il-laqgħa. X’ġara fil-frattemp? Xi ħaġa ġrat li mhijiex minutata u forsi hemm raġuni għalfejn mhijiex minutata. 

ONOR. JAOSN AZZOPARDI: Qalulkom diversi xhieda hawnhekk, partikolarment Iman Schembri u Albert Mamo, x’wassal biex matters are brought to a head u jkun hemm laqgħa bl-involviment tiegħi biex we map a way forward. Dak li ġara, Onor. Bartolo. Meta ngħatajt ċar Minuta fuq option 2 perpetual emphyteusis, iffirmajtha u approvajtha bħalma għamel ta’ fuqi l-Ministru Fenech, imbagħad fil-frattemp ġraw affarijiet, jiġifieri konsegwenzi legali, implikazzjonijiet legali, danni u mhux danni, li wasslu għal dik il-laqgħa li jien kont preżenti għaliha flimkien mas-Segretgarju Permanenti u allura kien hemm id-deċiżjoni kollettiva li l-Land Department they come back with a solution, u ngħatat lili mingħand Iman Schembri l-option li mmorru for an outright sale, u jiena approvajtha. Jien ma nistax nifhem x’hemm ħażin li ministru joqgħod fuq il-Minuta li għamillu the top public official fid-dipartiment tiegħu.  Ikkritikani kieku merejtu! 

ONOR. ROBERT ABELA: U x’kien hemm ħażin li toqgħod fuq l-ewwel parir li tak? L-aħħar Minuta ta’ Iman Schembri ma kenitx dak li hu kien jemmen fih imma kienet il-Minuta li seħħet b’konsegwenza tal-laqgħa li kont fiha inti. X’ġara f’dik il-laqgħa? Għidilna x’ġara f’dik il-laqgħa. 

ONOR. JASON AZZOPARDI: Onor. Abela, qed tagħmel ħafna song and dance fuq laqgħa … 

ONOR. ROBERT ABELA: Mhux song and dance! Fatti dawn. 

ONOR. JASON AZZOPARDI: …li kienet waħda minn numru ta’ items f’weekly meetings li kien ikollna. 

ONOR. ROBERT ABELA: U żgur se tgħidilna li ma tiftakarx. 

ONOR. JASON AZZOPARDI: Appuntu, ma niftakaax. 

ONOR. ROBERT ABELA: Lanqas kelli dubju li hekk se tgħidilna! 

ONOR. JASON AZZOPARDI: Ippermettili.  Kieku kienet a one off… 

ONOR. ROBERT ABELA: It-tortijiet tal-uffiċjali tad-dipartiment kollha tiftakarhom imma! 

ONOR. JASON AZZOPARDI: ...kien ikolli għalfejn niftakarha, imma ġaladarba ma kenitx a one off imma kienet waħda minn items f’laqgħat li kien ikolli ta’ kull ġimgħa matul il-ħames snin, le, m’għandix raġuni għalfejn niftakarha.  Onor. Abela, inti qiegħed tipprova timplika li hemm xi raġuni għalfejn kelli niftakar dik il-laqgħa. Inti qed tgħid li Iman Schembri għamel dik il-Minuta kontra qalbu, imma dan minn imkien ma joħroġ. 

ONOR. ROBERT ABELA: M’għedtlekx kontra qalbu. Jien qed ngħidlek li konsegwenti għall-meeting kien hemm bidla fid-direzzjoni.  Dak li qed ngħidlek. 

ONOR. JASON AZZOPARDI: Granted. 

ONOR. ROBERT ABELA: U granted ukoll li dik il-bidla fid-direzzjoni wasslet għal telf enormi għall-Gvern ta’ Malta. Hekk jew mhux hekk? 

ONOR. JASON AZZOPARDI: Ma naħsibx li inti korrett tgħid “telf enormi” għax... 

ONOR. ROBERT ABELA: Telf ta’ mijiet ta’ eluf ta’ ewro. 

ONOR. JASON AZZOPARDI: ...il-Gvern xorta se jagħti l-flus lill-Knisja. Dan huwa logħob bil-kliem. 

ONOR. ROBERT ABELA: Le, lanqas dik il-parti għadek ma fhimt. 

ONOR. JASON AZZOPARDI: Għandek raġun, int taf ħafna aktar minni! 

ONOR. ROBERT ABELA: Anke f’dik il-parti m’intix korrett għax dak li ġara b’konsegwenza tad-deċiżjoni li ffirmajt għaliha inti wassal biex dak li kellu jkun tal-Gvern mar għand il-Knisja u dak li suppost kien bi dritt tal-Gvern ma marx għand il-Gvern. Fil-fatt, hemm punt ieħor li sfuġġa l-attenzjoni tiegħek, u ċioè li l-proprjetà li kienet tal-Gvern, ġiet indikata fil-kuntratt bħala proprjetà tal-Knisja. Dan il-fatt tant importanti, li proprjetà sostanzjali tal-Gvern fuq il-foreshore li tiswa mijiet ta’ eluf ta’ ewro li kienet tal-Gvern, niżlet fil-kuntratt bħala proprjetà tal-Knisja, ma rrealizzajtx bih lanqas? 

ONOR. JASON AZZOPARDI: Kif nista’ nirrealizza xi ħaġa li ma nġabitx…

ONOR. ROBERT ABELA: Imma kif ma rrealizzajtx? 

ONOR. JASON AZZOPARDI: X’jiġifieri? Onor. Abela, bid-dovut rispett… 

ONOR. ROBERT ABELA: Dawn huma mistoqsijiet bażiċi. 

ONOR. JASON AZZOPARDI: Onor. Abela, nawguralek li jkollok kariga ministerjali ħalli mbagħad naraw kemm tapplika għalik ir-riga li qed tippretendi minn ħaddieħor! 

ONOR. ROBERT ABELA: Nispera li ma nkunx involut f’affarijiet bħal dawn. 

ONOR. JASON AZZOPARDI: Tippretendix riga minn ħaddieħor li m’intix kapaċi terfa’ inti. 

ONOR. ROBERT ABELA: U nispera li għan-nuqqasijiet tiegħi ma nibdiex inwaħħal f’ta’ taħti, imma nerfa’ l-piż tiegħi.

ONOR. JASON AZZOPARDI: Onor. Abela, fir-rapport tiegħu l-Awditur jgħid ripetutament li qatt ma nġabet għall-attenzjoni tagħna li kien hemm “assimilation” tal-proprjetà tal-Gvern ma’ tal-Knisja b’mod mhux realistiku. Ma nistax nifhem kif konċepibbilment tista’ tippreżumi xi ħaġa bħal din meta l-ministru, anke kieku kien perit, ma jistax jinduna b’din il-ħaġa, aħseb u ara jekk ma jgħidulux. 

ONOR. ROBERT ABELA: L-Awditur mhuwiex perit u rrealizza mill-ewwel x’ġara għax kien metikoluż f’dak li għamel. 

ONOR. JASON AZZOPARDI: Għandek żball. L-Awditur qabbad perit. Tafha dik? 

ONOR. ROBERT ABELA: Imma qabbad perit mhux għall-fini biex jiġi stabbilit it-titolu. Il-perit qabbdu biex issir l-istima ta’ €2.4 miljun għal proprjetà li telqet għall-€525,000 u l-Gvern ħa biss €35.  U għalik dan huwa business as usual! Kieku kont minflokok, illum il-ġurnata, with hindsight almenu ngħid li għandi ftit rimors mhux qisni m’għamilt xejn! 

ONOR. JASON AZZOPARDI: Onor. Abela, jekk trid tibqa’ tirrepeti tal-€35 kompli rripetiha, m’iniex se nċaħħdek minn dan il-gost u l-ferħ li għandek, però inti taf li t-transaction ma kenitx ta’ €35. It-transaction kienet ta’ €525,000. 

ONOR. JULIA FARRUGIA PORTELLI: Kemm ħa l-poplu?  Ħa aktar minn €35? 

ONOR. ROBERT ABELA: Din toħroġ mix-xhieda tiegħek stess tal-lum, Onor. Azzopardi. Aħna bħala PAC jinteressana x’ħa l-Gvern u x’suppost ħa. 

ONOR. CLAYTON BARTOLO: Dan huwa PAC u jinteressana minn flus il-poplu. Kemm ħa l-Gvern? 

ONOR. ROBERT ABELA: Aħna hawnhekk li qegħdin naraw hu li flus il-poplu li suppost spiċċaw fil-karus tal-poplu, spiċċaw xi mkien ieħor. 

ONOR. JASON AZZOPARDI: Flus il-poplu marru għand il-Knisja għall-iskejjel tal-Knisja... 

ONOR. JULIA FARRUGIA PORTELLI: Kien hemm mekkaniżmi oħra biex isir dak. 

ONOR. JASON AZZOPARDI: ...meta xorta waħda l-Gvern kull sena joħroġ ammont kbir ta’ flus biex jiffinanzja l-iskejjel tal-Knisja. Kien ikun każ differenti kieku dawk il-flus marru fil-but ta’ xi ħadd privat, imma mhux meta jmorru għand il-Knisja għall-iskejjel tal-Knisja, meta l-Gvern kull sena joħroġ mijiet kbar ta’ eluf biex jiffinanzja dawn l-iskejjel. 

ONOR. ROBERT ABELA: Naħseb li hawnhekk qiegħed tipprova tiġġustifika dak li ġara.  Dan huwa fattur irrilevanti. Hija xi ħaġa tajba, imma mhux li fondi tal-Gvern titfagħhom xi mkien ieħor għax bl-istess mod allura nistgħu nibdew niġġustifikaw u nilleġittimizzaw transazzjonijiet oħra. Hawnhekk il-fatt hu li ma kienx hemm governanza tajba, ma ġietx segwita l-proċedura li titlob l-liġi, good value for money ma ġiex… 

ONOR. JASON AZZOPARDI: Nikkonferma li segwejt il-liġi għax il-ftehim tal-Knisja ġie osservat u jien imxejt mal-liġi u fl-ebda mument ma ksirt xi liġi. 

ONOR. ROBERT ABELA: U għażilt option li lill-Gvern ħallietlu €35. 

ONOR. JULIA FARRUGIA PORTELLI: Onor. Azzopardi, aktar kmieni għamiltlek mistoqsija li s’issa għadek ma weġibtx. L-għada li smajna x-xhieda tas-Sur Iman Schembri, il-Partit Nazzjonalista ħareġ stqarrija li fiha mpinġa fuq l-integrità tas-Sur Schembri. Int kont taqbel ma’ din l-istqarrija? 

ONOR. JASON AZZOPARDI: Qiegħed inħares lejn sħabi tan-naħa tal-Oppożizzjoni għax onestament ma nafx x’inhi din l-istqarrija. 

ONOR. JULIA FARRUGIA PORTELLI: M’għandix hawnhekk imma I’m questioning jekk il-kredibilità tas-Sur Schembri… 

ONOR. JASON AZZOPARDI: Onor. Farrugia Portelli, I’m not even aware of it. 

IĊ-CHAIRPERSON: Jien naħseb li għal-lum nistgħu nieqfu hawn. Qed nifhem li baqagħlkom xi mistoqsijiet x’tagħmlu lix-xhud. 

ONOR. ROBERT ABELA: Iva, għax irridu naqraw l-istqarrija li ġiet esebita llum. 

IĊ-CHAIRPERSON: Mela bħal-lum ġimgħa nerġgħu niltaqgħu.  Kont se nissuġġerixxi biex niltaqgħu fl-4:00 p.m. minflok fl-4:30 p.m. 

ONOR. JASON AZZOPARDI: Nistgħu nagħmluha nhar it-Tnejn? 

IĊ-CHAIRPERSON: Jien se nkun imsiefer. 

ONOR. JASON AZZOPARDI: Ir-raġuni hi li llum ġejna nfurmati mill-imħallef li se jalloka ġurnata għall-kawża Kostituzzjonali partikolari li hemm u qalilna ċar li jridna hemmhekk nibbukkjaw il-ġurnata. Jista’ jkun li fl-4:00 p.m. nkun għadni l-qorti. Forsi nistgħu nagħmluha fil-5:30 p.m. biex inkun ilħaqt spiċċajt żgur? 

IĊ-CHAIRPERSON: Jekk tridu nistgħu nagħmluha l-Erbgħa. 

ONOR. JULIA FARRUGIA PORTELLI: Nhar ta’ Erbgħa s-seduta se tkun tibda fl-4:00 p.m. jiġifieri xorta nkunu rridu nibdew kmieni. 

ONOR;. JASON AZZOPARDI: Nistgħu nagħmluha nhar it-Tlieta fil-5:30 p.m. u jekk hemm bżonn nkomplu wara s-6:30 p.m.? 

IĊ-CHAIRPERSON: Naħseb li nistgħu nagħmluha fil-5:00 p.m., nieqfu għall-ħin tal-mistoqsijiet parlamentari u nkomplu wara.   

Onor. Abela, qed nifhem li b’dan ix-xhud tkunu kkonkludejtu l-provi tagħkom. 

ONOR. ROBERT ABELA: Probabbilment.

IĊ-CHAIRPERSON:  Mela l-Kumitat huwa aġġornat.

Fit-8:17 p.m. il-Kumitat aġġorna.

53

